
11ገጽ

ወንበዴዎቹ

18ገጽ

ሕግ እና ሀገር !

14ገጽ

እንደ አዲስ መጀመር!

በሠላምና አብሮነት  ... ወደ ገጽ 6 ዞሯል

የዘመነ አገልግሎትን ... ወደ ገጽ 6 ዞሯል

ነፃነት ዓለሙ

በጦርነት፣ በኮቪድ ወረርሽኝና በሠለጠነ የሰው 
ኃይል እጥረት የተጎዳው የኢትዮጵያ ቱሪዝም ማንሰራራት 
መጀመሩን ጠቅላይ ሚኒስትር ዐቢይ አሕመድ (ዶ/ር) 

የዘመነ አገልግሎትን የሚሻው የቱሪዝም ዘርፉ
መግለጣቸው የሚታወስ ነው። መንግሥትም የሀገር በቀል 
የኢኮኖሚ ማሻሻያ ምሰሶዎች አንዱ አድርጎ የቱሪዝም 
ዘርፉ ላይ በስፋት እየሠራበት ይገኛል።

ቱሪዝም ራሱን ችሎ በሚኒስትር ደረጃ እንዲቋቋም 

ከማድረግ አንስቶ የተለያዩ መሠረተ ልማቶችን ተደራሽ 
እስከማድረግ የደረሱ በርካታ ውጤታማ ሥራዎች ከለውጡ 
በኋላ ተከናውነዋል። 
      በገበታ ለሸገር፣ በገበታ ሀገርና ገበታ ለትውልድ ፕሮጀክቶች 

በሠላምና አብሮነት ላይ 
ላተኮረው ዓለም አቀፍ ጉባኤ 

በቂ ዝግጅት ተደርጓል

የሠለጠነ የፖለቲካ ባሕል
 መገለጫው ምክክር

ሳሙኤል ወንደሰን 

ዜና ሐተታ
አዲስ አበባ ከተማን እንደስሟ ውብ 

ለማድረግ እየተተገበሩ ካሉ ሥራዎች መካከል 
አንዱ በተመረጡ የከተማዋ አካባቢዎች 
እየተከናወነ ያለው የመንገድ ኮሪደር ልማት 
ግንባታ ነው። የኮሪደር ልማቶቹ ሁለንተናዊ 
የመንገድ ዘመናዊነትን ያሟሉ ከመሆናቸውም 
በላይ ዓለም አቀፍ የስማርት ሲቲ ስታንዳርድን 
በማሟላት የከተማዋን ደረጃ ከፍ የሚያደርጉ 

የስማርት ሲቲ 
ስታንዳርድን ያሟላው 

የኮሪደር ልማት

ገጽ 3

የስማርት ሲቲ  ... ወደ ገጽ 6 ዞሯል

 ከይረድን ተዘራ (ዶ/ር)

ሄለን ወንድምነው

አዲስ አበባ፡- ከጥቅምት 25 ጀምሮ ለሚካሄደው 
ዓለም አቀፍ የሃይማኖት ተቋማት ጉባኤ በቂ ዝግጅት 
መደረጉን የሠላም ሚኒስቴር አስታወቀ። ከተለያዩ ሀገራት 
የእምነት ተቋማት የመጡ እንግዶች በሚሳተፉበት 
ዓለም አቀፍ ኮንፈረንሱ በሠላምና አብሮነት ጉዳዮች ላይ 
የልምድ ልውውጥ ይደረጋል።

በሠላም ሚኒስቴር የሠላም ግንባታና ብሔራዊ 
መግባባት ዘርፍ ሚኒስትር ዴኤታ ከይረድን ተዘራ (ዶ/ር) 
ትናንትና በሰጡት መግለጫ እንደገለጹት፤ የሠላም 
ሚኒስቴር በዩናይትድ ዓረብ ኢሜሬት ከሚገኝ መሐመድ 
ቢን ዛይድ ዩኒቨርሲቲ ፎር ሂዩማኒቲ ከተባለ ከፍተኛ 

ዜና

ዮርዳኖስ ፍቅሩ

አዲስ አበባ፡- የሕገ መንግሥት ጉዳዮች አጣሪ ጉባዔ 
ጽሕፈት ቤት ሕገ መንግሥታዊ ጉዳዮችን ማጣራት 
ከጀመረበት ከ2006 ዓ.ም ጊዜ አንስቶ ከዘጠኝ ሺህ በላይ 
አቤቱታዎች ቀርበውለት እስከ ጥቅምት አጋማሽ ስድስት 
ሺህ 283ቱን  መመርመሩን አስታወቀ፡፡ ከመረመራቸው 
መዝገቦች ውስጥ 138ቱ የሕገ መንግሥት መብት ጥሰት 
የተፈጸመባቸው መሆናቸው መረጋገጡን ገልጿል። 

የጽሕፈት ቤቱ ዋና ዳይሬክተር አቶ ደሳለኝ 
ወዬሳ በተለይ ለኢፕድ እንደተናገሩት፤  ጽሕፈት ቤቱ 
ከመረመራቸው ስድስት ሺህ 283 መዝገቦች ውስጥ 
138ቱ የሕገ መንግሥት መብት ጥሰት የተፈጸመባቸው 
በመሆናቸው ለመጨረሻ ውሳኔ ለፌዴሬሽን ምክር ቤት 
አቅርቧቸዋል። 

በ2016 በጀት ዓመት ከቀረቡለት አንድ ሺህ 
835 አቤቱታዎች መካከል አንድ ሺህ 686ቱ ላይ 
አስፈላጊ ውይይት በማድረግ የሕገ መንግሥት ጥሰት 
የተፈጸመባቸው 24 አቤቱታዎችን ለይቶ ለመጨረሻ 
ውሳኔ ለፌዴሬሽን ምክር ቤት መላኩንም አስታውሰዋል፡፡

በ2017 በጀት በሩብ ዓመቱ ጉባዔው 309 አቤቱታዎች 
መርምሮ ከእነዚህ ውስጥ ስድስቱ የሕገ መንግሥት 
ትርጉም ያስፈልጋቸዋል በማለት ለፌዴሬሽን ምክር ቤት 
ያቀረበ መሆኑንም ዳይሬክተሩ አስታውቀዋል፡፡ 

ማንኛውም ሕግ፣ ልማዳዊ አሠራርና የመንግሥት 
አካላት ውሳኔ ከሕገ መንግሥቱ ጋር መጻረር 
እንደሌለባቸው በሕገ መንግሥቱ አንቀጽ ዘጠኝ የተደነገገ 
መሆኑን ጠቅሰው፤ ጽሕፈት ቤቱ የተሰጠውን ሕገ 
መንግሥታዊ ጉዳዮችን የማጣራት ተልዕኮ እየተወጣ 
እንደሚገኝ ገልጸዋል፡፡ 

የትኛውም ተቋምም ሆነ ግለሰብ የሀገሪቱን ሕገ 
መንግሥት የማክበርና የማስከበር ኃላፊነት እንዳለበትም 
አስረድተዋል። 

የአቤቱታ መዝገቦች ሲቀርቡ ካሉት የሕገ መንግሥት 
ተመራማሪዎችና ከተለያዩ ከፍተኛ የትምህርት ተቋማት 
የሕግ ምሑራን ጋር ጥልቀት ያለው ውይይትና ምርመራ 
እንደሚያካሂድም ገልጸዋል፡፡

ዳይሬክተሩ እንዳስታወቁት፣ በሕገ መንግሥት 
ትርጉም ሥራ ላይ ከምርምር ሥራ ላይ ከከፍተኛ 
የትምህርት ተቋማት ጋር ተባብሮ ለመሥራት እንዲሁም 
ጉባዔው የሚሠራቸውን ሥራዎች ለኅብረተሰቡ 
ተደራሽ ለማድረግ የሚያስችል የአሠራር ደንብ ሥርዓት 
ለፌዴሬሽን ምክር ቤት ቀርቦ በ2016 መፅደቁን 
አንስተዋል። 

ጽሕፈት ቤቱ ሕገ መንግሥታዊ ትርጉም የመስጠት 
ተልዕኮውን መወጣት ከጀመረበት ጊዜ አንስቶ ያለፈው 
2016 በጀት ዓመት አፈጻጸሙ በታሪኩ ከፍተኛ ውጤት 
ያስመዘገበበት መሆኑን ያነሱት ዳይሬክተሩ፣ አፈጻጸሙን 
ከ300 ከመቶ በላይ ያሻሻለበትን የዜጎች ንብረት 

የማፍራት፣ በሕግ ፊት እኩል የመዳኘትና ሌሎችም ሕገ 
መንግሥታዊ መብቶቻቸውን በማረጋገጥ ረገድ ውጤት 
መገኘቱንም ጠቁመዋል። 

ጽሕፈት ቤቱ ያለፈው ዓመት ጠንካራና ደካማ ጎኑን 
ግምገማ መነሻ በማድረግ፣ በያዝነው በጀት ዓመት የተሻለ 
አፈጻጸም ለማስመዝገብ እቅድ ይዞ እየሠራ መሆኑን 
አመላክተዋል። 

የተወዘፉ መዝገቦችን በአጭር ጊዜ ውስጥ መርምሮ 
ምላሽ መስጠት የሚያስችል አሠራርም አስቀምጦ ወደ 
ተግባር የገባ ሲሆን፣ አቤቱታ አቅራቢው በአካል መገኘት 
ሳይጠበቅበት ካለበት ሆኖ አቤቱታውን እንዲያቀርብ 
የሚያስችል አሠራር እየዘረጋ ይገኛል ብለዋል፡፡

ጉባዔው ከ9 ሺህ በላይ አቤቱታዎች ቀርበውለት 
6 ሺ 283ቱን መርምሯል

- 138ቱ የሕገ መንግሥት መብት ጥሰት የተፈጸመባቸው ናቸው

ታደሠ ብናልፈው

አዲስ አበባ፡- ወጣቶች በመዲናዋ የተሠሩ የቱሪስት 
መስሕብ መዳረሻዎችን በመጎብኘት ሀገራቸውን የማወቅ 
ጥረታቸውን እንዲያሳድጉ የአዲስ አበባ ከተማ አስተዳደር 
ባሕል፣  ኪነ-ጥበብና ቱሪዝም ቢሮ ጥሪ አቀረበ። 

 የቱሪዝም ቀን በዓለም አቀፍ ደረጃ ለ45ኛ በኢትዮጵያ 
ለ37ኛ ጊዜ ‹‹ቱሪዝም ለሠላም›› በሚል መሪ ሃሳብ እየተከበረ 
ይገኛል፡፡

የቢሮው ኃላፊ ሒሩት ካሣው (ዶ/ር) ትናንትና በዓሉ 
ሲከበር እንደተናገሩት፤ ወጣቶች በመዲናዋ የተሠሩ የቱሪስት 
መስሕብ ቦታዎችን በመጎብኘት ሀገራቸው ያላትን ባሕል፤ 
ቅርስና  የተፈጥሮ የቱሪስት መስሕብ ቦታዎችን ማወቅ 
ይገባቸዋል። 

ወጣቶች ስለሀገራቸው ያወቁትን ለሚያውቁት በማስረዳት 
የሀገራቸው የቱሪዝምና የሠላም አምባሳደር ሊሆኑ እንደሚገባ 
ጠቁመዋል።  

ወጣቶች ሀገራቸው ያላትን እምቅ ባሕል፤ ቅርስ፣ ታሪክና 
የተፈጥሮ የቱሪስት መስሕብ ቦታዎችን ጎብኝተው ካላወቁ፤ 
ከሌላ ሀገር ለሚመጠው ጎብኚዎች ማስረዳት አይችሉም፤ 
ስለዚህ ሀገራቸው ያላትን የቱሪዝም ሀብት ለዓለም ለማሳወቅ 
የጉብኝት ባሕላቸውን ማዳበር አለባቸው ብለዋል፡፡

የሀገርን ታሪክ፣ ባሕል፣ ቅርስና የተፈጥሮ የቱሪስት መስሕብ 
ቦታዎችን ጎብኝቶ ማወቅ ሀገርንና ሕዝብን ማወቅ ነው ያሉት  
ሒሩት (ዶ/ር)፤ የአዲስ አበባ ከተማ ወጣቶች በመዲናዋ 
የተሠሩ የቱሪስት መስሕብ መዳረሻዎችን በመጎብኘት 
የቱሪዝም ዘርፉን ሊያግዙ እንደሚገባ ጥሪ አቅርበዋል።

ወጣቶች ከተማዋን ጎብኝተው ካላወቁ ሌላውን ጉብኝት 
ማስረዳት ብቻ ሳይሆን በፍቅርና በሠላም ለመኖረው 
ይቸገራሉ ያሉት ኃላፊዋ፤ አንዱ የአንዱን ባሕል አውቆ 
በሠላም፣ በፍቅርና በአንድነት ለመኖር የጉብኝት ባሕልን 
ማሳደግ አስፈላጊ ነው ሲሉ ገልጸዋል፡፡

ወጣቱ ሀገሩ የበርካታ ባሕል፣ ቅርስና ታሪክ ባለፀጋ 
መሆኗን ባወቀ ቁጥር የተፈጠረበትና እየኖረበት ያለው 
ማኅበረሰቡ ጥበብ ያለው፣ ደግ፤ ተባባሪና መልካም ሕዝብ 
መሆኑን እንዲረዳ ያደርገዋል ብለዋል፡፡

የሀገሩን ታሪክንና ባሕሉን የሚያውቅ ወጣት የበለፀገች 
ሀገር ለመፍጠር ያለውን ራዕይ እውን ለማድረግ ይችላል 
ሲሉ ተናግረዋል፡፡

አዲስ አበባ በርካታ መስሕቦች የተገነቡባት፤ የፅዳትና 
የውበት ተምሳሌት ናት፤ የመስሕብ መዳረሻ፤ ፅዳትና ውበት 
ተምሳሌነቷም ለኗሪውና ለቱሪስቶች የሚመጥን፣ ምቾትን 
ያረጋገጠ ነው ያሉት ኃላፊዋ፤ መዲናዋን ከመውጫና 
ከመግቢያነት ወደ ቱሪስት ከተማነት ቀይሯታል ሲሉ 
አብራርተዋል፡፡

ቱሪዝም ባሕልን፤ ተፈጥሮን፣ ኪነ-ጥበብን፣ ቅርስን 
በአጠቃላይ ታሪክን መሠረት አድርጎ የሚጎበኝ የአንድ 
ማኅበረሰብ ማንነት የሚገለጥበት መድረክ ነው ያሉት 
ሒሩት (ዶ/ር)፤ በመዲናዋ የሚገኙ ባሕሎች፣ ቅርሶችንና 
ታሪክን ለዓለም ከማስተዋወቅ ባለፈ ለኢኮኖሚ ምንጭነት 
እንዲውሉ የማድረግ ሥራ እየተሠራ መሆኑን አንስተዋል። 

መልካም እንግዳ ተቀባይነት የቱሪስት ፍሰትን ያሳድጋል፤ 
መልካም እንግዳ ተቀባይነታችን የቱሪስት መስሕብነትን 
የሚያሳድግ ባሕላችን ነው፤ የእንግዳ ተቀባይነት ባሕላችንን 
አጠናክረን ማስቀጠል አለብን ሲሉ ተናግረዋል፡፡

ወጣቶች በመዲናዋ 
የተሠሩ የቱሪስት 

መስሕቦችን እንዲጎበኙ 
ጥሪ ቀረበ

ሒሩት ካሣው (ዶ/ር)

ሳሙኤል ወንደሰን 

አዲስ አበባ፦ በሚቀጥሉት 10 ቀናት 
በአብዛኛው የሀገሪቱ ክፍሎች ላይ የበጋው ደረቅ፣ 
ፀሐያማና ነፋሻማ የአየር ሁኔታ እንደሚስተዋል 
የኢትዮጵያ ሚቲዎሮሎጂ ኢንስቲትዩት አስታወቀ። 

በሌላ በኩል በደቡብ ምዕራብ፣ በደቡብና 
በደቡብ ምሥራቅ የሀገሪቱ አካባቢዎች ላይ የዝናቡ 
መጠንና ስርጭት ቀጣይነት እንደሚኖረው ገልጿል። 

ኢንስቲትዩቱ ለኢፕድ በላከው መግለጫ፤ 
በሚቀጥሉት ቀናት ዝናብ ሰጭ የአየር ሁኔታ 
ክስተቶች በጋ ሁለተኛ የዝናብ ወቅታቸው በሆኑት 
የደቡብ እና ደቡብ ምስራቅ እንዲሁም በምዕራብና 
በደቡብ ምዕራብ የሀገሪቱ አካባቢዎች ላይ የተሻለ 
ገጽታ እንደሚኖራቸው አመላክቷል።  

በመሆኑም በጋ ሁለተኛ የዝናብ ወቅታቸው 
በሆኑት የቦረናና ጉጂ ዞኖች፤ የሲዳማ ክልል ዞኖች፤ 
የደቡብ ኢትዮጵያ ክልል ዞኖች እና የሶማሌ ክልል 
ደቡባዊ ዞኖች ላይ ከቀላል እስከ መካከለኛ መጠን 
ያለው ዝናብ እንደሚኖራቸው አኃዛዊ የትንበያ 
መረጃዎች ይጠቁማሉ ሲል ኢንስቲትዩቱ ገልጿል፡፡ 

በተጨማሪም አልፎ አልፎ ከሚጠናከሩት 
የአየር ሁኔታ ክስተቶች ላይ በመነሳት በአማራ 

በአብዛኛው የሀገሪቱ ክፍሎች ፀሐያማና ነፋሻማ 
የአየር ሁኔታ ይኖረዋል

ክልል፤ በኦሮሞ ብሔረሰብ ልዩ ዞን፤ በትግራይ ክልል፤ 
በአፋር ክልል፤ በኦሮሚያ ክልል፤ በአዲስ አበባ እና 
የማዕከላዊ ኢትዮጵያ ክልል ዞኖች ወቅቱን ያልጠበቀ 
ከቀላል እስከ መካከለኛ መጠን ያለው ዝናብ ያገኛሉ 
ብሏል፡፡  ስለሆነም በሚኖሩት ደረቅ ቀናቶች የደረሱ 
ሰብሎች መሰብሰብ አስፈላጊ መሆኑን ጠቁሟል። 

በሌላ በኩል በሚቀጥሉት 10 ቀናት የሚኖረው 
እርጥበት  ቀደም ብለው ለተዘሩና ፍሬ በማፍራት 
ላይ ለሚገኙ ሰብሎች፣ ዘግይተው ተዘርተው በተለያየ 

የእድገት ደረጃ ላይ ለሚገኙ ሰብሎች፣ ለቋሚ 
ተክሎች እንዲሁም በመኸር ወቅት መጨረሻ ላይ 
በአፈር ውስጥ በተከማቸ እርጥበት በመታገዝ 
ለሚዘሩ እንደ ጓያ እና ሽንብራ ለመሳሰሉ የጥራጥሬ 
ሰብሎች የተሟላ እድገት እንዲኖራቸው ከማድረግ 
አንፃር አዎንታዊ ሚና እንደሚኖረው መግለጫው 
ገልጿል። 

በውሃው ዘርፍ ላይ ሊያሳድር የሚችለው ተፅዕኖ 
የተገለጸ ሲሆን፤  በዚህም  በአብዛኛው ገናሌ ዳዋ፣ 
ዋቤ ሸበሌ፣ ኦሞ ጊቤ፣ ባሮ አኮቦ፣ የታችኛው ዓባይ፣ 
የመካከለኛው እና የታችኛው ስምጥ ሸለቆ ተፋሰሶች 
ላይ ከእርጥበታማ እስከ ከፍተኛ የእርጥበት ሁኔታ 
እንደሚያገኙ ተጠቅሷል። 

በተጨማሪም በመካከለኛው እና በታችኛው 
ተከዜ እንዲሁም አዋሽ ተፋሰሶች ላይ መጠነኛ 
እርጥበት እንደሚያገኙ ጠቁሟል።  

የሚኖረው የእርጥበት ሁኔታም የከርሰ ምድርና 
የገፀ ምድር የውሃ ሃብትን ግብዓት በማሻሻል 
ለዘላቂ የውሃ ሀብት ጠቀሜታ ይኖረዋል፡፡ በሌላ 
በኩል በአብዛኛው አፋር ደናክል፣ የላይኛው ተከዜ 
እንዲሁም የታችኛው አዋሽ ምሥራቃዊ ክፍል ደረቅ 
የአየር ሁኔታ ስር ሆነው እንደሚቆዩ ተገልጿል።

ዜና

ጌትነት ምሕረቴ

ዜና ሐተታ 
አቶ ሚልኪያስ ሳጣ የወላይታ ሕዝብ ዴሞክራሲያዊ ግንባር 

ተወካይ ናቸው።  በደቡብ ኢትዮጵያ ክልል ወላይታ ሶዶ ከተማ 
እየተካሄደ የሚገኘውን የባለድርሻ አካላት ምክክር መድረክ 
ፓርቲያቸውን ወክለው ሲሳተፉ ነው ያገኘናቸው። 

እንደ ፓርቲ ሀገራዊ መግባባትን ለመፍጠር፣ አንድነትን 
ለማፅናት፣ የሀገር ሠላምን ለማረጋገጥ፣ ግጭት ለማስወገድና 
ጠንካራ ሀገር ለመገንባት ሀገራዊ ምክክሩ ወሳኝና ወቅታዊ ነው 
የሚል አቋም አለን ይላሉ።

በዚህ መነሻነትም በፓርቲ ደረጃ እየተሳተፍን ነው። እንደ 
ፓርቲ ለሕዝባችን የምናስብና ለሀገራችን የምንቆረቆር ከሆነ 
በአሁኑ ጊዜ የሀገራዊ ምክክሩ ስኬታማነት ትልቁ አጀንዳችን 
ሊሆን ይገባል የሚሉት አቶ ሚልኪያስ፤ በሀገራዊ ምክክሩን ዳር 
ሆነው የሚመለከቱ አንዳንድ ፓርቲዎችና ግለሰቦች መኖራቸውን 
ይጠቁማሉ። ይህ ትክክል አይደለም። ምክንያቱም መሠረታዊ 
ሀገራዊ ችግሮች እንፍታ ካልን ሃገራዊ ምክክሩ አማራጭ የሌለው 
ምርጫ ነው ያለው ሲሉ ይናገራሉ።

ሀገራዊ ምክክር አካሂደው የሀገራቸውን መሠረታዊ 
ችግሮች ከፈቱ ሀገራት ጎራ ለመሰለፍ እንደ ጅማሮው በቀጣይም 
አሳታፊነትና አካታችነቱን ጠብቆ በቅንነት የሚካሄድ አለበት። 
ይህን ማድረግ ከቻልን ሀገራዊ ምክክርን ያሳኩ ሌሎች ሀገራት 
ስላሉ እኛም የማናሳካበት ሁኔታ የለም ሲሉ ይገልፃሉ።

እንደፓርቲ በምክክሩ ወደ ተሻለ ሀገራዊ መግባባት 
አንመጣለን ብለን ተስፋ አድርገን ነው የሚለውን ሀሳብ ይዘን ነው 
እየተሳተፍን የምንገኘው ከሀገራዊ ምክክሩ መሸሽ የሚያስኬድ 
አይደለም። ሁላችንም የሀገራችን ችግሮች የሚያሳስቡንና 
ለሕዝባችን ዘላቂ ሠላም የምንሻ ከሆነ ባይተዋር የምንሆንበት 
ጉዳይ አይደለም። በመቀራረብ በመነጋገር ለሀገራዊ አንድነት፣  
መግባባትና ሠላም አበክረን መሥራት፣ መሳተፍና ማገዝ 
ይኖርብናል ይላሉ።

የኢትዮጵያ ሕዝብ ለረጅም ዘመናት ተስማምቶ፣ 
ተጋምዶና ተዋልዶ የኖረ ሕዝብ ነው የሚሉት አቶ ሚልኪያስ፤ 
በመነጣጠል፣ በመከፋፈል፥ በመበላላት የምናመጣው አንዳችም 
ትርፍ አይኖርም ሲሉ ይገልጻሉ። ስለዚህ እንደ ሕዝብ አንድነት 
መፍጠር መቀራረብ ከዚህ በፊት የነበሩትን የሚያቀራርቡ 
መልካም እሴቶችን ሁሉ ማጠናከር ለሀገር ግንባታና አንድነት 
ለማዋል ምክክር አይነተኛ መፍትሔ እንደሆነ ያስረዳሉ።

በጥላቻ በጦርነት እንደ ሀገር፥ እንደ ሕዝብና እንደ ግለሰብ 
ከወድመት ውጭ የምናመጣው ለውጥ አይኖርም። እንደበፊቱ 
ተስማምተን ተጋግዘን ተባብረን ይችን በተፈጥሮ ሀብት 
የተቸረችን ሀገር ማልማት የሕዝቡን ሕይወት መቀየር ይኖርብናል 
ሲሉም ሀሳባቸውን ቋጭተዋል።

የቁጫ ሕዝብ ዲሞክራሲያዊ ፓርቲ በመወከል በደቡብ 
ኢትዮጵያ ክልል በክልል ደረጃ የባለድርሻ አካላት የአጀንዳ 
ማሰባሰብ የምክክር መድረክ ሊሳተፍ እንደመጡ የገለጹልን 
ደግሞ አቶ በቀለ አበራ ናቸው። በአሁኑ ጊዜም ኢትዮጵያን 
ካለችበት የችግር አረንቋ እንዴት እናውጣት እና ሕዝቦቿ እንዴት 
ማሻገር ይቻላል የሚል ትልቅ ሀገራዊ ምክክር እየተካሄደ መሆኑን 

የሠለጠነ የፖለቲካ ባሕል 
መገለጫው ምክክር

ይናገራሉ።
አሳታፊና አካታች ሆኖ ከታች ጀምሮ የችግሩን ምንጭ 

አውቆ መፍትሔ ለመስጠት የሚካሄደው ምክክር ይበል የሚሰኝ 
የሚደገፍ ነው የሚሉት አቶ በቀለ፤ እኛም እንደ ፓርቲ ተቀባይነት 
ያለውና ሁሉም የሚደግፈው ተግባር ነው የሚል አቋም አለን 
ይላሉ። ወደፊትም በዚሁ ግልጸኝነት ከተካሄደና ተነቅሰው የወጡ 
መሠረታዊ ሀገራዊ ችግሮች በምክክሩ መፍትሔ የሚሰጣቸው 
ከሆነ ስኬታማ ምከክር ይሆናል የሚል እምነት አለን ነው ያሉት። 

ሀገራዊ ምክክር ለሀገራችን ችግሮች ሁነኛው መፍቻ መንገድ 
ነው የሚሉት ደግሞ የኢትዮጵያ ዜጎች ለማኅበራዊ ፍትሕ 
(ኢዜማ) እና የደቡብ ኢትዮጵያ ክልል የፖለቲካ ፓርቲዎች የጋራ 
ምክር ቤት ምክትል ሰብሳቢ አቶ ተፈራ ታርጮ ናቸው። ሀገራዊ 
ምክክሩ ለአሁኑ ትውልድ ብቻ ሳይሆን ለቀጣዩ ትውልድ የሚበጅ 
ይሆናል ብለን እየሠራን ነው። የተሳካ እንዲሆንም የበኩላችንን 
ድርሻ እየተወጣን ነው ሲሉ ተናግረዋል። 

የሀገር ችግርን ለመፍታትና ዲሞክራሲ ስር እንዲሰድ ሁሉም  
የፖለቲካ ፓርቲዎች በሀገራዊ ምክክሩ በመሳተፍ የበኩላቸውን 
ታሪካዊ አሻራ ማኖር ይጠበቅባቸዋል ነው ያሉት። ምክንያቱም 
ፓርቲዎች ራሳቸውን ለሀገራዊ ውስብስብ ችግሮችን እንዲፈቱ 
ከፍተኛ ጥረት በማድረግ የመፍትሔው አካል ለመሆን መዘጋጀት 
አለባቸው ሲሉ አስተያየታቸውን ሰጥተውናል። በምክክር የተገኙ 
መፍትሔዎችን በመተግበር ረገድም የመንግሥት ቁርጠኝነት 
ሊኖር  ይገባል።

በአሁኑ ጊዜም በደቡብ ኢትዮጵያ በክልል ደረጃ የፖለቲካ 
ፖርቲዎች የመንግሥት አካላትና የተለያዩ የኅብረተሰብ ክፍሎች 
የወከሉ ተመራጮችና የባለድርሻ  አካላት የውይይት ምክክር 
ተካሂዷል። 

እስካሁን በክልል ደረጃ የአጀንዳ ማሰባሰብ የምክክር መድረክ 
በተካሄደባቸው ክልሎችና ከተማ አስተዳደሮች 932 ወረዳዎች 
የሚገኙ የኅብረተሰብ ክፍሎች በምክክሩ መሳተፋቸውን 
የኢትዮጵያ ሀገራዊ ምክክር ኮሚሽን መረጃ ያመለክታል። 

በደቡብ ኢትዮጵያ በክልል ደረጃ የአጀንዳ የማሰባሰብ 
የምክክር ምዕራፍ ከጥቅምት 18 ቀን ጀምሮ መካሄዱ ይታወሳል 
መካሄዱ ይታወሳል። በአጀንዳ ማሰባሰብ የምክክር ምዕራፉ 
የፖለቲካ ፖርቲዎች፣ የሃይማኖት ተቋማት፣ የሲቨል ማኅበረሰብ 
ተፅዕኖ ፈጣሪ ሰዎችና ሌሎች የተመረጡ የኅብረተሰብ ክፍሎች 
ተወካዮች ተሳትፈዋል። 

ልጅዓለም ፍቅሬ

አዲስ አበባ፡- በመቅደላ ጦርነት ወቅት ተዘርፎ ወደ 
እንግሊዝ ሀገር የሄደው የዳግማዊ አፄ ቴዎድሮስ ጋሻ ከ156 
ዓመታት በኋላ ትናንት ወደ ኢትዮጵያ ተመልሷል፡፡ የተዘረፉ 
ቅርሶችን ለማስመለስ የሚደረገው ሥራ ተጠናክሮ እንደሚቀጥል 
ተጠቁሟል፡፡ 

ቅርሱ ወደ ኢትዮጵያ ከመጣ በኋላ ርክክብ ተደርጎ ወደ 
ብሔራዊ ሙዚየም የገባ ሲሆን ቅርሱን ለማስመለስ ከአንድ 
ዓመት በላይ የሚፈጅ ጥረት መደረጉን በርክክቡ ወቅት 
ተገልጿል፡፡

የኢትዮጵያ ቅርስ ጥበቃ ባለሥልጣን ዋና ዳይሬክተር 
አበባው አያሌው በዕለቱ እንደገለጹት፤ ቅርሶች የሀገርና 
የትውልድ ምልክት በመሆናቸው የተዘረፉትን ለማስመለስ ጥረት 
ማድረግ ይገባል፡፡

ቅርሱ ከአንድ ዓመት በፊት በእንግሊዝ ለጨረታ ቀርቦ 
የነበረ መሆኑን የጠቀሱት ዋና ዳይሬክተሩ፤ ጨረታ 
ያወጣው ተቋም ጨረታውን ለመሰረዝ ፈቃደኛ ያልነበረ 
ቢሆንም ጋሻው የአንድነት፣ የነፃነትና የክብር ተምሳሌት 
በመሆኑ በተወሰደ ጠንካራ አቋም ሊስማማ ተገዷል 
ብለዋል፡፡ በተለያዩ ጊዜያት የተዘረፉ ቅርሶች መመለሳቸው 
ለቱሪዝሙ ዘርፉ ያለው አስተዋፅዖ ከፍተኛ መሆኑንም 
ጠቁመዋል፡፡ 

እንደ ዋና ዳይሬክተሩ ገለጻ፤ ቅርሱ በልዑል ኤርሚያስ 
ሣሕለ ሥላሴ ኃይለ ሥላሴ እና በኢትዮጵያ ንጉሣዊ በጎ 
አድራጎት  ባለአደራ ድርጅት ግዢ ተደርጎ ወደ ኢትዮጵያ 
ሊመለስ ችሏል፡፡ 

ቅርሱ በኦንላይን ጨረታ እንደወጣ ጥቆማ ከደረሰ 

መዓዛ ማሞ

አዲስ አበባ፡ ባለፉት ሦስት ወራት ከግብርና ምርቶች የወጪ 
ንግድ አንድ ነጥብ አምስት ቢሊዮን ዶላር መገኘቱን የግብርና 
ሚኒስቴር ገለጸ፡፡ ለማዳበሪያ ግዥ የሚውል 156 ቢሊዮን ብር 
መፈቀዱ ተመላክቷል። 

የግብርና ሚኒስትር ግርማ አመንቴ (ዶ/ር) በ2017 በጀት 
ዓመት በ100 ቀናት እቅድ አፈጻጸም የተገኙ ዋና ዋና ስኬቶች ላይ 
ትናንት መግለጫ በሰጡበት ወቅት እንደተናገሩት፤ በሦስት ወራት 
ከግብርና የወጪ ንግድ ምርቶች አንድ ነጥብ አንድ ቢሊዮን ብር 
ለማግኘት ታቅዶ አንድ ነጥብ አምስት ቢሊዮን ዶላር ተገኝቷል፡፡ 

ገቢው ከፍተኛ መሆኑ ትልቅ ስኬት መሆኑን ሚኒስትሩ 
አስታውቀው። ሰሊጥ፣ ለውዝ፣ አኩሪ አተር እና ሌሎችም ቀድሞ 
ከነበራቸው የምርት ሁኔታ ከፍተኛ ጭማሪ ማሳየታቸውን 
አስረድተዋል።  

ከግብርና ምርቶች የወጪ ንግድ 1 ነጥብ 5 ቢሊዮን ዶላር ተገኝቷል
-  ለማዳበሪያ ግዥ 156 ቢሊዮን ብር ተፈቅዷል

በግብርናው ዘርፍ በዚህ ዓመት ስድስት ነጥብ አንድ በመቶ 
ዕድገት ይመዘገባል ተብሎ እንደሚጠበቅ አመላክተው፤ ለዚህም 
አስፈላጊው ሥራ ሁሉ እየተሠራ መሆኑን አንስተዋል። 

ባለፈው ዓመት ከቡና ምርት ከፍተኛ ውጤት መመዝገቡን 
አስታውሰው፤ በተያዘው ዓመትም ከቡና ምርት 2 ቢሊዮን ዶላር 
ገቢ እንደሚጠበቅ ጠቁመዋል፡፡

በመኸር እርሻ በዘር ከተሸፈነው 20 ሚሊዮን 235 ሺህ 184 
ሄክታር መሬት ውስጥ አንድ ሚሊዮን 793 ሺህ 931 ሄክታር 
መሬት ላይ ያለ የደረሰ ሰብል ተሰብስቦ አምስት ሚሊዮን 305 
ሺህ 380 ኩንታል ምርት ተገኝቷል ብለዋል፡፡

በ2017 የምርት ዘመን መስኖ ስንዴ በሁሉም ክልሎች አራት 
ነጥብ ሁለት ሚሊዮን ሄክታር መሬት ለማረስ እና 173 ሚሊዮን 
ኩንታል ምርት ለማግኘት ታቅዶ ወደ ተግባር መገባቱንም 
ተናግረዋል። 

እንደ ሚኒስትሩ ገለጻ በዚህ ዓመት በክረምት እና በበጋ 

የአፄ ቴዎድሮስ ጋሻ ከ156 ዓመታት 
በኋላ ወደኢትዮጵያ ተመለሰ

በኋላ የኢትዮጵያ ቅርስ ጥበቃ ባለሥልጣን ጨረታው 
እንዲቆም በጻፈው ደብዳቤ መሠረት ከኢትዮጵያ ቅርስ አስመላሽ 
ብሔራዊ ኮሚቴ እና በውጭ ጉዳይ ሚኒስቴር በእንግሊዝ 
የኢትዮጵያ ኤምባሲ በኩል ጥረት መደረጉንም አብራርተዋል፡፡

ቅርሱ ከ156 ዓመታት በፊት ከመቅደላ ተዘርፎ የተወሰደ 
ነው ያሉ ሲሆን፤ በቀጣይም በየትኛውም አጋጣሚ ከሀገር የወጡ 
ቅርሶች ለማስመለስ ትኩረት መደረጉን አስረድተዋል። 

በተጨማሪም የኢትዮጵያ ቅርሶች የት የት እንደሚገኙ ጥናት 
እየተደረገ መሆኑን ጠቅሰው፤ በሕግ አግባብ የሚመለሰውን በሕግ 
በዲፕሎማሲ ጥረት የሚመጣውን በዲፕሎማሲ ለማስመለስ 
ጥረት እየተደረገ መሆኑን አመላክተዋል። 

ቅርሱ ከኢትዮጵያ ስለመሆኑ መቅደላን ጠቅሶ የተዘረፈበት 
ጊዜ የሚያሳይ ምልክት እንዳለውም ነው አንስተዋል፡፡

የጥንታዊት ኢትዮጵያ ጀግኖች አርበኞች ማኅበር 
ፕሬዚዳንት ልጅ ዳንኤል ጆቴ መስፍን በበኩላቸው፤ ብሔራዊ 
አንድነትን ለመገንባት ቅርሶችንና የቀደሙ ታሪኮች በአግባቡ 
በመረዳት ያስፈልጋል ብለዋል፡፡

በተለያዩ ጊዜያት የተዘረፉ ቅርሶች ለማስመለስ የሚደረገው 
ጥረት ይበል የሚያሰኝ ነው ያሉት ፕሬዚዳንቱ፤ ቅርሶች 
የሉዓላዊነትና የአልደፈር ባይ ኢትዮጵያውያን የማንነት መገለጫ 
መሆናቸውን ገልጸዋል። 

ጋሻውን ለማስመለስ የብዙ ሰዎችና ተቋማት ጥረት 
ታክሎበት ወደ ኢትዮጵያ በግዢ እንዲመጣ ተደርጓል ያሉት 
ደግሞ የኢትዮጵያ ብሔራዊ ቅርስ አስመላሽ ኮሚቴ አባል አሉላ 
ፓንክረስት (ዶ/ር) ናቸው፡፡

ጨረታ ያወጣው ተቋም ጨረታውን እንዲሰርዝ የተለያዩ 
ዓለም አቀፍና ታዋቂ ሚዲያዎች፣ የፓርላማ አባላት እንዲሁም 
ታዋቂ ሰዎች ጫና እንዲደርጉ ማድረጋቸውን ተናግረዋል፡፡

ስምንት ነጥብ ሁለት ሚሊዮን ሄክታር መሬት በስንዴ ምርት 
በመሸፈን 3 መቶ ሚሊዮን ኩንታል የስንዴ ምርት ለማግኘት 
ታቅዷል፡፡

በዚህ ሩብ ዓመት 512 ሺ 216 ነጥብ ዘጠኝ ሜትሪክ ቶን 
ማዳበሪያ ለተጠቃሚዎች ማሰራጨት መቻሉን ተናግረው፤ 
ለ2017/18 የምርት ዘመን ለመስኖ፣ ለበልግ እና ለመኸር የሚውሉ 
"ዩሪያ" እና "ዳፕ" በአጠቃላይ ሁለት ሚሊዮን 404 ሺ 729 
ሜትሪክ ቶን የአፈር ማዳበሪያ ለመግዛት መታቀዱን ገልጸዋል፡፡

ለ2017/18 የምርት ዘመን ለማዳበሪያ ግዥ 156 ቢሊዮን ብር 
መፈቀዱን አስታውቀው፤ ሁለት ሚሊዮን ኩንታል ምርጥ ዘር 
ለማቅረብ በዕቅድ ተይዞ እየተሠራ ይገኛል ብለዋል። 

በተያዘው በጀት ዓመት በሌማት ትሩፋት ምርቶች የአምስት 
ነጥብ አራት በመቶ ዕድገት ይመዘገባል ተብሎ እንደሚጠበቅ 
የጠቆሙት ሚኒስትሩ፤ በተያዘው ዓመት 12 ቢሊዮን ሊትር 
የወተት ምርት ይገኛል ተብሎ እንደሚጠበቅ አመላክተዋል፡፡ 

በ2017 በጀት ዓመት በአረንጓዴ አሻራ መርሐ ግብሮች ሰባት 
ነጥብ አምስት ቢሊዮን ችግኞች ለመትከል እቅድ ተይዞ እየተሠራ 
መሆኑንም አስታውቀዋል። 

ግርማ አመንቴ (ዶ/ር)



  

ከአዲስ አበባ ከተማ  አስተዳደር ባህል፣ኪነጥበብ እና 
ቱሪዝም ቢሮ ጋር በመተባበር በየሳምንቱ የሚታተም

ገጽ 17

ገጽ  9

  “ዘመናዊነት ፣ አዲስ ከተማነትና ዕድገት’’

አገልግል
የቅዳሜ መጽሔት የው

ስጥ
 ገጾ

ች

7ገጽ

ቅድመ ምርመራ- 
የማህፀን በር ካንሰርን 

ለመከላከል

ስለ ልጅ - የእናት 
ትከሻ 

ዳንኤል ዘነበ            

የከተሞች እድገትና መስፋፋት ለቱሪዝም ዘርፍ 
ከፍተኛ አስተዋፅዖ የሚያበረክት መሆኑ እሙን ነው 
። በዓለም አቀፍ ደረጃ 50 በመቶ የሚሆነው ሕዝብ 
በከተማ ይኖራል። የከተማ ቱሪዝም ከ20 በመቶ 
በላይ የገበያ ድርሻ የሚይዝ ዘርፍ ነው። በከተሞች 
የትራንስፖርት አቅርቦቶች፣ ምቹ የመዝናኛና የማረፊያ 
አማራጮች ለቱሪዝም ዕድገቱ ታሳቢ ተደርገው 
መሠራት መቻላቸው፤ የቱሪዝም ዋነኛ ግብዓቶች 
ናቸው፡፡ 

በመሆኑም በርካታ ሀገራት የከተማ ቱሪዝም 
ከፍተኛ የገበያ ድርሻ የሚይዝ እንደሆነ በመረዳት 
ከተሞቻቸውን ሲያለሙ የቱሪዝም ዘርፉን ታሳቢ 
አድርገው ያለማሉ። በኢትዮጵያ ያሉትን ከተሞች 
የቱሪዝም ዘርፉን ለማሳደግ መጠቀም ይገባል። 

ከሰሞኑ አዲስ አበባ ከተማ አስተዳደር ባሕል 
ኪነጥበብና ቱሪዝም ቢሮ በዓለም ለ45ኛ ጊዜ በሀገሪቱ 
ለ37ኛ ጊዜ የሚከበረውን የቱሪዝም ቀን አስመልክቶ 
"ዘመናዊነት አዲስ ከተማነትና ዕድገት" በሚል መሪ 
ሃሳብ ውይይት አካሂዶ ነበር። በመድረኩ የከተማ 
ቱሪዝም ከፍተኛ የገበያ ድርሻ የሚይዝ በመሆኑ 
በሀገራችን ያሉትን ከተሞች ዘርፉን ለማሳደግ መጠቀም 
እንደሚገባ ተጠቁሟል ።  

በመድረኩ ላይ ተገኝተው ንግግር ያደረጉት 
የቱሪዝም ሚኒስቴር ዴኤታ አቶ ስለሺ ግርማ፤ በዓለም 
አቀፍ ደረጃ ከሚገኙ የቱሪዝም ልማት ሥራዎች ውስጥ 
የከተማ ቱሪዝም የሚጠቀስ ሲሆን፤ ይህም የከተማ 
እድገት ለቱሪዝም እድገት ትልቅ አዎንታዊ አስተዋፅዖ 
እንዳለው ገልጸዋል። በዓለም አቀፍ ደረጃ 50 በመቶ 
የሚሆነው ሕዝብ በከተማ የሚኖር ሲሆን፤ የከተማ 
ቱሪዝም ከ20 በመቶ በላይ የገበያ ድርሻ የሚይዝ ዘርፍ 
ነው ያሉት አቶ ስለሺ፤ ኢትዮጵያ ከሁለት ሺህ በላይ 

«“የባሕር በር የመላ ኢትዮጵያውያን 
ጥያቄ በመሆኑ ለስኬቱ ያለ ልዩነት 

ልንሠራ ይገባል˝«

ከተሞች ያሉባት ሀገር በመሆኗ የከተማ ቱሪዝም ለማሳደግ 
ወሳኝ ዘርፍ ነው ብለዋል። 

በከተማ ውስጥ የሚጎበኙ መስሕቦች፣ ጎብኚዎች 
የሚንቀሳቀሱበት የትራንስፖርት አማራጭ እና ከጉብኝት 
በኋላ ማረፊያ፣ መዝናኛና መመገቢያ ቦታ ቱሪዝም 
የሚጠይቃቸው መሠረታዊ ነገሮች መሆናቸውን 
ተናግረዋል። በአዲስ አበባ ከተማ የተሠሩ የቱሪዝም 
ልማት ሥራዎች የከተማ ቱሪዝምን ለማጠናከርና 
ለማስፋፋት ብሎም እንግዶችን ተቀብሎ ለማስተናገድ 
አስፈላጊ የሆኑ የቱሪዝም መሠረታዊ ምሰሶዎች የሚያሟሉ 
መሆኑን ገልጸዋል። 

አቶ ስለሺ እንደገለጹት፤ የአዲስ አበባ ከተማ በውጭ 
ቱሪስቶች ዘንድ እንደ መተላለፊያ ታገለግል የነበረች ከተማ 
ሆና ቆይታለች። አሁን ላይ በተሠሩ የቱሪስት መሠረተ 
ልማትና የመዳረሻ ማስፋፊያ ሥራዎች የቱሪስቶች መዳረሻ 
መሆን ችላለች። በመዲናዋ የሀገር ወስጥ ጎብኚዎች 
የሚጎበኟቸው ቦታዎች እንዳልነበሩ አንስተው፤ አሁን 
ላይ ባሏት የቱሪዝም መዳረሻዎች ከፍተኛ የሀገር ውስጥ 
የቱሪዝም እንቅስቃሴ ከመፍጠር ባለፈ ከተማዋ ተመራጭ 
ዓለም አቀፍ ሁነት አስተናጋጅና የተቋማት መቀመጫ 
መሆኗን አስታውቀዋል። 

በዓለም አቀፍ ደረጃ ከተቀመጡ የዘላቂ ልማት ግቦች 

ውስጥ አንዱ የከተሞችና የነዋሪዎችን አኗኗር ሁኔታ 
አካታች፣ ሠላማዊና ችግሮች ቢመጡ መቋቋም የሚችል 
ማድረግ ያስፈልጋል። ይህም ከተሞች ዘላቂ እድገት 
እንዲኖራቸው አስፈላጊ ነው። በመሆኑም ለከተማ 
እድገት የመሠረተ ልማት መስፋፋት፣ የአገልግሎት 
አሰጣጥን ማዘመን፣ የባሕል መዛባት እንዳይከሰት 
ማድረግ እንዲሁም የከተማ ቱሪዝም ራሱን የቻለ 
የተቀናጀ የጉብኝት ጥቅል ሊኖር ይገባል ብለዋል። 

በዚህ መድረክ ላይ የኪነ ሕንፃ መምህር የሆኑት አቶ 
ዳዊት በንቲ በበኩላቸው፤ መሠረተ ልማትና ዘመናዊ 
ከተማነት፣ ባሕል ልማድና እምነት ሳይለወጡ ወደፊት 
የመገስገስ ልማድ ሲሆን ዘመን የደረሰበትን ቴክኖሎጂ 
በመጠቀም ተደራሽነት ላይ በመሥራት ከተማዋን 
ተመራጭ የቱሪዝም መዳረሻ ማድረግ እንደሚገባ 
ጠቁመዋል፡፡

ቱሪዝም ያለሠላም የማይታሰብ መሆኑን ያነሱት 
የአዲስ አበባ ከተማ አስተዳደር ባሕል ኪነጥበብና ቱሪዝም 
ቢሮ ኃላፊ ሂሩት ካሣው (ዶ/ር)፤ ቱሪዝም የኢኮኖሚ 
ሴክተር ብቻ ሳይሆን የሠላም ትልቁ መሣሪያ መሆኑን 
ገልጸዋል፡፡ አክለውም ቱሪዝም የሰዎች እንቅስቃሴ እና 
የተለያዩ ባሕልና እሴቶች ልውውጥ ለማድረግ የሚያስችል 
በመሆኑ የአንድን ሀገር ሠላም ለማምጣት የሚችል ትልቁ 
መሣሪያ ነው ሲሉ ተናግረዋል ።

በኢትዮጵያ ባለፉት የለውጥ ዓመታት መንግሥት 
ሀገራዊና ዓለም አቀፋዊ ነባራዊ ሁኔታዎችን በውል 
ተገንዝቦ ለከተሞች ዕድገትና መስፋፋት በልዩ ትኩረት 
እየሠራ ይገኛል። ለአብነት በአዲስ አበባ የተከናወኑ 
የቱሪዝምና የመሠረተ ልማት ግንባታ ሥራዎች እንዲሁም 
በተለያዩ አከባቢዎች እየተካሄደ ያለው የኮሪደር ልማትም 
ከተማዋን የተለየ ገጽታ እንድትላበስ አስችሏታል። ይህም 
የአፍሪካውያን መዲና የሆነችው አዲስ አበባን በቱሪስቶች 
ተመራጭ እንድትሆን አድርጓታል ። 

- የታሪክ ተመራማሪ 
     ፕሮፌሰር  አደም ካሚል

ዜና

ከ1ኛ ገጽ የዞረ

የትምህርት ተቋም ጋር በመተባበር ያዘጋጀው 
ዓለም አቀፍ የሃይማኖት ተቋማት ጉባኤ ከጥቅምት 
25 ጀምሮ በአዲስ አበባ ከተማ ይካሄዳል። 

ኢትዮጵያ በበይነ እምነቶች መካከል 
የሚደረግ ዓለም አቀፍ ኮንፈረንስ ለማካሄድ 
ዝግጅቷን አጠናቃለች ያሉት ሚኒስትር ዴኤታው፤ 
ኮንፈረንሱ ለሁለት ቀናት እንደሚቆይና ከሀገር 
ውስጥ ከአውሮፓ፣ ከእስያ፣ ከአፍሪካ እና ከተለያዩ 
የእምነት ተቋማት የተውጣጡ የሃይማኖት አባቶችን 
ጨምሮ 360 ተሳታፊዎች እንደሚገኙ ተናግረዋል።

በሀገሪቱ በሃይማኖትና ማኅበራዊ ጉዳዮች ላይ 
የሚያጠኑ 15 ታዋቂ ዩኒቨርሲቲዎች የሚሳተፉ 
ሲሆን፤ የኢትዮጵያን የሃይማኖት ተቋማት 
የአብሮነት እሴት የሚያሳዩ ጽሑፎች እንደሚቀርቡ 
አስታውቀዋል።

እንደ ሚኒስትር ዴኤታው ገለጻ፤ በጉባኤው 
የእምነት ተቋማት በሠላምና በአብሮነት ጉዳዮች 
እየሠሩ ያሉትን ሥራዎች በተመለከተ ውይይት 
ይደረጋል። በጉባኤው የሚሳተፉ ሀገራትም ልምድና 
ተሞክሯቸውን ያካፍላሉ፡፡

በአጠቃላይ በጉባኤው የእምነት ተቋማት 
ተሳታፊዎች  አብረው መሥራት የሚያስችሏቸው 
ጉዳዮች ላይ የጋራ መግባባት ላይ ይደርሳሉ ተብሎ 
እንደሚጠበቅ አመላክተዋል። 

በተለያዩ ክልሎች በርካታ ቱሪስቶችን መሳብ የሚችሉ ግዙፍ 
ፕሮጀክቶች ተገንብተዋል፤ እየተገነቡም ነው። መሰል የመሠረተ ልማት 
ሥራዎች ቱሪዝሙን ለማሳደግ አይነተኛ ሚና እንዳላቸው እሙን ነው። 
ይሁንና ከቱሪዝም ልማቱ ጋር ተያይዞ የሠለጠነ የሰው ኃይልና የዘመነ 
አገልግሎት ደግሞ አስፈላጊ መሆኑን ባለሙያዎችና የዘርፉ ኃላፊዎች 
ሃሳባቸውን ሰጥተዋል። 

የሆቴልና ቱሪዝም ማኅበር ፕሬዚዳንት አቶ አሸናፊ ሙሉጌታ 
እንደሚናገሩት፤ ታይላንድና የተለያዩ ሀገራት ያላቸውን አነስተኛ ነገር 
ይዘው በሠለጠነ መንገድ አገልግሎት ስለሚያቀርቡ የቱሪዝም ገቢያቸው 
አያሌ መሆኑን ይጠቁማሉ።  

ኢትዮጵያ በቂ የቱሪዝም ሃብት እያላት የመሠረተ ልማት 
ግንባታውም እያደገ የዘመነ አገልግሎትን በተሻለ መንገድ ማቅረብ 
ባለመቻሉ የሚደርሰውን ኪሳራ ከፍተኛ መሆኑን ጠቁመው፤ ኪሳራውን 
ለማካካስ በሀገር ውስጥ ብቻ ሳይሆን በውጭ ሀገራት ጭምር ሥልጠናና 
በማቅረብ እንዲሁም ልምዶችን በመቅሰም  የቱሪዝም አገልግሎት ዘርፉን 
ማዘመን ይገባል ሲሉ ያስረዳሉ። 

በዘርፉ ያለውን አገልግሎት አሰጣጥ ለማዘመን ሆቴሎችን ደረጃውን 
በጠበቀ መልኩ መገንባትና ተወዳዳሪ ባለሙያዎችን ማሰማራት 
እንዳለባቸው ይጠቁማሉ።   

እንደ እርሳቸው ገለፃ፤ የቱሪዝም ኢንዱስትሪውን አቅም መገንባት 
ለሀገር የኢኮኖሚ ዕድገት አይነተኛ ሚና አለው፡፡ የሆቴልና ቱሪዝም ዘርፉ 
ላይ ትልቅ ለውጥ ለማምጣት በዘርፉ ለተሰማሩ ባለሙያዎች ተከታታይ 
ሥልጠና በዘላቂነት ማቅረብ ያስፈልጋል። 

በሆቴልና ቱሪዝም እንዲሁም በባሕላዊ ሆቴሎች ዙሪያ 
የሚጠበቀውን ያህል እድገት እንዳልተመዘገበ የሚናገሩት አቶ አሸናፊ፤ 
በዘርፉ የሚሰጡትን አገልግሎቶች አንድ ርምጃ ወደፊት በማስኬድ 
ከዘርፉ የሚገኘውን ገቢ ማሳደግ ይገባል ይላሉ።   

አዲስ አበባ በቱሪዝም መስክ ውጤታማነቷን እያሳደገች ነው 
በቀጣይ ደግሞ አገልግሎቱም ላይ ትኩረት ተደርጓል ያሉት ደግም የአዲስ 
አበባ ብልፅግና ፓርቲ ቅርንጫፍ ጽሕፈት ቤት ኃላፊ አቶ ሞገስ ባልቻ 
ናቸው፡፡

ከ1ኛ ገጽ የዞረ እንደእርሳቸው ከሆነ፤ ቱሪዝም ፈጣን ቀልጣፋና የዘመነ 
አገልግሎትን ይሻል። አዲስ አበባን ለነዋሪዎቿ ብቻ ሳይሆን ለቱሪዝም 
ዘርፉ ምቹ ለማድረግ በርካታ መሠረተ ልማቶች ተገንብተዋል። ነገር 
ግን በቀጣይ በትልቁ ትኩረት ሰጥቶ መሠራት ያለበት ፈጣን፣ ቀልጣፋና 
የዘመነ አገልግሎት ላይ ነው፡፡

በጣም ቅን የሆነና ደረጃውን የጠበቀ አገልግሎት የምንሰጥበትን 
ሁኔታዎች ካልፈጠርን መሠረተ ልማት ብቻውን ቱሪዝምን እንደማያሳድግ 
አቶ ሞገስ ያነሳሉ። የሆቴልና ቱሪዝም ተቋማት፣ አስጎብኚ ድርጅቶች፣ 
የወጣቶችና ከኪነጥበብ ባለሙያዎች  እንዲሁም በቱሪዝም ዘርፉ የሚሠሩ 
ባለድርሻ አካላት መሠረተ ልማቱ ላይ ተመሥርቶ አገልግሎት አሰጣጡን 
የማዘመን፣ ለተገልጋዮች ምቹና ሠላማዊ ማድረግ ላይ በቀጣይነት አፅንዖት 
ሊሰጡት ይገባል ይላሉ። 

ሀገራችን ቱባ የሆኑ ባሕላዊ ቅርሶችና ሀብቶች ያላት ሆና በተለያዩ 

ግጭቶችና አለመግባባቶች ምክንያት ችግር ይፈጠራል፤ በሌላ በኩል 

ደግሞ ሰላም ባለባቸው አካባቢዎች የሚመጣውም ቱሪስት እየሰፋ 

እንዲሄድ ጥራት ያለው አገልግሎትን በበቂ ሁኔታ ለማቅረብ መሥራት 

ይገባል ሲሉ ነው ያመላከቱት። 

የአዲስ አበባ ባሕል ኪነጥበብና ቱሪዝም ቢሮ ኃላፊ ሒሩት 

ካሣው (ዶ/ር) በበኩላቸው፤ ቱሪዝም ከጉብኝትና ከተለያዩ የመዝናኛ 

እንቅስቃሴዎች ባለፈ ከተለያየ አስተዳደግ፣ አኗኗር፣ እምነትና ባሕል 

የመጡ ሰዎችን የሚያገናኝ ድልድይ መሆኑን ያስረዳሉ፡፡

የዘርፉ ተዋንያን የመንግሥት የግሉ ዘርፍና የሲቪክ ማኅበራት 

በመሪነት አንድ ላይ በመሆን እያንዳንዱን የውጪም ሆነ የሀገር 

ውስጥ ቱሪዝም እንቅስቃሴን ወደ ሀገር ግንባታ እንዲቀየር በመልካም 

ሥነምግባርና በዘመነ አገልግሎት ማገልገል እንደሚገባም ይገልጻሉ።

ሀገር በቱሪዝም ስታድግ እንደግለሰብም ገቢ ሊያድግ እንደሚችል 

በማሰብ አስጎብኚዎች፣ የቱሪዝምና ሆቴል ተቋማትና ባለሙያዎችም 

እራሳቸውን ለማስተማር፣ አገልግሎታቸውን ለማሻሻልና ብቃት ያለው 

መስተንግዶ ለማቅረብ ከወዲሁ አስበው ሊሰሩ እንደሚገባም ያስገነዝባሉ።

ቱሪዝም ከመሠረተ ልማት ባሻገር ብቁ ባለሙያና ምቹ አገልግሎትን 

ስለሚሻ እያንዳንዱ ግለሰብ ዘመኑን የዋጀ አገልግሎትን በማቅረብ ጥረት 
ማድረግ እንዳለባት ባለሙያውና ኃላፊዎቹ ሃሳባቸውን ሰጥተዋል። 

 

የዘመነ አገልግሎትን የሚሻው...

ናቸው።
የኮሪደር ልማቶቹ አዋሳኝ የወንዝ ተፋሰሶችን 

ያቀፉ፣ የብስክሌት እና እግረኛ መንገዶች፣ የከተማዋን 
ማስተር ፕላን ታሳቢ ያደረጉ እና ሌሎችም ዘርፈ-ብዙ 
ጉዳዮችን አካተዋል። በመጀመሪያው ምዕራፍ ግንባታ 
ከተከናወነባቸው አካባቢዎች መካከል ፒያሳ፣ አራት ኪሎ፣ 
ቦሌ፣ መገናኛ፣ ሜክሲኮ እና ሲኤምሲ ይገኙበታል። 

የምዕራፍ ሁለት የኮሪደር ልማት ደግሞ ቦሌ፣ ለሚ 
ኩራ እና አቃቂ ቃሊቲ ክፍለ ከተሞችን ያካተተ ነው። 
ስማርት ሲቲ በአዳዲስ ቴክኖሎጂዎች የተደገፈ የከተሞችን 
አሠራር መረጃን ለመለዋወጥ የሚያስችሉ ፈጣን የዳታ 
ትንተና የሚይዝ ነው። 

የቦሌ-መገናኛ ኮሪደር ልማት ላይ የተገጠሙ 
ቴክኖሎጂዎችን በሚመለከት በምክትል ከንቲባ ማዕረግ 
የአዲስ አበባ ከተማ አስተዳደር ሥራና ክህሎት ቢሮ ኃላፊ 
አቶ ጥራቱ በየነ እንደተናገሩት፤ የሃገራችንን የመንገድ ሥራ 
ደረጃ ከፍ የሚያደርግ ግንባታ በቦሌ መገናኛ ኮሪደር ልማት 
ተከናውኗል ብለዋል። 

በቦሌ መገናኛ ኮሪደር ልማት ወደፊትን ታሳቢ 
ያደረጉ ቴክኖሎጂዎች ጥቅም ላይ ውለዋል ያሉት አቶ 
ጥራቱ፤ በልማቱ የመንገድ ላይ መብራቶቹ የኤሌክትሪክ 
መኪና ቻርጅ ማድረጊያ፣ የደኅንነት ካሜራ፣ የሚለዋወጡ 
መብራቶች፣ ከአንድ ማዕከል መቆጣጠር የሚያስችል 
መሣሪያዎች እና ሌሎች ቴክኖሎጂዎች እንዳሉት ነው 
የገለጹት። 

በቦሌ መገናኛ ኮሪደር ልማት ከመጀመሩ በፊት 
ጨለማ፣ የትራፊክ መጨናነቅ፣ የብስክሌትና የእግረኛ 
መንገድ አለመኖሩን አንስተው፤ ከዚህም በላይ ዝቅተኛ 
የንግድ እንቅስቃሴ እንደነበር ተናግረዋል። አሁን ላይ 
የመንገድ ግንባታው ሙሉ ለሙሉ በማጠናቀቅ ስማርት 
ሲቲን ያሟላ መንገድ ለትራፊክ ክፍት ተደርጓል ነው 
ያሉት። 

የኮሪደር ልማቱ አራት ነጥብ ሦስት ኪሎ ሜትር 
እንደሚሸፍን አንስተው፤ ይህም 10 መኪኖችን በአንድ 
ጊዜ ማሳለፍ የሚችል መንገድ በመሆኑ የከተማዋ ትልቁ 
የመንገድ ስፋት የያዘ መሆኑን አስረድተዋል። መሥመሩ 

በቦሌ በኩል የሚገቡ ዓለም አቀፍ የእንግዶች መቀበያ 
መንገድ ነው በመሆኑ ከዚህ ቀደም የነበረውን በማፍረስ 
እንደገና ተስፋፍቶ ተሠርቷል ብለዋል። 

በተለይም መሠረታዊ የትራንስፖርት እንቅስቃሴን 
ለማሳለጥ፣ የትራፊክ ፍሰት ሥርዓቱን ለማዘመን፣ በመንገድ 
ደኅንነት፣ በወንጀል፣ እሳትና ድንገተኛ አደጋዎችን መከላከል፣ 
የአምቡላንስ አገልግሎቱን ለማቀላጠፍና ለማዘመን 
አገልግሎቱን ከአንድ ማዕከል መስጠት የሚያስችሉ 
እጅግ የዘመኑ ቴክኖሎጂዎች ጥቅም ላይ እንደዋሉም ነው 
የገለጹት።  

የኮሪደር ልማት ሥራው በቀን 24 ሰዓት በሳምንት 
ሰባቱንም ቀናት እንዲሠራ የቅርብ ክትትል በመደረጉ 
ግንባታው በፍጥነት እንዲጠናቀቅ አድርጓል ነው ያሉት። 

ከ1ኛ ገጽ የዞረ

የስማርት ሲቲ ስታንዳርድን ያሟላው...

በሠላምና አብሮነት...

አዲስ አበባን ከወረዳ እስከ ማዕከል ማራኪና ሳቢ፣ 
ቀልጣፋ የአሠራር ሥርዓት፣ ዲጂታል ቴክኖሎጂን 
በመጠቀምም ዘመኑን የዋጀ አገልግሎት ዕውን በማድረግ፣ 
ለነዋሪዎቿ ምቹና ተመራጭ ከተማን የመገንባት እሳቤ 
ተጠናክሮ እንደሚቀጥልም ተናግረዋል።  

ለከተማዋ የመንገድ ኮሪደር ልማት ፕሮጀክቶቹ 
የከተማዋ ነዋሪዎች፣ የንግዱ ማኅበረሰብ፣ የፌዴራል 
እና የከተማ አስተዳደሩ የመንግሥት ተቋማት ድጋፍ እና 
አጋርነት ለፕሮጀክቶቹ መፋጠን የራሱ የሆነ አዎንታዊ 
አስተዋፅዖ እያበረከተ ነው ብለዋል። 

የኮሪደር ልማት ዋና ዓላማው ከተማችንን ለመኖር 
ምቹ ማድረግ፣ ማደስ፤ ገጽታዋን ማሻሻልና ከልማቱ ማንም 
ወደ ኋላ ሳይቀር ሁሉም ተጠቃሚ እንዲሆን ማስቻል ነው 

ሲሉ የአዲስ አበባ ከተማ አስተዳደር ከንቲባ አዳነች አቤቤ 
ገልጸዋል።

መገናኛ የሚገኘው የውስጥ ለውስጥ የእግረኛ መንገድ 
በ45 ቀናት ውስጥ ተጠናቅቆ ለአገልግሎት ክፍት ይደረጋል 
ብለዋል፡፡ አሁን ላይ ሥራው ከተጀመረ ሦስተኛ ቀኑን 
መያዙንም አያይዘው ተናግረዋል፡፡

የኮሪደር ልማት ዋና ዓላማው ከተማችንን ለመኖር ምቹ 
ማድረግ፣ ማደስ፤ ገጽታዋን ማሻሻል እና ከልማቱ ማንም 
ወደ ኋላ ሳይቀር ሁሉም ተጠቃሚ እንዲሆን ማስቻል 
ነውም ብለዋል።

ሁለተኛው ዙር የኮሪደር ልማት ሥራ በአጠቃላይ 2,817 
ሄክታር መሬት በሚሸፍን እና 132 ኪሎ ሜትር ርዝመት 
ባለው ቦታ ላይ የሚገነባ መሆኑንም ነው ያስታወቁት። 

አዲስ አበባን ጨምሮ በተለያዩ የክልል 
ከተሞች በርካታ የልማት ሥራዎች እየተሠሩ 
እንደሚገኝ ገልጸው፤ የኮንፈረንሱ ተሳታፊዎች 
የአንድነት ፓርክን፣ የዓድዋ ሙዚየምን፣ የኮሪደር 
ልማቶችን እንደሚጎበኙ አስታውቀዋል።

እንግዶቹ በኢትዮጵያ በእምነት ተቋማት 
መካከል ያለውን አብሮነት እንደሚመለከቱ 
ይደረጋል ሲሉ አስረድተዋል፡፡

ኢትዮጵያ ታላላቅ አሕጉራዊና ዓለም አቀፍ 
ኮንፈረንሶችን ማዘጋጀት የምትችል ሀገር መሆኗን 
እንዲሁም የአብሮነትና የመቻቻል ተምሳሌት 
መሆኗን የምታሳይበት መድረክ መሆኑንም 
ሚኒስትር ዴኤታው አንስተዋል፡፡

ኢትዮጵያ እምነቶችን እንደ ዓለም ቅርስነት 
ከመጠበቅ አልፋ ለዓለም የሥልጣኔ መገለጫ እና 
መታያ እያደረገች መሆኗ ጉባኤውን እንዲታዘጋጅ 
ዋና መነሻ ሆኗል ብለዋል፡፡ 

በኢትዮጵያ የሚገኙ የእምነት ተቋማት 
በሀገር፣ በሠላም እና በትውልድ ግንባታ ከፍተኛ 
አስተዋፅዖ እያደረጉ መሆኑን ጠቁመው፤ 
ይህን አበርክቷቸውን እንዲያጠናክሩም ጥሪ 
አቅርበዋል። 

በጉባኤው መክፈቻ ዕለት የኢትዮጵያን 
የእምነት ተቋማት አብሮነት የሚያሳይ 
የፎቶግራፍ ዓውደ ርዕይ በሀገሪቱ ከፍተኛ 
አመራሮች እንደሚከፈት አመላክተዋል፡፡



የዘመን እንግዳ

          አዲስ ዘመን   ቅዳሜ ጥቅምት 23 ቀን 2017 ዓ.ም ገጽ 7
ወቅታዊ እና ቃለ ምልልሶች

ወደ ገጽ 8 ዞሯል

«የባሕር በር የመላ ኢትዮጵያውያን ጥያቄ በመሆኑ 
ለስኬቱ ያለ ልዩነት ልንሠራ ይገባል»

ራስወርቅ ሙሉጌታ 

ከቀናት በፊት ጠቅላይ ሚኒስትር ዐቢይ 
አሕመድ (ዶ/ር) ኢትዮጵያ የባሕር በር ፍላጎቷን 
በሰላማዊ መንገድ የማሳካት ፍላጎት እንዳላት 
አስታውቀዋል።  ጠቅላይ ሚኒስትሩ የኢትዮጵያ 
ፌዴራላዊ ዲሞክራሲያዊ ሪፐብሊክ ስድስተኛው 
የሕዝብ ተወካዮች ምክር ቤት አራተኛ ዓመት 
የሥራ ዘመን ሶስተኛ መደበኛ ስብሰባ ላይ ከሕዝብ 
እንደራሴዎች ለተነሱላቸው ጥያቄዎች ምላሽ 
እና ማብራሪያ በሰጡበት ወቅት እንደተናገሩት፤ 
ኢትዮጵያ የማይናወጥ ብሔራዊ ጥቅም አላት። 
ቀይ ባህርን በተመለከተም ሰላማዊ በሆነ መንገድ 
የባሕር በር ፍላጎቷን ማሳካት ትፈልጋለች።  

ለኢትዮጵያ የቀይ ባሕር ተጠቃሚነት 
ያስፈልጋታል። አንድ መቶ ሀያ ሚሊየን ሕዝብ 
ያለባት ሀገር የባሕር በር ተቆልፎባት መቀመጧ 
ተገቢ አይደለም። ቀይ ባሕር ሰፊ ሀብት ያለው 
በመሆኑ ሁሉም በጋር ተጠቃሚ መሆን ይችላል።  
እኛ በገንዘብ ተገዝተን የሆነን ቡድን አጀንዳ 
የምናራግብ ቅጥረኞች ሳንሆን አርበኞች ነን ያሉት 
ጠቅላይ ሚኒስትር ዐቢይ፤ ሀገሪቱ  ከምሥራቁም 
ሆነ ከምዕራቡ ዓለም ጋር በመተባበር የምትፈልገው 
ሀገር መገንባት ነው ሲሉ አስታውቀዋል። ለመሆኑ 
የኢትዮጵያ የባሕር በር የማግኘት ጥያቄ  እንዴት 
በዚህ ደረጃ ለሌሎች ሀገራት አጀንዳ ሊሆን ቻለ? 
ስንል  የታሪክ ተመራማሪ ከሆኑት ፕሮፌሰር  አደም 
ካሚል ጋር ያደረግነውን ቆይታ እንደሚከተለው 
አቅርበነዋል።    
  
     አዲስ ዘመን፡- የኢትዮጵያ የባሕር በር  
የመጠቀም  ጥያቄ ከታሪክ አንጻር እንዴት 
ይታያል ? 
   ፕሮፌሰር  አደም፡- ወደ ጥንቱ ነገር ተመልሰን  
ከታሪክ ማህደር የምናገኘው ራሱ ቀይ ባሕር  የአበሻ 
የኢትዮጵያ እንደነበረ ነው። ይህ በበርካታ ሥነ ጽሑፎች 
ተከትቦ የሚገኝ ሲሆን፤ በዚህ ጉዳይ ላይ የተካሄዱ 
ጥናቶችም ይህንኑ አረጋገጠዋል። አንዳንድ  የአረብ 
ሀገራት ጸሐፊዎችም  ቦታውን የአበሻ ባሕር  ብለው 
ይጠሩት ነበር።  ለእዚህ መነሻው ደግሞ ኢትዮጵያ 
ከዘመናት በፊት ሥልጣኔም ሆነ ማንኛውም የንግድና 
ሌሎች የውጭ ግንኙነት ታካሂድ የነበረው በዚሁ በቀይ 
ባህር በኩል ነበር።  

ለዘመናት ወደ መካከለኛው ምስራቅ ይደረጉ 
የነበሩት  እስላማዊ ስደቶችም ሆኑ የትኛውም የጸሎት  
እንቅስቃሴዎች  ይደረጉ የነበሩት  ቀይ ባሕርን መሰረት 
አድርገው  ነበር።  የሕዝብ ለሕዝብ ግንኙነቱም ቢሆን 
ዘመናትን የተሻገረ ሲሆን፤ እስልምና ከመታወጁ በፊት 
በታወጀበትና ከታወጀ በኋላ ዛሬን ጨምሮ ግንኙነቶች 
ይደረጉ የነበረው በዚሁ በኩል ነው።  እስከ ቅርብ ጊዜም 
ኢትዮጵያ  ወደ መካ መዲና የአየር በረራ አልነበራትም። 
በዚህም የተነሳ ወደ መካ መዲና ይደረጉ የነበሩ ጉዞዎች 
የሚከናወኑት ከአዲስ አበባ አስመራ በአውሮፕላን 
በመሄድ  ከዛ በኋላ በምጽዋ ወደብ በኩል ነበር። 

አዲስ ዘመን፡-  የአረቡ ዓለም እና ኢትዮጵያ 
ያላቸው ግንኙነት ጠንካራ አይደለም ይባላል። 
በዚህ ላይ ምን አስተያየት አለዎት?

ፕሮፌሰር  አደም፡- ታሪኩ ረዥም ዓመት ያለው 
በመሆኑ ሁሉንም ጊዜ ለማውራት አይቻልም። ነገር 
ግን የቅርብ ጊዜውን እንኳን ብንመለከት ብዙውን ነገር 
መረዳት እንችላለን። የጅቡቲና የሱማሌያ ሀገራት የአረብ 
ሊግ አባል ሀገር መሆናቸውና  የኤርትራ መገንጠል 
ኢትዮጵያ በቀይ ባህር ላይ የነበራትን ባለቤትነት እና 
አጠቃላይ ሁኔታውን  እየቀየረው እያዳከመው መጥቷል።  
ይህ የተደረገበት ራሱን የቻለ ሴራ ስለነበረ ነው። 

የአረብ ሀገራት ሊግ ለመቀላቀል አረብኛ ቋንቋን 
መናገር ግዴታ ነው።  ነገር ግን  ለምሳሌ የሱማሌ እና 

የጅቡቲ ሕዝብ አረብ አይደለም። ዛሬም ድረስ አረብኛ 
ቋንቋ አይናገርም። በመልክዓ ምድር አቀማመጥም  ቢሆን  
እዚህ ላይ  በቅድሚያ ነዋሪዎቹን ከግምት አስገብተው 
የሚወስኑት በመሆኑም እነሱን ሊያካትት አይችልም። 
መለኪያው የእስልምና እምነት ተከታይ  እንኳን ቢሆን፤  
ኢትዮጵያ ያላት ሙስሊም  ህብረተሰብ  ከአፍሪካ ቀንድ 
ሆነ ከመካከለኛው ምስራቅ  እና  ከገልፍ ሀገራትም በላይ  
አቅፋ የምትገኝ ሀገር ናት። በመሆኑም  የአረብ ሊግ 
ለመሆን የእስልምና እምነት ተከታይ ቁጥርን ከግምት 
የሚያስገባ ከሆነ ኢትዮጵያ ሁሉን መስፈርት ማሟላት 
ትችላለች። ነገር ግን የአረብ ሊግ አባላት ሀገራትንም 
ሲያስገባም ሆነ ሥራዎቹን ሲያከናውን የነበረው፤ እነዚህ 
ሁሉ ነገሮች ከግምት ገብተው አልነበረም። ይህ ለምን 
ሆነ የሚለው ጥያቄ ሲነሳ ይህን ማን አደረገው የሚለው 
ምላሽ የሚሰጠው ይሆናል። ከዚህ ሁሉ ነገር ጀርባ ሆና 
ሁሉንም ነገር የምታዘጋጀውም  የምትጋግረውም  ግብጽ 
ሆና እናገኛታለን። 

የአረብ ሊግ ውልንም በተመለከተ መነሻቸው 
ቢያደርጉ ለምን በኢትዮጵያ ላይ ብቻ የሚል ጥያቄ 
ያስነሳል።  ምክንያቱም እላያቸው ላይ የፍልስጤም 
ሕዝብ እየሞተ እየተፈናቀለ  እየተራበና እያለቀ ባለበት 
ሰዓት ላይ ለምን በውላቸው መሰረት መረዳዳቱን 
መደጋገፉን እዛው ተግባራዊ አያደርጉም። ይህንን 
ሁሉ ስንመለከት ጉዳያቸው ከግድቡ ጋር ብቻ የተያያዘ 
መሆኑን መገንዘብ እንችላለን። ዋናው መታየት ያለበት 
ለምን የባህር በር እና የግንኙነት ጉዳይ የኢትዮጵያ ሲሆን  
በልዩነት ይታያል የሚለው ነው።  ከዚህ ቀደም እኮ  
አረብ ኢምሬትስ በበርበራ ላይ ተፈራርማ ነበር።  የዛን 
ጊዜ እንኳን የዚህ ያህል ጩኸት ይቅርና ምንም የተባለ 
ነገር አልነበረም።  ሱማሌ ላንድ እንደ ሀገር ቆማ ራሷን 
ማስተዳደር ከጀመረች ከሰላሳ ዓመት በላይ ሆኗታል። 
ከተለያዩ ሀገራትም የውስጥ እውቅናን አግኝታለች። 
ታዲያ ኢትዮጵያ ላይ ብቻ ለምን ወንጀል እና ነውር 
ተደርጎ  ይወሰዳል? 

አዲስ ዘመን፡- ኢትዮጵያ የባሕር በር ተጠቃሚ 
መሆኗ ግብጽ ወይም ሌሎች ሀገራት ላይ ምን 
ተጽእኖ ሊያመጣ ይችላል ተብሎ ይገመታል?

ፕሮፌሰር  አደም፡- የኤርትራ መገንጠል የኤርትራ 
ሕዝብ ፍላጎት እንዳልነበር እናውቃለን፤ ይልቁንም መቶ 
በመቶ የግብጾች ፍላጎት የነበረና ያንንም ያሳካ ውሳኔ 
ነበር። በተጨባጭም የኤርትራን ማስገንጠል ሥራ 
የሰራው የተባበሩት መንግሥታትን ለአራት ዓመታት 
በፀሐፊነት የመራው ግብጻዊው ቡትሮስ ቡትሮስ ጋሊ 
የተባለው ግለሰብ ነው። ኢትዮጵያ ለምን ወደ ቀይ 
ባሕር  እንዳትጠጋ  ማለትም ከዛ ገለል እንድትል ተፈለገ፤ 
የሚለውንም ስናይ ከጅቡቲ እስከ ሱዳን ያለውን ክፍት 
በር ጠቅልለን በመያዝ  በቀይ ባህር በኩል አግልለን 
የአረብ ሊግ አባል የምትሆን ኤርትራ የምትባል ሀገር 
መስርተን ቀይ ባህርና አካባቢው በሙሉ የአረብ ሀገራት 
ንብረት ማድረግ እንችላለን  የሚል  እቅድ ነድፈው 
ሲንቀሳቀሱ ነበር። 

በርግጥ በዚህ በኩል የውጭ ፖሊሲውን  በተመለከተ  
በእኛ ረገድ ክፍተትም ነበር ለማለት ይቻላል። በእነዚህ 
ሀገራት ይመደቡ የነበሩ  አምባሳደሮች አረብኛ ቋንቋ 
የማይናገሩ የማያነቡና የማይጽፉ ስለነበሩ እንዲህ አይነት 
እንቅስቃሴዎችን በየወቅቱ እየተከታተሉ አንዳንድ 
መረጃዎችንና ማሳሰቢያዎችን ለመንግሥት በማድረስ 
ረገድ ክፍተት ነበረባቸው። በዚህ ረገድ የውጭ ግንኙነት 
ደካማ ነበር ለማለት ይቻላል። የእነዚህና ሌሎች ተያያዥ 
ችግሮች ጉዳዩን እያደገና እየተወሳሰበ እንዲመጣ 
አድርገውት ዛሬ ላይ ደርሰናል።

አዲስ ዘመን፡- ለኢትዮጵያ የባሕር በር 
የማግኘት ጥያቄና ጠቀሜታው ከወቅቱ አንጻር 
እንዴት ይታያል ?

ፕሮፌሰር  አደም፡- ይህ ምንም አጠያያቂ ጉዳይ 
አይደለም። ንግድን በተመለከተ ከውጭ የምናስገባው 
ብቻ ሳይሆን  እኛ ከፍተኛ ምርት ወደ ውጭ የምንልከው 

ስላለን ወደብ የግድ ያስፈልገናል። ኤርትራ ከኢትዮጵያ 
ስትገነጠል የሁለቱንም ሀገራት ፍላጎት ያንጸባርቃል 
ተብሎ ነበር።  ነገር ግን ከኤርትራ ሕዝብ ውጭ ወደቡን 
በብቸኝነት ስትጠቀመው የነበረችው ኢትዮጵያ ብቻ 
ነበረች።  አሁንም በብቸኝነት አሰብንም ሆነ ምጽዋን 
መጠቀም የምትችለው ኢትዮጵያ ብቻ ናት።  ኢትዮጵያ 
የባህር በር የሚያስፈልጋት ምርቶቿን ወደ ውጭ 
በመላክና ገቢ በማግኘት ሥራ አጥነትን ለመቅረፍ፤ 
ሕገወጥ ፍልሰትን ለማስቀረት አጠቃላይ ድህነትን 
ለማጥፋት ነው። 

ኢትዮጵያ የባሕር በር የምትፈልገው በሌሎች ላይ 
ለመዘመት አይደለም፤  ወይንም ተጽእኖ ለማሳደርም 
አይደለም። አሁንም ቢሆን ዋናው ጉዳይ ከማንም ጋር 
እንፈራረም፤ ከማንም ጋር እንስማማ፤ ዋናው ነገር 
የውስጥ አንድነታችንን አጠናክረን ጥቅማችንን ማስጠበቅ 
መቻላችን  ብቻ ነው። በአሁኑ ወቅት ቀይ ባህር ራሱ 
አካባቢው ሰላም አይደለም። መካከለኛው ምስራቅ 
እስራኤል፤ ኢራን፤ የመን አጠቃላይ አካባቢው ቀውስና 
ጦርነት ውስጥ ነው። እዚህ ላይ ሌላው መገንዘብ ያለብን 
ግብጽ ውስጥ ሰላሳ ሺ የሚሆኑ የሳውዲ ኩባንያዎች ሰባት 
ቢሊየን ዶላር የሚደርስ ካፒታል በመያዝ እየተንቀሳቀሱ 
ናቸው።  

የገልፍ ሀገራት ደግሞ የምግብ ዋስትና እና የውሃ ችግር 
አለባቸው። ግብጾች እነዚህን ሁሉ የሚያስተናግዱትና 
ለዚህ ምላሽ የሚሰጡት ከኢትዮጵያ በዓባይ አማካይነት 
የሚሄደውን ውሃና ለም አፈር በመጠቀም ነው። 
በመሆኑም ኢትዮጵያ ሰላም ካገኘችና አንድነቷን 
ማጠናከር ከቻለች  እነዚህን ኢንቨስተሮች ይነጥቁናል 
የሚልም ስጋት አለባቸው። በርግጥም ኢትዮጵያ ሰላም 
ከሆነች ምርቶቿን ከመላክ ለኢንቨስትመንት ምቹ 
ከመሆን ባለፈ በቱሪዝምም ተመራጭ ሀገር መሆኗ 
አይቀርም። ከሁሉም በላይ  የውስጥ ሰላማችንን ትኩረት 
ሰጥተን  ልንሰራበት ይገባል የምንለው ለዚህ ነው። 

አዲስ ዘመን፡- የኢትዮጵያ የባሕር በር ጥያቄ 
በተመለከተ  ጉዳዩ በቀጥታ  የማይመለከታቸው 
የተለዩ ሀገራት ጣልቃ ሲገቡ ይታያል። ይህ ለምን 
ሊሆን ይችላል?

ፕሮፌሰር  አደም፡- ለእዚህ ምላሽ  በቅድሚያ 

- ፕሮፌሰር አደም ካሚል
የታሪክ ተመራማሪ

ኢትዮጵያ የባሕር በር 
የሚያስፈልጋት ምርቶቿን 
ወደ ውጭ በመላክና ገቢ 
በማግኘት ሥራ አጥነትን 

ለመቅረፍ፤ ሕገወጥ 
ፍልሰትን ለማስቀረት 
አጠቃላይ ድህነትን 

ለማጥፋት ነው



ገጽ 8 አዲስ ዘመን  ቅዳሜ ጥቅምት 23 ቀን 2017 ዓ.ም

የዘመን እንግዳ
ወቅታዊ እና ቃለ ምልልሶች

ከ7ኛው ገጽ የዞረ

«የባሕር በር የመላ ኢትዮጵያውያን ጥያቄ...
የሚሆነው  የባሕር በር ጉዳይ በሌሎች አካላት  
በኩል በአሁኑ ወቅት ተለይቶ ለምን ጫጫታው 
በዛ የሚለውን ማየት ይጠበቃል።  ጉዳዩ በቀጥታ 
ከግድቡ ጋር የሚያያዝ  ነው። ግብጾች እስከ ቅርብ 
ጊዜ የሕዳሴው ግድብ እውን ይሆናል የሚል ግምት 
አልነበራቸውም። የግብጽ ፖለቲከኞችና ምሁራን 
ዓባይን የራሳቸው ንብረት አድርገው ከመመልከት 
ባለፈ ከፈጣሪ የተሰጠን ስጦታ ነው በማለት፤ 
እነሱም አምነው የግብጽንም ሕዝብ እስከማሳመን 
ደርሰው ነበር። በዓባይ ወንዝ ላይ ኢትዮጵያ ምንም 
መሥራት የለባትም ብቻ ሳይሆን ካለ ግብጽ ፈቃድም 
መንቀሳቀስ የለባትም የሚልም እምነት አዳብረው 
ቆይተዋል።  

ስምምነታቸውን በተመለከተ በታሪክ በ1902 
ዓ.ም እና በ1959 ዓ.ም የነበሩት ስምምነቶች 
ኢትዮጵያን የሚመለከት አይደለም። ስምምነቱ 
ኢትዮጵያ የተሳተፈችበት ሳይሆን ከቀኝ ገዢዎች 
ጋር የተካሔደ ነበር። ግብጽ  በታሪኳ ስትንቀሳቀስ 
የነበረው አፍሪካዊነቷን ክዳ ከአውሮፓና ከአሜሪካ 
ጋር ነበር። በዚህ ረገድ ወደ ስምምነቱም 
እንድትመጣ የተደረገችው ወዳ ሳይሆን ተገዳ 
ነበር። ነገር ግን ያልታሰበው ሆነና የሕዳሴው ግድብ 
በኢትዮጵያውያን ትብብርና ተሳትፎ ለመገንባት 
በቃ።  ኢትዮጵያ በዓባይ ወንዝ ለግብጽ ትሰጥ 
የነበረው ውሃ ብቻ ሳይሆን ለም አፈርም ነበር። በዚህ 
ዓይነት ከሺህ ዓመት በላይ ሲጠቀሙ ቆይተዋል። 
በቻሉት መጠንም የግድቡን ሥራ ለማደናቀፍ 
ያልሞከሩት ሴራ ያልደረሱበት ቦታ አልነበርም።

 ገና ከጅምሩም ግድቡን በመምታት ለማፈራረስ 
እቅድም ነበራቸው። ለዚህም ብለው ከፈረንሳይ 
አውሮፕላን እስከ መግዛት ደርሰው ነበር። ይህ  
ከፈረንሳይ የተገዛው ቦንብ ጣይ አውሮፕላን 
ሶስት ሺህ ኪሎ ሜትር በአንድ ነዳጅ ሙሌት 
መንቀሳቀስ የሚችል ነው። ርምጃ ለመውሰድ 
ዝግጅት እንዲያደርግም ለአየር ኃይል አዛዥም 
መመሪያ ተሰጥቶት እንደነበር  በአንድ ወቅት 
የወጡ መረጃዎች አመላክተዋል። ነገር ግን ሁሉም 
ነገር ሳይሳካ ቀረና ግድቡም ተጠናቆ አንደኛውንም 
ሁለተኛውንም ሶስተኛውን  አራተኛው  ሙሌት 
ማጠናቀቅ ተቻለ። እስካሁንም ከስልሳ ሁለት 
ሚሊየን ሜትር ኪዩብ በላይ ውሃ ለመያዝ በመቻሉ 
የማይደፈርበት ደረጃ ላይ ሊደርስ ችሏል። በእነዚህ 
ጊዜያት ሁሉ የግብጽ መሪዎች የግድቡን ሥራ  
ለማስቆም ወይም ለማስተጓጎል ይረዳናል ያሉትን 
ሁሉ ነገር ሲያደርጉ ነበር። በአካባቢው ሰላም 
ለማስጠበቅ ነው የሚሉትም ውሸት ነው። ኢትዮጵያ 
ከቀይ ባህር ገለል ካለች ሰላሳ ዓመት አልፏታል። ነገር 
ግን ያ አካባቢ አንድ ጊዜም ሰላም ሆኖ አያውቅም። 
በየመን  ሁኔታዎች በየጊዜው መርከቦች ይታገታሉ።  
በአካባቢው  ሌሎችም በርካታ ችግሮች እንዳሉ 
የአደባበይ ሚስጥር ነው።

አዲሰ ዘመን፡- ግብጻውያን  የሕዳሴው 
ግድብ እዚህ ደረጃ ላይ መድረሱንና ወደኋላ 
እንደማይመለስ ካወቁ  ለምን እጃቸውን 
ከኢትዮጵያ ላይ አያነሱም ? 

ፕሮፌሰር አደም፡- ከዚህ በፊት ማለትም 
ባለፉት አስር ዓመታት ገደማ የነበሩት ሁሉም 
የግብጽ መሪዎች  ለሕዝባቸው ግድቡን እናስቆማለን 
እያሉ በየዘመኑ ቃል ሲገቡ የነበረ ቢሆንም 
አልተሳካላቸውም። ይልቁንም የግድቡ መጠናቀቅ 
ሲሰማ ሙሌቱም በተያዘለት የጊዜ ገደብ ሲካሄድ 
የግብጽ ሕዝብ መንግሥቱን ምን እየሰራችሁ ነው?  
የገባችሁትን ቃል መፈጸም አልቻላችሁም፤ እያለ 
በተደጋጋሚ ጥያቄ እያነሳ ይገኛል። ይህንን የሕዝብ 
ጥያቄና ቁጣ አድበስብሶ ለማለፍ መሪዎቹ በየወቅቱ 
የተለያዩ አጀንዳዎችን እያስቀመጡ ይገኛል። ከዚሁ 
ጋር በተያያዘ በአሁኑ ወቅት የግብጽ መንግሥት  
ባለሥልጣናት በሱማሌያ በጅቡቲ በኬንያ በኡጋንዳና 
እየተዟዟሩ የመከላከያ ስምምነት የሚፈራረሙበት 
ሁኔታ መኖሩን እያየን ነው።   

በሌላ በኩል ግብጾች አንድ ነጥብ ሁለት ሚሊየን 
የሚደርስ መለዮ ለባሽ  አለን፤ ኢትዮጵያ ከአንድ 
መቶ ሰማኒያ ሺህ ያልዘለለ ነው ያላት በሚል ማሸነፍ 

እንችላለን እያሉም ለሕዝባቸው እንደሚያወሩ 
ይሰማል።  የእነሱ ሠራዊት ግን ስልጠናውም 
ሆነ ዝግጅቱ የበርሃ  ላይ ነው። ሠራዊቱ ራሱ 
የበርሃ ሠራዊት ነው።  ግን ያን ያህል አቅም ያለው 
አይደለም። ይህም ከእስራኤል ጋር በነበረው ጦርነት 
በግልጽ ታይቷል።  የግብጽ ሠራዊት የእስራኤልን 
ጦር መጋፈጥ አቅቷቸው ተሸንፈዋል። የተመለሱት 
የሲና በርሃንና ይቆጠሯቸው የነበሩ ተራሮቹንም 
አስረክበው ነው።   

አጠቃላይ ይህ የግብጽ ባለስልጣናት አካሄድ 
ለኢትዮጵያ ስጋት ለግብጽ ሕዝብ ተስፋ  የሚሰጥ 
ሳይሆን  ለሥልጣን ማራዘሚያነት የሚጠቀሙበት 
ነው።  ይህም ሆኖ የታሪክ ማስረጃዎችን በመጥቀስ  
ከኢትዮጵያ ጋር ጦርነት መግጠም  የማይታሰብ 
መሆኑንም የሚመክሩ የራሳቸው ጸሐፊዎችም አሉ።  
በመሆኑም አሁን ላይ እንደ አቅጣጫ አጀንዳ ይዘው 
የሚሰሩት የውስጥ ተቃዋሚና ግጭቶችን በመጠቀም 
ሃሳባቸውን ለማሳካት ነው። በሀገር ውስጥ ላሉ 
ተቃዋሚዎች የሚያስፈልጋቸውን ድጋፍ ሁሉ 
በማድረግ ኢትዮጵያን ለማዳከም እየሰሩም ይገኛል።   

አዲስ ዘመን፡- እነዚህ የግብጽ ሙከራዎች 
ውጤታማ የመሆናቸው እድል ምን ያህል ሊሆን 
ይችላል ተብሎ ይገመታል ?

ፕሮፌሰር አደም፡-  ውጤታማ እንደማይሆን 
እኛ ብቻ ሳንሆን እነሱም ጠንቅቀው ያውቁታል። 
አንዳንድ የግብጽ  ምሁራኖች  ከባለፈው ወር ጀምሮ  
እንደ ማሳሰቢያ እየተናገሩት ያለው ይሄ ግድብ 
የኢትዮጵያ ሕዝብ ሀብት ከሆነ ውሎ አድሯል። 
በመሆኑም ከዚህ በኋላ ግድቡን በተመለከተ 
የሚወሰዱ  ርምጃዎች  ቢኖሩ  ግጭቱ የሚሆነው 
ከኢትዮጵያ ሕዝብ ጋር ነው። ይህ ደግሞ የዘላለም 
ጥልና ጦርነት የሚቀሰቅስ ይሆናል  የሚል ነው።  
በተጨማሪ  ጉዳዩ ሌሎች የአፍሪካ ሀገራትንም 
የሚመለከት ይሆናልም ይላሉ። 

ይህም ሆኖ የውስጥ ችግሮችንን ለመፍታት 
መሰራት ያለባቸው በርካታ ሥራዎች መኖራቸው 
መዘንጋት የለበትም።  በአሁኑ ወቅት በተለያዩ የሀገሪቱ 
አካባቢዎች ችግር እንዳለ እኛም የሚከታተሉንም 
ግብጾቹ ያውቃሉ። እነሱ ያዋጣናል የሚሉትን 
ነገር ሁሉ ከመሞከር አይመለሱም። በዚህ ረገድ 
የቀደመ ታሪካቸው የሚመሰክረውም ይህንኑ ነው።  
በመንግሥትም በኢትዮጵያ ሕዝብ በኩልም ለችግሩ 
ዘላቂ መፍትሔ ለመስጠት የሚያስፈልገው ሥራ 
ሁሉ በወቅቱ መሰራት አለበት። በዚህ ረገድ የሲቪክ 

ማህበራት፣ የሃይማኖት ተቋማት ምሁራንና የፖለቲካ 
ተሳታፊዎች የድርሻቸውን ሊወጡ ይገባል። የውስጥ 
ጉዳያችንን በውስጥ አቅም መፍታት ያለብን ሲሆን፤ 
በምንም መልኩ ከሀገራዊ አጀንዳዎች ጋር ማገናኘት  
የለብንም።  በሀገር ውስጥ ጥያቄዎቻችን እንዲመለሱ  
የምናደርጋቸውም እንቅስቃሴዎች የውጭ ኃይልን 
ጣልቃ ገብነት የሚጋብዙና የኢትዮጵያን ሕዝብ 
ጥቅም አሳልፈው የሚሰጡ እንዳይሆኑ መጠንቀቅ 
አለብን። 

አዲስ ዘመን፡- በየባህር በር ለማግኘት 
በመንግሥት በኩል እየተሰሩ ያሉ ሥራዎችን 
ውጤታማ ለማድረግ ዜጎች በምን ዓይነት 
መልኩ መደገፍ መተባበር ይችላሉ። 

ፕሮፌሰር አደም ፡-  እኔ በዚህ ረገድ ክፍተት 
እንዳለ ይታየኛል። በውጭው ዓለም ከሰላሳ ዓመት 
በላይ ቆይቻለሁ።  የሀገር ጥቅምን በማስጠበቅ ረገድ  
ከሕዝብ ስለሚጠበቀው ነገርም በቂ ግንዛቤ አለኝ።  
በዚህ ረገድ ከሃይማኖት ተቋማት ብነሳ  የየትኛውም 
ሃይማኖት መሪ በበቂ ሁኔታ እየሰራ አይደለም 
ለማለት እችላለሁ። ከግብጽ እንቅስቃሴ አኳያ 
እዚህ ግባ የሚባል አይደለም። በተለይም በሚዲያ 
ዘመቻ ረገድ ምንም እየተሰራ አይደለም ለማለት 
ያስደፍራል። የሀገር ውስጥ ሚዲያዎች በሙሉ 
የግልም የመንግሥትም ትኩረታቸው ሁሉ በሌሎች 
ጉዳዮች ላይ ነው። በአንጻሩ ግብጾች የራሳቸውን ብቻ 
ሳይሆን የአረቡን ዓለም ሚዲያ ሁሉ ተቆጣጥረው 
እኩይ አላማቸውን ለማሳካት እየተጠቀሙበት 
ይገኛል። በኢትዮጵያ በኩል ይኸው ሊደረግ ይገባል። 
ይህ የሀገር የትውልድ ጉዳይ ነው። 

በውጭው ዓለም የሚኖሩ ኢትዮጵያውያንም 
የሚጠበቅባቸው በርካታ ዕድሎች አሉ። አስር 
ሚሊየን የሚደርሱ ግብጻውያን ከሀገራቸው ውጭ 
በስደት እንደሚኖሩ ይገመታል። ስምንት መቶ ሺ 
የሚደርሱ በተለያዩ ሀገራት የሚገኙ ባለሞያዎች 
አሏቸው። እነሱ በሁሉ በየሚዲያው በተለይ 
በአረብኛ በሚተላለፉት ላይ በዚህ ጉዳይ በንቃት 
ይሳተፋሉ።  የባሕር በር የማግኘት ጉዳይ የአንድ 
አካባቢ ጥያቄ ሳይሆን የመላው ኢትዮጵያዊ ነው። 
ዲፕሎማቶችም አረብኛ ቋንቋ የሚችሉ የአካባቢውን 
ባሕሉን የሚያውቁ መመደብ አለባቸው።  

በመንግሥት በኩልም ለብዙሃኑ ተደራሽ 
እንዲሆን የፓናል ውይይቶችን ከማድረግ ጀምሮ፤ 
በርካታ ሥራዎች የሚጠበቁ ናቸው። የአሜሪካው 
ፕሬዚዳንት ዶናልድ ትራምፕ ከዚህ ቀደም የሕዳሴን 
ግድብ በተመለከተ የተናገሩትን  እናስታውሳለን። 
አሁን ደግሞ በምርጫ እየተወዳደሩ ነው። ቢያሸንፉ 
አጠቃላይ በኢትዮጵያና በግብጽ ግንኙነት ላይ 
የሚኖራቸው አቋም ምን ይሆናል የሚለውም 
መታየት አለበት። ለዚህ ደግሞ በአሜሪካ ከሚኖሩ 
ኢትዮጵያውያን ብዙ ይጠበቃል። በርግጥ በውጭ 
የሚኖሩ ኢትዮጵያውያንና ትውልደ ኢትዮጵያውያን 
እስካሁን ድረስ ትኩረት ያደረጉት በሌሎች ሀገራዊ 
ጉዳዮች ላይ መሆኑ  ግልጽ ነው።  ነገር ግን  በዚህ 
ጉዳይ ያኮረፉ አካላትም ቢሆኑ የተለየ ትኩረት 
ሊሰጡት የሚገባ ነገር መሆኑን መገንዘብ አለባቸው። 

ከረሀብ እንውጣ፤ ከድህነት እንውጣ፤ ከኋላ 
ቀርነት  እንውጣ  የሚል ለውጥ እየታወጀ ባለበት 
በአሁኑ ወቅት  ግብጾች ኢትዮጵያ ከበለጸገች ለእኛም 
ሆነ ለአካባቢው ስጋት ትሆናለች ብለው ያስባሉ። 
በመሆኑም ይህንን ለመቀልበስ ማዳከም አለብን 
በማለት አጀንዳ አስቀምጠው ውስጥ ለውስጥ 
እየሰሩ ይገኛል። ይህ ነገር በተለይ የግብጾችን ሚዲያ 
ለሚከታተል ሰው አዲስ አይሆንም። ግብጾች በርካታ 
ሚዲያዎች  ያላቸው ሲሆን፤  ለቁጥር የሚታክቱ  
ጋዜጠኞችን በዚህ ላይ እያሰሩም ይገኛሉ። ይህ 
እንደተጠበቀ ሆኖ ኢትዮጵያ አሁንም በዲፕሎማሲው 
መስክ ጥሩ እንቅስቃሴ ማድረግ ከቻለች በአረቡ 
ዓለም የተለየ ቦታ የሚኖራት ይሆናል። ይህንን እድል 
ለመፍጠርም ለመጠቀምም ከመንግሥትም ከሕዝብ 
ብዙ ሥራ የሚጠበቅ ይሆናል። 

አዲስ ዘመን፡- ስለነበረን ጊዜ ከልብ 
እናመሰግናለን።

ፕሮፌሰር አደም፡- እኔም አመሰግናለሁ።

 ገና ከጅምሩም ግድቡን በመምታት 
ለማፈራረስ እቅድም ነበራቸው። 

ለዚህም ብለው ከፈረንሳይ 
አውሮፕላን እስከ መግዛት ደርሰው 
ነበር። ይህ  ከፈረንሳይ የተገዛው 
ቦንብ ጣይ አውሮፕላን ሶስት ሺህ 
ኪሎ ሜትር በአንድ ነዳጅ ሙሌት 

መንቀሳቀስ የሚችል ነው

ማህደረ ጤና  
ማህበራዊ

አስናቀ ፀጋዬ

እ.ኤ.አ በ2022 በወጣ መረጃ መሠረት በዓለም 
አቀፍ ደረጃ በየዓመቱ ከ662 ሺ በላይ ሴቶች በማህፀን 
በር ካንሰር ይያዛሉ። ከ348 ሺ በላይ የሚሆኑት ደግሞ 
በዚሁ ምክንያት ሕይወታቸውን ያጣሉ። ከሌሎች 
የካንሰር ዓይነቶች ጋር ሲነፃፀርም የማህፀን በር ካንሰር 
በአደገኛነቱና በመያዝ ምጣኔ በስምንተኛ ደረጃ ላይ 
ተቀምጧል። በገዳይነቱ ደግሞ ዘጠነኛ ደረጃን ይዟል። 
በዓለም አቀፍ ደረጃ በማህፀን በር ካንሰር የሚያዙና 
የሚሞቱ ሴቶች ቁጥርም ከዓመት ዓመት እየጨመረ 
መጥቷል። 

በየዓመቱ በማህፀን በር ካንሰር ምክንያት 
ከሚከሰተው 348 ሺ ሞት ውስጥ 90 ከመቶው 
የሚሆነው ሞት የሚመዘገበው ዝቅተኛና መካከለኛ 
ገቢ ባላቸው ሀገራት ነው። በየሁለት ደቂቃውም ሁለት 
ሴቶች በማህፀን በር ካንሰር ምክንያት ሕይወታቸውን 
ያጣሉ። በየዓመቱ 8 ሺ 168 አዳዲስ የማህፀን በር 
ካንሰር ታማሚዎችና 5 ሺ 975 ሞቶች ይመዘገባሉ። 
በኢትዮጵያም የማህፀን በር ካንሰር ከጡት ካንሰር 
ቀጥሎ ለበርካታ ሴቶች ሞት ምክንያት ሆኗል። 

በጤና ሚኒስቴር የበሽታዎች መከላከልና መቆጣጠር 
ዳይሬክቶሬት የማህፀን በር ካንሰር ቡድን አስተባባሪ 
ሲስተር ታከለች ሞገስ እንደሚናገሩት፣ የማህፀን በር  
ካንሰር  በማህፀን በር  ዙሪያ ያሉ የሰውነት ህዋሳት 
ከተለመደው ውጪ ያለ ቁጥጥር ሲራቡና ሲያድጉ 
ይከሰታል። ይህም በየጊዜው እያደገና እየተሰራጨ 
የሚመጣ  ቁስለትን እና እባጭን በማህፀን በር ላይ 
ይፈጥራል። የማህፀን  በር ካንሰር መነሻ ምክንያቱ 99 
ነጥብ 7 ከመቶ ‹‹ሂሙን ፓፒሎማ›› በተሰኘ ቫይረስ 
ነው። ይህም ምንም አይነት ምልክት ሳያሳይ ከ10 እስከ 
20 ዓመት ይፈጃል። የሂውማን በፓፒሎማ  ቫይረስ ( 
ኤች ፒ ቪ) በወሲባዊ  ግንኙነት ወቅት ስለሚተላለፍ 
ከአባለዘር በሽታዎች የሚመደብም ነው። 

የማህፀን በር  ቅድመ ካንሰር ደግሞ በማህፀን በር  
ዙሪያ ያሉ የሰውነት  ህዋሳት  ከተለመደው ውጪ   ያለ 
ቁጥጥር  መራባት ሲጀምሩ በማህፀን በር  ዙሪያ ያሉ 
የሰውነት ክፍል የሚሸፍኑ ህዋሳት ላይ  የሚመጣ እና 
በልየታ ምርመራ ወቅት በባለሙያ ሊታይ የሚችል  
ግልፅ ለውጥ ነው። የማህፀን በር ቅድመ ካንሰር ደረጃ 
ላይ ያሉ ሴቶች ብዙ ጊዜ ምንም የህመም ምልክት 
አያሳዩም። ነገር ግን በጊዜ ታውቆ ህክምና ካላገኙ ወደ 
ካንሰር ደረጃ ተሸጋግሮ ከፍተኛ የጤና ጠንቅ ሊሆን 
ይችላል። የማህፀን በር ቅድመ ካንሰር በጊዜ ከተለየ 
ካንሰር ደረጃ ሳይደርስ በቀላል ህክምና መታከምና መዳን 
ግን ይቻላል።

ይህ ከቅድመ ካንሰር እስከ ካንሰር ድረስ ያለው ከ10 
እስከ 20 ዓመት የሚፈጅ ጊዜ መኖር በጊዜ ቀደም ብሎ 
የማህፀን በር ቅድመ ካንሰር ልየታ/ ምርመራ ለማድረግ፣ 
የማህፀን በር ቅድመ ካንሰር ምልክቶች የተገኘባቸውን 
ለመለየትና ለማከም መልካም እድል ይፈጥራል።

ለማህፀን በር ካንሰር አጋላጭ የሆኑ የተለያዩ 
መንስኤዎች ያሉ ሲሆን፣ ማንኛውም  የግብረ ሥጋ 
ግንኙነት  ፈጽማ  የምታውቅ  ሴት ሁሉ ለማህጸን  በር 
ካንሰር ዋነኛ  መንስኤ  ለሆነው ሂውማን  ፓፒሎማ 
ቫይረስ የመጋለጥ  አጋጣሚ አላት። በይበልጥ ተጋላጭ 
የሆኑት ግን በሽታ መከላከል አቅማቸው አነስተኛ 
የሆኑ ሴቶች ለምሳሌ ከኤች አይ ቪ ቫይረስ ጋር 
የሚኖሩ፣ የሰውነት በሽታ መከላከል አቅምን የሚቀንሱ 
መድኃኒቶችን የሚጠቀሙና  ሲጋራ የሚያጨሱ ሴቶች 
ናቸው። 

ብዙ ጥናቶች ሲጋራ ማጨስ በማህፀን በር ካንሰር 
የመጠቃት እድልን እንደሚጨምርም አሳይተዋል።  
እነዚህ እንዳሉ ሆነው ሌሎች ለማህፀን  በር ካንሰር 
አጋላጭ መንስኤዎች አሉ። እነዚህም  በልጅነት እድሜ 
(ከ20 ዓመት በታች ) ወሲባዊ ግንኙነት መጀመር፣ 
ከአንድ በላይ የወሲብ አጋሮች መኖር፣ እንዲሁም 
በሌሎች የአባላዘር ህመሞች መጠቃት ናቸው። 

ሲስተር ታከለች እንደሚያብራሩት፣ የማህፀን በር 
ካንሰርን በተለያዩ መንገዶች መከላከል ይቻላል።  ከነዚህ 
ውስጥ አንዱ ከ 9 እስከ 13 ዓመት ለሆኑ ልጃገረዶች  
የሂማን ፓፒሎማ ቫይረስ /ኤች ፒ ቪ/  ክትባት መስጠት 
ነው። ልጃገረዶች ወሲባዊ ልምምድን ከመጀመራቸው 

በፊት ኤች ፒ ቪ  ክትባት የሚያገኙ ከሆነ ማህፀን 
በር  ካንሰርን በከፍተኛ ደረጃ መቀነስ ይቻላል። በሌላ 
በኩል ከ20  ዓመት በታች ያሉ ሴቶች የማህፀን በራቸው 
ያልዳበረና ኤች ፒ ቪ መስፋፋት አመቺ በመሆኑ ሴቶች 
ከ20 ዓመት በፊት የግብረ ስጋ ግንኙነት እንዳይፈፅሙ 
/ እንዳይጀምሩ ማስተማርም ሌላኛው የማህፀን በር 
ካንሰር መከላከያ መንገድ ነው። 

በሌላ በኩል የማህፀን በር ቅድመ ካንሰር ልየታ/ 
ምርመራ  ማድረግና የቅድመ ካንሰር ምልክት 
ለተገኘባቸው አፋጣኝ ህክምና ከተቻለ በዛው ቀን 
በመስጠትም የማህፀን በር ካንሰርን መከላከል 
ይቻላል። ሁሉንም እድሜያቸው ከ 30 እስከ 49 የሆኑ 
ሴቶች  ማህፀን በር ቅድመ ካንሰር ልየታ/ ምርመራ  
ማድረግ፣ የማህፀን በር ቅድመ ካንሰር ልየታ/ ምርመራ 
ተደርጎላቸው ምልክቱ ያልተገኘባቸው፤ እድሜያቸው 
49 ዓመት  እስኪሆን ድረስ  ከ 3 እስከ 5 ዓመት 
ጊዜ ውስጥ ተደጋጋሚ የልየታ/ምርመራ  ማድረግም 
ለመከላከል ይረዳል። 

ሁሉንም እድሜያቸው ከ 15 እስከ 49 የሆኑ  ከኤች 
አይ ቪ ቫይረስ ጋር የሚኖሩ  ሴቶች  የማህፀን በር 
ቅድመ ካንሰር ልየታ/ ምርመራ  ማድረግ፣ የማህፀን በር 
ቅድመ ካንሰር ልየታ/ ምርመራ ተደርጎላቸው ምልክቱ 
ያልተገኘባቸው ኤች አይ ቪ በደማቸው የሚገኙ ሴቶች 
እድሜያቸው 49 ዓመት  እስኪሆን ድረስ  በየ 2  ዓመት  
ተደጋጋሚ የልየታ/ምርመራ ማድረግ እንዳለባቸውም 
ይመከራል።  በማህፀን በር ቅድመ ካንሰር ልየታ/ 
ምርመራ ወቅት  የካንሰር ህመም ሊገኝባቸው ይችላል 
ተብለው የተጠረጠሩ ሰዎች አስፈላጊውን ተጨማሪ 
ምርመራና ህክምና በትስስርና በቅብብሎሸ  እንዲያገኙ 
ማድረግ ያስፈልጋል።  

በተጨማሪ በምርመራው መሰረት ማህፀን በር 
ካንሰር እንዳለባቸው የታወቀ ሰዎች አስፈላጊውን  
ህክምና  እንዲሁም ማህበራዊ እና ሥነ ልቦናዊ ድጋፍ 
እንዲያገኙ ማድረግ  ይገባል። አንድ ለአንድ  መወሰን፣ 
የአባለዘር በሽታዎችን መከላከል፣ ሲጋራ አለማጨስ፣ 
ኮንዶምን  ባግባቡ መጠቀምና የግብረ ሥጋ ግንኙነትን 
ማዘግየት ተጨማሪ የማህፀን በር  ካንሰር መከላከያ 
ዘዴዎች ናቸው። 

የማህፀን ቅድመ ካንሰር ምርመራ በማድረግ  
በሽታው ተባብሶ  ለሕይወት አስጊ ከመሆኑ በፊት  ታክሞ  
መዳን ይቻላል። የማህጸን በር  ቅድመ ካንሰር ምልክት 
መኖር ያለመኖሩን ለመለየት የተለያዩ  ምርመራዎች  
በሰለጠኑ የህክምና ባለሙያዎች ይደረጋሉ። ከማህፀን 
ቅድመ ካንሰር ምርመራ በኋላ ደግሞ የማህጸን በር 
የቅድመ ካንሰር ሕክምና ይኖራል። የማህጸን በር  ቅድመ 
ካንሰር የህክምና አይነቶችም  cryotherapy ( በቅዝቃዜ 
ማከም) እና  thermal ablation( በሙቀት ማከም) 

በመባል የሚታወቁ ሲሆን ውጤታማም ናቸው። እነዚህ 
ህክምናዎችም በአብዛኞቹ  የማህፀን በር ቅድመ ካንሰር 
ልየታ/ ምርመራ በሚያደርጉ የጤና ተቋማት ይሰጣሉ። 

ትንሽ መጠናቸው ከፍ ያለ የማህጸን በር ቅድመ 
ካንሰር ምልክት ለተገኘባቸው ህሙማን ደግሞ LEEP 
የሚባል ቅድመ ካንሰር ምልክት የተገኘበትን  የማህፀን 
በር ክፍል ብቻ ቆርጦ የማውጣት ህክምና  ይሰጣል። 
ታማሚዎችን ህክምናው ወደሚሰጥበት የጤና ተቋማት 
በቅብብሎሽ እንዲያገኙ ማድረግ  ይቻላል። በተጨማሪም 
በማህጸን በር  ቅድመ ካንሰር የታከሙ ሰዎች ከ6 ወር 
እስከ አንድ ዓመት  ውስጥ የማህፀን በር ቅድመ ካንሰር 
ልየታ/ ምርመራ ማድረግ ይጠበቅባቸዋል። 

ከዚሁ ጎን ለጎን ስር የሰደደ የማህፀን በር ካንሰር 
ሲያጋጥም ምልክቶቹን ጠንቅቆ ማወቅ ያስፈልጋል። 
በተለይ የቅደመ ካንሰር ምርመራ በወቅቱ ካልተደረገ 
ተጋላጭ የሆኑ ሴቶች የህመሙ ተጠቂ ሊሆኑ ይችላሉ። 
የማህፀን በር ካንሰር ሥር እስኪሰድ ድረስ ምንም ዓይነት 
ስሜትና ምልክት ሳይኖረው ከ15 እስከ 20 ዓመት ሊቆይ 
ይችላል።  ከተባባሰ በኋላ ግን ከግብረ ሥጋ ግንኙነት 
በኋላ ደም በብልት ይፈሳል። ይህ  ሁኔታ የወር አበባ 
ባቋረጡ ሴቶች (በዕድሜ ምክንያት) ላይም ይከሰታል። 
ከዚህም ሌላ ያልተለመደ የማሕፀን ፈሳሽ በብዛት 
ይፈስሳል። በሽታው እየተባባሰ ሲሄድ ደግሞ  የማህጸን 
አካባቢ ህመም ይኖራል። ሕመሙ በግብረ ሥጋ ግንኙነት 
ጊዜ ሊሰማ ይችላል። ስለዚህ እነዚህ የህመም ምልክቶች 
ሲያጋጥሙ ወደ ጤና ተቋም በመሄድ አስፈላጊውን 
ህክምና ማድረግ ይገባል።

እንደ ሲስተር ታከለች ገለፃ፣ የማህፀን በር ካንሰርን 
እ.ኤ.አ በ2030 የህብረተሰብ ጤና ችግር  የማይሆንበት 
ደረጃ የሚያደርሰውን መንገድ ለመያዝ የዓለም ጤና 
ድርጅት የ 90 -70- 90 ስትራቴጂ አስቀምጧል። 
በዚህ ስትራቴጂ መሠረት ሀገራት 90 ከመቶ ያህል ከ9 
እስከ 15 ዓመት ያሉ ልጃገረዶች የኤች ፒ ቪ ክትባት 
እንዲውስዱ፣ 70 ከመቶ እድሜያቸው ከ30 እስከ 49 
ያሉ ሴቶች የቅድመ ማህፀን ካንሰር ልየታ እንዲያደርጉና 
90 ከመቶ የቅድመ ማህፀን ካንሰር የተገኘባቸው ሴቶች 
ህክምና እንዲገኙ ማድረግ ይጠበቅባቸዋል። 

ኢትዮጵያም ይህን ስትራቴጂ ለማሳካት የተለያዩ 
ሥራዎችን እያከናወነች ትገኛለች። ሂዩማን ፓፒሎማ 
ቫይረስ ክትባትን በሚመለከት ኢትዮጵያ እ.ኤ.አ 
በ2023 ክትባቱን አስጀምራ እ.ኤ.አ እስከ 2024 ድረስ 
ከ7 ሚሊዮን 700 ሺ በላይ የሚሆኑ እድሜያቸው 
14 ዓመት የሆናቸው ልጃገረዶች ተከትበዋል። አሁን 
ደግሞ እድሜያቸው ከ9 እስከ 13 ዓመት የሚሆናቸው 
ልጃገረዶች በመጪው ኅዳር ወር ክትባቱን ይወስዳሉ።  

የማህፀን በር ካንሰርን ለመከላከል በጤና ሚንስቴር 
በኩል የተለያዩ ሥራዎች እየተከናወኑ ይገኛሉ።  ከነዚህ 
ሥራዎች ውስጥ አንዱ የቅድመ ካንሰር ህክምናና ምርመራ 
አገልግሎት በ1 ሺ 450 ጤና ተቋማት ውስጥ እየተሰጠ 
መሆኑ ነው። ይህ ሥራም በጤና ሚንስቴር በኩል 
የተጀመረው በ2008 ዓ.ም ነው። በክልልም ተመሳሳይ 
ሥራዎች እየተከናወኑ የሚገኝ ሲሆን ለአብነትም 
በኦሮሚያ 505 እንዲሁም በአማራ 390 በሚሆኑ ጤና 
ተቋማት ውስጥ የማህፀን በር ካንሰር ቅድመ ምርመራና 
ህክምና አገልግሎት እየተሰጠ ይገኛል። 

እነዚህ የጤና ተቋማት ቢያንስ ለአስር ሰው የቅድመ 
ካንሰር ምርመራና ህክምና አገልግሎት ቢሰጡ በሚሊዮን 
የሚቆጠሩ ሴቶችን ተደራሽ ማድረግ ይቻላል። ከ2007 
እስከ 2016 ዓ.ም ባሉት ስድስት ዓመታት ውስጥ ከ69 ሺ 
972 እስከ 673 ሺ 96 ለሚጠጉ እናቶች የቅድመ ካንሰር 
ልየታና ምርመራ አገልግሎት እንዲያገኙ ተደርጓል። 
በክልል ደረጃም በኦሮሚያ ባለፈው ዓመት ብቻ ለ329 
ሺ 685 ሴቶች የማህፀን ቅድመ ካንሰር ልየታና ምርመራ 
ተደርጓል። 

ይህም ከሌሎች ክልሎች አንፃር ሲታይ ከፍተኛ 
አፈፃፀም ሆኖ ተመዝግቧል። በአማራ ክልል ለ78 ሺ 126፣ 
በአዲስ አበባ 96 ሺ 969 እንዲሁም ደቡብ ኢትዮጵያ 
54 ሺ 619 ለሚሆኑ ሴቶች የማህፀን ቅድመ ካንሰር 
ልየታና ምርመራ በማድረግ እንደየቅደም ተከተላቸው 
ከኦሮሚያ ክልል ቀጥሎ ጥሩ አፈፃፀም አሳይተዋል። 
ከዚህ አንፃር የማህፀንን በር ካንሰርን ለመከላከል ወሳኙ 
ነገር የቅድመ ካንሰር ልየታና ምርመራ በመሆኑ ይህ ሥራ 
በቀጣይ ተጠናክሮ መቀጠል ይገባዋል።   

ቅድመ ምርመራ- የማህፀን በር ካንሰርን ለመከላከል

የማህፀን በር ቅድመ 
ካንሰር ደረጃ ላይ ያሉ 

ሴቶች ብዙ ጊዜ ምንም 
የህመም ምልክት 

አያሳዩም

ኢኮኖሚ

ፍሬሕይወት አወቀ 

‹‹ለትምህርት ትልቅ ትኩረት ከሚሰጥ ቤተሰብ ነው 
የተገኘሁት፤ ይሁን እንጂ ቤተሰቡ በሚፈልገው ልክ 
በትምህርት አልገፋሁም›› ይላል የዛሬው የስኬት ገጽ 
እንግዳችን። እሱ እንደሚለው፤ የራሱን ፍላጎት ማሳካት 
ባይችልም፣ የቤተሰቡንም ፍላጎት ባያሳካም፣ የነብሱ ጥሪ 
በሆነው መንገድ ግን ተጉዞ ውጤታማ መሆን ችሏል። 

እግር ኳስ ‹‹የልጅነት ህልሜ ነው›› በሚል ገና 
ከልጅነቱ ጀምሮ እግር ኳስ ተጫዋች የመሆን ፍላጎቱን 
ዕውን ለማድረግ ከፍተኛ ጥረት አድርጓል። በጥረቱም 
ከትምህርቱ ጎን ለጎን በእግር ኳስ ተጫዋችነቱ የትውልድ 
አካባቢውን ማስጠራት ችሏል። የእግር ኳስ ተጫዋችነቱን 
ገታ በማድረግም  አሁን ላይ ቡና አቅራቢ ነጋዴ ሆኗል። 

ከትምህርቱ ጎን ለጎን በእግር ኳስ ጨዋታ ውጤታማ 
የነበረውና በአሁን ወቅት ደግሞ በቡና አቅራቢነት 
በአካባቢው የሚታወቀው የዕለቱ እንግዳችን አቶ ማቲዮስ 
ቃሚሶ ‹‹የማቲዮስ ቃሚሶ ቡና›› ‹‹የቅዱስ ዱቄት ፋብሪካ›› 
መስራችና ባለቤት ነው። 

ከሁሉም በፊት ለትምህርት ትኩረት መስጠት 
እንዳለበት እየተነገረው ያደገው አቶ ማቲዮስ፤ ቤተሰቦቹ 
በተለይም ወላጅ አባቱ በትምህርት ትልቅ ደረጃ እንዲደርስ 
ምኞታቸው ነበር። ምኞታቸው ዕውን እንዲሆን ታዲያ 
‹‹ያልተማረ ሰው ወደፊት ከብት እንኳን ማገድ አይችልም›› 
እያሉ ትምህርት ያለውን ትልቅ ዋጋ ሊያስረዱት 
ሞክረዋል። ይሁንና የወላጅ አባቱን የሁልጊዜ ምክር ወደ 
ጎን በመተው ውስጣዊ ፍላጎቱን በማዳመጥ ከእግር ኳስ 
ጨዋታ ባለፈ ቡና አቅራቢ ነጋዴ ሆኗል። 

በሲዳማ ክልል አለታ ወንዶ ገተራ ቀበሌ ተወልዶ 
ያደገው አቶ ማቲዮስ፤ የመጀመሪያና ሁለተኛ ደረጃ 
ትምህርቱን በትውልድ አካባቢው ተከታትሏል። ከሁለተኛ 
ደረጃ ትምህርት በኋላ ወደ ከፍተኛ ትምህርት ከመጓዝ 
ይልቅ በእግር ኳስ ተጫዋችነት ለመግፋት ከፍተኛ ፍላጎት 
የነበረው በመሆኑ ትምህርቱን ወደጎን በመተው በእግር ኳስ 
ተጫዋችነት ለተከታታይ አምስት ዓመታት አካባቢውን 
በመወከል ለአለታ ወንዶ ከነማ እግር ኳስ ቡድን ጥሩ 
ውጤት ሲያስመዘግብ መቆየቱን አጫውቶናል። 

እግር ኳስ ተጫዋች በመሆኑ ከብዙ ሰዎች ጋር 
የመተዋወቅ ዕድል ያገኘበትና ከሀገር ሀገር መንቀሳቀስ 
የቻለበት በመሆኑ ደስተኛ እንደሆነና ወቅቱን ሲያስታውስ 
ብዙ ትዝታዎች እንዳሉት ሲገልጽ፤ ‹‹ኳስ አንዱ የሕይወት 
መስመሬ ሆኖ ብዙ ነገር እንዳውቅና እንድረዳ እንዲሁም 
ከሰዎች ጋር ያለኝ ግንኙነት እንዲጠነክር አድርጓል›› 
በማለት ነው።  ለኳስ ያለው ፍቅር ምንም እንኳን ጥልቅ 
ቢሆንም ታላቅ ወንድሙ የሚሰራውን የቡና አቅራቢነት 
ሥራ በማየት ቀስ በቀስ ወደ ሥራው ተስቧል። ለማገዝ 
በሚል የተጠጋው ሥራም ኳስ ተጫዋችነቱን አስጥሎ ዛሬ 
ላይ የሶስት ድርጅት ባለቤት አድርጎታል።  

የንግድ ሥራን ‹‹ሀ›› ብሎ ሲጀምር ከቤተሰብ ጋር 
እንደነበር ያነሳው አቶ ማቲዮስ፤ ታላቅ ወንድሙ ይሰራ 
የነበረውን የቡና አቅራቢነት ሥራ ቀረብ ብሎ በማገዝና 
በኃላፊነት ጭምር በመሥራት ሥራውን ተቀላቅሏል። 
ከጥቂት ዓመታት በኋላም በግሉ ቢሰራ ተመራጭና 
አዋጭ እንዲሁም ውጤታማ እንደሚሆን በማሳብ የቡና 
መፈልፈያ ድርጅቶችን በኮንትራት እየወሰደ መሥራት 
ጀምሯል። በተለያዩ አካባቢዎች የሚገኙ ቡና መፈልፈያ 
ጣቢያዎችን በማፈላለግ ኮንትራት ወስዶ ሲሰራ እንደነበርና 
በዚህም ውጤታማ እንደነበር ያስታውሳል። 

ከታላቅ ወንድሙ ጋር የጀመረው ሥራ በቂ 
ዕውቀትና ልምድ መቅሰም እንዳስቻለው የሚናገረው አቶ 
ማቲዮስ፤ በወቅቱ ሥራውን በከፍተኛ ፍላጎትና ጉጉት 
ሲሰራ እንደነበር ያስታውሳል። በፍላጎትና በተነሳሽነት 
መሥራት መቻሉም ዘርፉን ለማወቅና ለመረዳት ብዙ 
ጊዜ አልወሰደበትም። በጊዜ ሂደት ያገኘውን ዕውቀትና 
ልምድ ተጠቅሞ ሥራውን በግሉ ቢሰራ አዋጭና ተመራጭ 
እንደሆነ በማሰብ ‹‹ቀስ በቀስ እንቁላል በእግሩ ይሄዳል›› 
እንዲሉ በግሉ መሥራት ችሏል። ለዚህም ትልቅ መሠረት 
የጣለለት ከወንድሙ ጋር በጋራ መሥራት መቻሉ እንደሆነ 
ይናገራል። 

ከእግር ኳስ ጨዋታ ወጥቶ ከወንድሙ ጋር የንግድ 
ሥራን የጀመረው አቶ ማቲዮስ፤ በአሁን ወቅት በኮንትራት 
ሲወስዳቸው የነበሩ የቡና መፈልፈያ ድርጅቶችን በግሉ 
ማቋቋም ችሏል። በመሆኑም በ2011 ዓ.ም የመጀመሪያውን 
ማቲዮስ ቃሚሶ ቡና አቅራቢ ድርጅት አለታ ወንዶ ጩኮ 

ወረዳ ላይ ማቋቋም ችሏል። ድርጅቱ እሸት ቡና መፈልፈያ 
ሲሆን፤ ቡናውን ከአካባቢው አርሶ አደር በመግዛት 
ፈልፍሎ፣ አጥቦ፣ አድርቆና አበጥሮ የታጠበ አንደኛና 
ሁለተኛ ደረጃ ቡና ለላኪዎች ያቀርባል።

ሥራውን እያሰፋና እያሳደገ ሄዶ ቁጥር ሁለት ቡና 
ማዘጋጃ ጣቢያ ያቋቋመው አቶ ማቲዮስ፤ ከትውልድ 
አካባቢው ወጣ በማለት፤ በኦሮሚያ ክልል ጉጂ ዞን ሻኪሶ 
ወረዳ ላይ ሁለተኛውን እሸት ቡና መፈልፈያ ጣቢያ 
አቋቁሟል። ድርጅቱ በተመሳሳይ እሸት ቡና ከአካባቢው 
ቡና አምራች አርሶ አደር አሰባስቦ ፈልፍሎ፣ አጥቦ፣ 
አድርቆ፣ ቀሽሮና አበጥሮ የታጠበ አንደኛና ሁለተኛ ደረጃ 
ቡናን ለላኪዎች እያቀረበ ይገኛል። አራት የሚደርሱ 
ቡና ላኪዎችም ከማቲዮስ ቃሚሶ ቡና አቅራቢ ድርጅት 
የታጠበ ደረጃ አንድና ሁለት ቡና እየገዙ ለውጭ ገበያ 
ያቀርባሉ።

በሁለቱ ቡና ላኪ ድርጅቶች ለውጭ ገበያ 
የሚዘጋጀው ቡና በጥራትም ሆነ በመጠን ከጊዜ ወደ 
ጊዜ ከፍ እያለ የመጣ ሲሆን፤ ምርትና ምርታማነት 
እንዲጨምርና ጥራቱም የተጠበቀ እንዲሆን ከአርሶ አደሩ 
ጋር በጋራ የሚሰራ መሆኑን የጠቀሰው አቶ ማቲዮስ፤ 
በሁለቱም አካባቢዎች 300 ከሚደርሱ ቡና አምራች 
አርሶ አደሮች ጋር በጋራ እንደሚሰራ ተናግሯል። ለአርሶ 
አደሮቹ ከሚያደርገው ድጋፍ መካከልም ኮምፖስት ወይም 
የተፈጥሮ ማዳበሪያ አዘጋጅቶ ማቅረብ አንዱ ሲሆን 
ሌሎች የተለያዩ ድጋፎችንም ያደርጋል። በዚህም ለላኪዎች 
የሚቀርበው ቡና ከዓመት ዓመት የተሻለ ጥራትና መጠን 
ያለው በመሆኑ ውጤት እያስመዘገበ እንደሆነ ይናገራል። 
ቡና የማቅረብ አቅሙን በተመለከተ አቶ ማቲዮስ ሲናገር፤ 
በዓመት እያዳንዱ መኪና 10 ሺ ኪሎ ግራም ቡና መያዝ 
የሚችል 20 መኪና ደረጃ አንድ እና ሁለት የታጠበ ቡና 
ለውጭ ገበያ በማዘጋጀት ለላኪዎች ያቀርባል።

ማቲዮስ ቃሚሶ ቡና አቅራቢ ድርጅት በአሁን ወቅት 
እያቀረበ ያለው የቡና አይነት ኮሜርሻል የሚባለው 
ነው። በቀጣይ ስፔሻሊቲ ቡና ላይ ትኩረት የሚያደርግ 
መሆኑን የገለጸው አቶ ማቲዮስ፤ ለዚህም በዘንድሮ 
በጀት ዓመት ዝግጅት እያደረገ መሆኑን ተናግሯል። እሱ 
እንደሚለው ስፔሻሊቲ ቡና ላይ ትኩረት ማድረግ የግድ 
ነው። ምክንያቱም ስፔሻሊቲ ቡና በዓለም ገበያ በስፋት 
የሚፈለግና ከፍተኛ ገቢ ማምጣት የሚችል ነው። ስለሆነም 
በቀጣይ ስፔሻሊቲ ቡና ላይ ትኩረት አድርጎ ይሰራል። 
በአሁን ወቅት ግን ደረጃ አንድ እና ሁለት የታጠበ ቡና 
ለላኪው እያቀረበ ነው።  

ከእግር ኳስ ተጫዋችነት ወጥቶ ቡና አቅራቢ መሆን 
የቻለው አቶ ማቲዮስ ቡና የማቅረብ ሥራው በፈጠረለት 
ዕድል የንግድ ሥራውን እያሰፋ ሄዷል። በመሆኑም 
ከቡና አቅራቢነቱ በተጨማሪ አለታ ወንዶ ከተማ ላይ 

ዱቄት ፋብሪካ በማቋቋም የዱቄት ምርት ለአካባቢው 
ማህበረሰብ እያቀረበ ይገኛል። ይህም በአካባቢው ያለውን 
ክፍተት በመመልከት የጀመረው ሥራ እንደሆነ ጠቅሶ፤ 
ቅዱስ ዱቄት ፋብሪካ በአሁን ወቅት በቀን 420 ኩንታል 
ዱቄት ያመርታል።

በቀጣይም ሥራውን የማስፋት እቅድ ያለው በመሆኑ 
የቡናውን ዘርፍ ከአቅራቢነት ወደ ላኪነት የማሳደግ 
እንዲሁም ዱቄቱ ላይ እሴት በመጨመር ፓስታና ማካሮኒ 
የማምረት ዕቅድ አለው። እቅዶቹን ዕውን ለማድረግም 
የዝግጅት ሥራውን ከወዲሁ የጀመረ ሲሆን በቅርብ 
ጊዜ ውስጥ ተግባራዊ ማድረግ እንደሚችል ተናግሯል። 
በቡናው ዘርፍ ላይ ሰፋፊ ሥራዎች መሰራት ያለበት 
መሆኑን ያነሳው አቶ ማቲዮስ፤ በተለይም ምርትና 
ምርታማነትን ከማሳደግ አንጻር እንዲሁም በቡና ጥራት 
ላይ ትኩረት አድርጎ መሥራት ለሀገር ኢኮኖሚ ጠቃሚና 
ወሳኝ ነው ይላል። 

እሱ እንደሚለው፤ የውጭ ምንዛሪ ከሚያስገኙ 
የግብርና ምርቶች መካከል አንዱ ቡና እንደመሆኑ ቡና 
ላይ ብዙ መሥራት የግድ ነው። በአሁን ወቅት የሲዳማ 
ቡና በዓለም ገበያ ተፈላጊነቱ እየጨመረ የመጣ በመሆኑ 
ይህን ዕድል አሟጦ መጠቀም ያስፈልጋል። ይህን ማድረግ 
ሲቻል የኢትዮጵያ ቡና አሁን ካለው ተፈላጊነት በእጥፍ 
ማሳደግና የውጭ ምንዛሪ ግኝቱን ከፍ በማድረግ በዘርፉ 
የታቀደውን ማሳካት ይቻላል። 

የሥራ ዕድልን አስመልክቶ አቶ ማቲዮስ ሲናገሩ 
ለአካባቢው ነዋሪዎች የሥራ ዕድል መፍጠር እንደቻለና 
በቀጣይም የሥራ ዕድል ቁጥሩን ከፍ እንደሚያደርግ ነው 
የገለጸው። እሱ እንደሚለው፤ በሁለቱ የቡና ማዘጋጃ 
ጣቢያዎች ብቻ 40 ለሚደርሱ የአካባቢው ነዋሪዎች 
በቋሚነት የሥራ ዕድል መፍጠር የቻለ ሲሆን በጊዜያዊነት 
ደግሞ ከ200 እስከ 500 ለሚደርሱ ሰዎች የሥራ ዕድል 
ፈጥሯል። ከቡና ማዘጋጃ ጣቢያዎቹ በተጨማሪ በቅዱስ 
ዱቄት ፋብሪካ በቋሚነት ለ40 ሰዎች በጊዜያዊነት ደግሞ 
ለ17 ሰዎች የሥራ ዕድል የተፈጠረ ሲሆን፤ በድምሩ ለ80 
ሰዎች ቋሚ የሥራ ዕድል መፍጠር ችሏል። 

‹‹የልጅነቴ ሕልሜ ኳስ ተጫዋች መሆን ነበር። ያም 
ቢሆን አሁን በምሰራው ሥራ ለሌሎች የሥራ ዕድል 
መፍጠር በመቻሌ እጅግ ደስተኛ ነኝ›› የሚለው አቶ 
ማቲዮስ፤ ማንም ሰው በውስጡ የሚመላለስ  ነገር ካለ 
አውጥቶ ሊሞክረው እንደሚገባና በሙከራ ውስጥ ደግሞ 
መውደቅ መነሳት መኖሩን ያነሳል። እሱ እንደሚለው 
ቡና አቅራቢ በሆነ ጊዜ ገና ከጅምሩ በርካታ ፈተናዎች 
አጋጥመውት ነበር። ነገር ግን ለሚገጥሙት ችግሮች ሁሉ 
እጅ ሳይሰጥ በብርቱ ትግል ዛሬ ላይ ደርሷል። የሰዎችን 
ድርጅት በኮንትራት ወስደው በሚሰራበት ወቅት ከባድ 
ኪሳራ ውስጥ ገብቶ እንደነበርና ከዜሮ ተነስቶ ማንሰራራት 
እንደቻለም አጫውቶናል። 

አሁን ላይ የቡናውም ሆነ የዱቄት ፋባሪካ ሥራው 
በጥሩ ሁኔታ ላይ እየተንቀሳቀሰ ያለ ሥራ እንደመሆኑ 
በቀጣይ እሴት በመጨመር ሥራውን የማስፋት ዕቅድ 
ያለው መሆኑን በመጥቀስ ለዚህ ዕቅድ ተግባራዊነትም 
የተለያዩ የቅድመ ዝግጅት ሥራዎች እየሰራ እንደሆነ 
ያስረዳው አቶ ማቲዮስ፤ በቀጣይ በተለይም በቡና ጥራት 
ላይ ትኩረት አድርጎ እንደሚሰራና ዓለም አቀፍ ደረጃውን 
የጠበቀ ቡና በድርጅቱ ስም ለዓለም ገበያ ለማቅረብ 
ዝግጅቱን አጠናቋል። በዱቄት ፋብሪካውም እንዲሁ እሴት 
በመጨመር ፓስታና ማካሮኒ ለማምረት አስፈላጊውን 
የቅድመ ዝግጅት ሥራ እየሰራ ሲሆን፤ የዱቄት ማምረቻ 
ማሽኑን  ወደ ፓስታና ማካሮኒ ማምረቻ ከፍ ለማድረግ 
እየተሰናዳ ይገኛል። 

ማህበራዊ ኃላፊነትን ከመወጣት አንጻር በአካባቢው 
ለሚገኙ አቅመ ደካሞች ድጋፍ የሚያደርግ እንደሆነ 
የገለጸው አቶ ማቲዮስ፤ በቋሚነት የሚረዳቸው 
የማህበረሰብ ክፍሎች ስለመኖራቸውም ተናግሯል። ከዚህ 
በተጨማሪም በማንኛውም ጊዜና ቦታ መንግሥታዊ ለሆኑ 
ጥሪዎች ምላሽ በመስጠት ማህበራዊ ኃላፊነቱን እየተወጣ 
ይገኛል።   

ወጣቶች ማንኛውንም ሥራ ሲሰሩ መሥራት 
ስላለባቸው ብቻ ሳይሆን አምነውና ፈልገው መሥራት 
ይኖርባቸዋል። የሚለው አቶ ማቲዮስ፤ ሥራውን ሳይሰሩ 
ስለሚያገኙት ገንዘብ ካሰቡ ውጤታማ መሆን አይችሉምና 
ሥራ ጠባቂ ሳይሆኑ ሥራ ፈጣሪ በመሆን ማንኛውንም ሥራ 
ወደው፣ ፈልገውና አክብረው መሥራት ከቻሉ ውጤታማ 
መሆን ይችላሉ በማለት መልዕክቱን አስተላልፏል።

ከእግር ኳስ ተጫዋችነት ወደ ቡና አቅራቢነት

አቶ ማቲዮስ ቃሚሶ

በተለያዩ አካባቢዎች 
የሚገኙ ቡና መፈልፈያ 
ጣቢያዎችን በማፈላለግ 
ኮንትራት ወስዶ ሲሰራ 
እንደነበርና በዚህም 
ውጤታማ እንደነበር 

ያስታውሳል

ውሳኔ
ተከሳሽ እነፍቃዱ ደርበው 

ደምሴ በከባድ የውንብድና እና 
ሰው በመግደል ወንጀል የተከሰሱ 
በመሆኑ፤ የልደታ ምድብ ወንጀል 
ችሎት በመጋቢት 17 ቀን 
2016 ዓ.ም ክስና ማስረጃው 
ከሕግ ጋር አገናዝቦ የወንጀል 
ፈፃሚዎቹን ያርማል ሌሎችን 
ያስተምራል ብሎ ባተመነበት 
እያንዳንዳቸው በ14 ዓመት ፅኑ 
እስራት እንዲቀጡ ሲል ውሳኔ 
አስተላልፏል። 

ወንበዴዎቹ
ምሕረት ሞገስ

ፍቃዱ ደርበው እና አያልሰው አባይ 
ጓደኛሞች ናቸው። ከሕፃንነት ዕድሜያቸው 
ጀምሮ መልካሙን እና መጥፎውን 
ጨዋታ እየተጫወቱ አድገዋል። ምንም 
እንኳ ወንድማማቾች ባይሆኑም አንድ 
አካባቢ ተወልደው አብረው በማደጋቸው 
አስተሳሰባቸው እጅግ ተቀራራቢ ነው። 
በ2013 ዓ.ም ሁለቱም 24 ዓመት ሲሞላቸው 
አንዱ ያሰበውን ሲገልፅ፤ ሌላኛው በፍጥነት 
መስማማቱን ያሳውቃል። ሃብታም መሆን 
የሚችሉበትን መንገድ ሲያውጠነጥኑ በቀላሉ 
ሠርተውም ገንዘብ ማግኘት አንችልም 
በሚል ተማምነው ዝርፊያ ላይ ለመሠማራት 
ተስማሙ። 

የእነፍቃዱ ጉዳይ አስገራሚ የሚሆነው 
አንደኛው እንዝረፍ ሲል፤ ሌላኛው ይቅርብን 
አይልም። ሁለቱም በሚሰርቁበት መንገድ 
ላይ ይነጋገራሉ፤ አንዱ ተነጥሎ ስርቆትን 
ፈርቶ እንያዛለን መሥራት ይሻለናል ብሎ 
አይቃወምም። በተደጋጋሚ ፍቃዱ ደርበው 
ከበድ ያሉ የዝርፊያ ሃሳቦችን ያቀርባል፤ 
አያልሰው አይቃወምም፤ አብሮ ይሳተፋል። 
በፍቃዱ የታዘዘውን ይፈፅማል።  

ፍቃዱ መኪና ለመዝረፍ አሰበ። 
ሃሳቡን ለጓደኛው ነገረ። አያልሰው 
አልተቃወመውም። መኪና የሚሰርቁበትን 
ሁኔታ ለማጥናት ቢነጋገሩም፤ መኪናው 
ከተሠረቀ በኋላ ምን ማድረግ እንደሚችሉ 
ማሰብ እና ዘዴ ማግኘት አቃታቸው። 
አያልሰው በስርቆቱ ተስማምቶ ‹‹ እንደውም 
‹ መኪና የሚያርዱ ሰዎች አሉ› ይባላል።›› 
ለእነርሱ እንሽጥላቸው ሲል፤ ፍቃዱ በበኩሉ 
‹‹ እነርሱን ከየት እናግኛቸው? ›› ሲል ጠየቀ። 
ደጋግመው ሲያስቡ መኪና መስረቅ ቀላል 
አልሆነላቸውም። 

ሌላ ቀላል ነው ብለው በሚያምኑበት 
ጉዳይ ላይ መነጋገር ጀመሩ። የሰው ቤት 
መዘረፍ አዋጭ እንደማይሆን ተማመኑ። 
ምክንያቱም በግለሰብ ቤት ገብተው ብዙ 
በቀላሉ የሚገኝ ሀብት አይኖርም። የሚገኘው 
ሀብትም ተሸጦ ብዙ ገንዘብ አያስገኝም በሚል 
ተነጋገሩ። አንዳንዴ ደግሞ በቤት ውስጥ 
ዝርፊያ ትልቅ ሀብት ቢገኝም፤ ብዙ ገንዘብ 
ያለው ሰው መሳሪያ ስለሚኖረውና እነርሱ 
ደግሞ መሳሪያ ስለሌላቸው በቀላሉ ሊጎዱ 
እንደሚችሉ ተማመኑ። የመካከለኛ ነዋሪውን 
ሀብት ለመዝረፍ ቢሞክሩ እና ትልልቅ ዕቃ 
ቢሠርቁ የሚያስቀምጡበት እንደሌለ እና 
ቢሸጡም ብዙም እንደማያዋጣቸው ተወያዩ። 

በድጋሚ እንደገና እያሰላሰሉ ጊዜ ሰጥተው 
ቢያስቡም የተሻለ ገንዘብ ሊያገኙበት 
የሚችሉትን እና በቀላሉ የሚሠረቅ ነገርን 
በተመለከተ ማሰብ አቃታቸው። በመጨረሻም 
ይሆንልናል ብለው ያመኑበትን በየአካባቢው 
ጥናት አድርገው አንድ የሚያውቁትን ባጃጅ 
ለመስረቅ ተነጋገሩ። በነገሩ ላይ ሁለቱም 
ተስማምተው ዕቅድ ማውጣት ጀመሩ። ባጃጇ 
ከቆመችበት ቦታ ላይ ቁልፍ ሳይገኝ አንስቶ 
መውሰድ የሚታሰብ አይደለም። ስለዚህ መላ 
ብለው የወሰዱት ምሽት ጉዳይ  እንዳላቸው 
አስመስለው ከሹፌሩ ጋር በመነጋገር ኮንትራት 
ይዘው ባጃጁን መቀማት ጥሩ ሃሳብ መሆኑን 
አመኑ። ባጃጁን ከነጠቁ በኋላ ወልዲያ 
ወስደው በየተራ እንደሚሠሩበት እና በሂደት 
ሌላ ባጃጅ ገዝተው በየግላቸው እንደሚሰሩ 
መግባባት ላይ ደረሱ። 

 ውንብድና
በኮልፌ ቀራኒዮ ክፍለ ከተማ ወረዳ 01 

ልዩ ስሙ ጉልት ተብሎ በሚጠራው አካባቢ፤ 
ፍቃዱ እና አያልሰው የባጃጁን አሽከርካሪ 
ፍቃዱ ተሾመን ኮንትራት አራት ሰዓት አካባቢ 
እንደሚፈልጉት ነገሩት። የዘነበ ጎሽዬ ንብረት 
የሆነውን ባጃጅ የሚያሽከረክረው ፍቃዱ ሥራ 
አገኘሁ ብሎ በደስታ ተስማማ። የሰሌዳ ቁጥሩ 
ኮድ 1-23956 የሆነውን ባጃጅ ተኮናትረው 
በፍቃዱ ተሾመ አሽከርካሪነት ወደ ቆሬ 
ማምራት ጀመሩ። ፍቃዱ ተሾመ መንገዱን እያየ 
ሲያሽከረክር አያልሰውን እና ፍቃዱ ደርበው 
በፍፁም አልተጠራጠረም። እነርሱ ግን 
ለዝርፊያ አስበው ስለወጡ ሁለቱም በምልክት 
እየተነጋገሩ ከኋላ ቁጭ ብለው የሚመቻቸው 
ቦታ ላይ እስኪደርሱ መጠባበቃቸውን ቀጠሉ። 

ሐምሌ በመሆኑ ዝናቡ በስሱ እየዘነበ 
ነው። ፍቃዱ ተሾመ እንዳይበርደው ጃኬት 
ደርቦ የአንገት ልብስ ጠምጥሟል። ከኋላ 
የተቀመጡት ወንበዴዎች ምንም አያወሩም። 
ፍቃዱ ተሾመ ሁኔታው ትንሽ ቢቀፈውም 
ሥራ ነውና መንገዱን ቀጠለ። ንፋስ ስልክ 
ላፍቶ ክፍለ ከተማ ወረዳ 02 ልዩ ቦታው 
ባቱ ኮንደሚኒየም አካባቢ ሲደርሱ ፍቃዱ 
ደርበው በምልክት ለአያልሰው ውጋው አለው። 
አያልሰው እንደተባለው ተነስቶ የባጃጁን መሪ 
ይዞ ሲያሽከረክር የነበረውን ፍቃዱ ተሾመን 
በያዘው የሽንኩርት ቢላዋ አንገቱን ወጋው። 
ፍቃዱ ደርበው ፈጠን ብሎ ፍቃዱ ተሾመ ራሱን 
እንዳይከላከል በአንገቱ ላይ የጠመጠመውን 
ልብስ ከኋላው አጥብቆ በማሰር አነቀው። 

አያልሰው ፍቃዱን አንገቱን ብቻ ሳይሆን 
ደግሞ የቀኝ ትከሻውን ሲወጋው ፍቃዱ ተሾመ 
የባጃጁን በር ከፍቶ ከባጃጁ ላይ ወደቀ። 

አስፓልት ላይ የወደቀው ፍቃዱ ተሾመ 
ደሙ መፍሰስ ጀመረ። እነአያልሰው ደግሞ 
በምንም መልኩ ሊከተላቸው እንደማይችል 
አረጋግጠው ባጃጁን ተራ በተራ እያሽከረከሩ 
ከከተማ ይዘው ወጡ። ፍቃዱ ተሾመም 
የወደቀው በክፉ ሰዓት በመሆኑ ደሙ ሲፈስ 
ሐኪም ቤት የሚያደርሰው ሰው በማጣቱ 
እዛው በወደቀበት ሕይወቱ አለፈ። 

የተገታው ጉዞ 
ፍቃዱ ደርበው እና አያልሰው ምንም 

ዓይነት ፍርሃት አይነበብባቸውም። 
ከመፀፀት ይልቅ እንደውም ዘና እያሉ ቁርስ 
ቡና እየተገባበዙ ጉዟቸውን ቀጠሉ። ልክ 
ከከተማ እንደወጡ ወደ ሸዋሮቢት ማምራት 
ጀመሩ። ቀን መንገድ ላይ እያረፉ፤ እየበሉ እና 
እየጠጡ እንዲሁም ሌሊት እና ምሽት ላይ 
እየነዱ ሸዋሮቢት ደረሱ። ሸዋሮቢት ሌላኛው 
ጓደኛቸው ታርጋ አዘጋጅቶ እየጠበቃቸው 
ነበር። ታርጋውን ከቀየሩ በኋላ ባጃጅዋን 
ወልዲያ ወስደው ማሽከርከር እንደሚችሉ 
እርግጠኞች ሆኑ። አሁን ይበልጥ እንደፈለጉት 
ባጃጁ የእነርሱ መሆኑ አስደሰታቸው።  

 እንደተለመደው ሸዋ ሮቢትም ሲዝናኑ 
ቆይተው አብረው በሐምሌ 22 ቀን 2013 
ዓ.ም በባጃጁ ከሸዋሮቢት ወጥተው ወደ 
ወልዲያ ሊሔዱ ተነሱ። ሁለቱም ወልዲያ 
ገብተው የሚያገኙትን ገንዘብ በማሰብ 
ፊታቸው ላይ ደስታ ይነበባል። ሆኖም አንድ 
ያላሰቡት ሁኔታ ተከሰተ።

በግምት ከቀኑ 5 ሰዓት አካባቢ ጨፋ 
ሮቢት ሲደርሱ ፖሊስ አስቆማቸው። ፖሊስ 
ያስቆማቸው ተጠራጥሮ ነው። ባጃጁን 
ከዚህ በፊት ሸዋሮቢት አካባቢ አይቶት 
እንደማያውቅ ርግጠኛ ነው። ፖሊሱ 
እነፍቃዱ ደርበው ከባጃጁ እንዲወርዱ 
አዘዛቸው። እነፍቃዱ እየፈሩ ከባጃጁ 
ወረዱ። ርቀው እንዲቆሙ ከነገራቸው በኋላ 
ፖሊሱ ባጃጇን መፈተሽ ጀመረ።

ፖሊሱ በባጃጁ ከኋላ መቀመጫ 
ጀርባ ቢላዋ ታየው፤ ወንጀል መፈፀሙን 
የሚያረጋግጥ ከባድ ማስረጃ አገኘ። ፍቃዱ 
ደርበው እና አያልሰው ፍቃዱ ተሾመን 
የወጉበትን ቢላዋ መንገድ ላይ ሳይጥሉት 
በመቅረታቸው በባጃጁ ውስጥ የተገኘው 
ቢላዋ ለእነርሱ መያዝ ምክንያት ሆነ። 
ወልዲያ ለመድረስ ያለመው የወንበዴ ቡድን 
ከመንገድ ላይ ቀረ። ጉዞ ወደ ወልዲያ ሳይሆን 
እዛው ሸዋሮቢት ቀሩ። የቢላዋውን መገኘት 
ተከትሎ ወዲያው ቡድኑ በቁጥጥር ስር ዋለ።   

የወንጀሉ ዝርዝር 
ፖሊስ ምርመራ ማካሔድ ጀመረ። 

መረጃ እና ማስረጃውን አሰባስቦ ድርጊቱን 
እንደፈፀሙ አረጋግጦ ለዐቃቤ ሕግ አቀረበ። 
ዐቃቤ ሕግም የወንጀሉን ዝርዝር አዘጋጅቶ 
ክስ ለመመስረት ለፍርድ ቤት አቀረበ። 
በወንጀል ዝርዝሩ እንደተብራራው፤ በ1996 
ዓ.ም የወጣውን የወንጀል ሕግ አንቀፅ 32/1/ሀ 
እና 671/2/ ስር የተደነገገውን ተላልፈዋል። 

 የ24 ዓመት ዕድሜ ያለው ፍቃዱ ደርበው 
የመኖሪያ አድራሻው የካ ክፍለ ከተማ ወረዳ 
01 የቤት ቁጥር አዲስ እንዲሁም፤ አያልሰው 
አባይ አለሙ ዕድሜው 24 ዓመት ሲሆን 
የሚኖረው በተመሳሳይ መልኩ የካ ክፍለ 
ከተማ ወረዳ 01 የቤት ቁጥር አዲስ የሚል 
አድራሻ ያላቸው ናቸው። እነዚህ ወጣቶች 
ተገቢ ያልሆነ ብልፅግናን ለራሳቸው ለማግኘት 
ወይም ለሌላ ሰው ለማስገኘት በማሰብ፤ 

በሐምሌ 16 ቀን 2013 ዓ.ም በግምት ከምሽቱ 
አራት ሰዓት አካባቢ ባጃጅ በኃይል ለመስረቅ 
ተስማምተው እና ተዘጋጅተው ተንቀሳቅሰዋል። 

ኮልፌ ቀራኒዮ ክፍለ ከተማ ወረዳ 01 ልዩ 
ቦታው ጉልት በሚባለው አካባቢ በመሔድ 
ሟች ፍቃዱ ተሾመን ይነዳት የነበረውን 
ንብረትነቱ የዘነበ ጎሽዬ የሆነውን የሰሌዳ ቁጥር 
ኮድ 1-23956 ባጃጅ ተኮናትረው ወደ ቆሬ 
እንዲወስዳቸው ተስማምተው ተሳፍረዋል። 
በኋላም ሁለቱም ከሟች ኋላ በመቀመጥ 
ንፋስ ስልክ ላፍቶ ክፍለ ከተማ ወረዳ 02 ልዩ 
ቦታው ባቱ ኮንዶሚኒየም ተብሎ የሚጠራው 
አካባቢ ሲደርሱ 1ኛ ተከሳሽ ፍቃዱ ደርበው 
ውጋው ብሎ ለአያልሰው በምልክት ነግሮታል። 
2ኛ ተከሳሽም አስቀድመው አዘጋጅተውት 
በነበረው ቢላዋ ፍቃዱ ተሾመን አንገቱን 
ሲወጋው 1ኛ ተከሳሽ ፍቃዱ ሟች ፍቃዱ ተሾመ 
ራሱን እንዳይከላከል በለበሰው ልብስ አንገቱ 
ላይ አንቆ ይዞታል። 

አያልሰው ማለትም 2ኛ ተከሳሽ በድጋሚ 
ሟችን ትከሻው አካባቢ ሲወጋው፤ ሟች ከባጃጁ 
ወርዶ አስፓልት ዳር ወድቆ ብዙ ደም ፈሶት 
ሕይወቱ እንዲያልፍ አድርገዋል። 1ኛ ተከሳሽ 
ባጃጁን እየነዳ ወደ ወልዲያ ወስደው ለመሸጥ 
አስበው እየተጓዙ እያለ ሸዋሮቢት ሲደርሱ፤ 
ሌላኛው ተከሳሽ የባጃጅ ሰሌዳ አስቀምጦላቸው 
አብረው ወደ ወልዲያ እየሔዱ በሐምሌ 22 
ቀን 2013 ዓ.ም በግምት ከቀኑ 5፡00 ላይ ጨፋ 
ሮቢት ሲደርሱ ፖሊስ ይዟቸዋል። 

በመጨረሻም ፖለስ ባጃጁ ሲፈተሽም 
ሟችን የወጉበት ቢላዋ የተገኘ ሲሆን፤ 
በፈፀሙት ከባድ የውንብድና ወንጀል በዋና 
ወንጀል አድራጊነት ተካፋይ በመሆናቸው 
ተከሰዋል በማለት የክስ ዝርዝሩ ያብራራል። 

ማስረጃ   
እነፍቃዱ ደርበው በፈፀሙት ወንጀል 

ተከሳሽ ሆነው ፍርድ ቤት ሲቀርቡ የተለያዩ 
ማስረጃዎች ቀርበውባቸዋል። 14 የሰው 
ምስክር ፍርድ ቤት ቀርበው የመሰከሩ 
ሲሆን፤ ተከሳሾቹ የሰጡት የእምነት ክህደት 
ቃል፤ በቅዱስ ጳውሎስ ሚሊኒየም ሜዲካል 
ኮሌጅ አቤት ሆስፒታል በነሐሴ 11 ቀን 2013 
ዓ.ም በቁጥር ጳሀ8/708 የተፃፈ እና የተሰጠ 
መረጃ የቀረበ ሲሆን፤ በተፃፈው ደብዳቤም 
የሟች አስክሬን የምርመራ ውጤት ቀርቧል። 
የወንጀሉን አፈፃፀም እንዲሁም ሟች ላይ 
የደረሰውን የጉዳት መጠን የሚያሳይ እና በክሱ 
ላይ የተገለፀው ባጃጅ በፎቶ ቀርቧል።



መልካምሥራ አፈወርቅ

አንዳንድ ቀን አለ። የቀን ጎዶሎ ይሉት ክፉ። ካላሉት 
ጥግ የሚያውል፣ ካላሰቡት መከራ የሚጥል። ካልገመቱት፣ 
የሚሰድ፣ ካላቀዱት ስር የሚወሽቅ። ይህን ቀን ደጋግመው 
‹‹አይጣል! አያድርስ›› ቢሉት ከመሆን ይዘል አይመስልም። 
ደርሶ የነበረን ፀጋ ሲገፍ፣ ክቡር ሕይወትን ሲነጥቅ፣ ታሪክን 
ቀይሮ ‹‹ነበር›› ብሎ ሲያስነግር ፈጽሞ አይዘገይም። ሁሌም 
ድንገቴው ክስተት ካላሰቡት ችግር  ይጥላል፣ ካልገመቱት 
መከራ ያገናኛል። 

ይህ አይነቱ ቀን ብርሃንን አጨልሞ ከጽልመት 
ሲያዋድድ፣ የእጅ ሲሳይን ነጥቆ ዕምነት ተስፋን ሲያስቆርጥ 
በእጅጉ ፈጣን ነው። በሰከንድ አፍታ፣ በአንድ ጀምበር 
እይታ የዓመታት ልፋትን እንዳልነበር ያደርጋል። የላብ 
የጉልበትን ዋጋን ያስጥላል ። 

ወዳጆቼ! የጉዳዩን ግዝፈት ለመግለጽ ያህል ጥቂቱን 
እውነት እንዲህ ጠቆምኩ እንጂ ስለ ድንገተኛ አደጋ ክፋት 
ከዚህም በላይ ማለት በተቻለ ነበር። አዎ! ድንገተኛ አደጋ 
ከቃል፣ ከንግግር በላይ ነው። የክስተቱ ቅጽበታዊነት ሁሌም 
ቢሆን ከአዕምሮ በላይ ይሆናል። 

ድንገተኛ አደጋ በተፈጥሮም ይሁን በሰው ሠራሽ 
ችግሮች ሊፈጠር ይችላል። ክስተቱ ሁሌም ከጉዳት 
ጋር ነውና ለተጎጂውም ይሁን አይቶ ለሚሰማው ሁሉ 
ከማስደንገጥ በላይ ልብ ሰባሪ ነው። እንዲህ አይነቱ ድንገቴ 
ችግር ባጋጠመ ጊዜ ማንም ቢሆን ሕይወትን ብሎም 
ንብረትን ለመታደግ የአቅሙን ያደርጋል። የመኪና አደጋ 
ከሆነ፣ በስፍራው የደረሱ ሌሎች፣ የተጎጂዎችን ሕይወት 
ለማትረፍ ይፈጥናሉ። የእሳት አደጋም ቢሆን እንዲሁ። 
በቅርቡ በተፈጥሮ የመሬት መንሸራተት ጎፋ ላይ በደረሰው 
ድንገተኛ አደጋ በርካታ ወገኖቻችን ሕይወታቸውን 
አጥተዋል።

ሕጻናትን ያለአሳደጊ፣ አረጋውያንን ያለጧሪ አስቀርቶ 
ቤት ያዘጋው ይህ አደጋ ታዲያ የብዙ ሰዎች መልካምነት 
የታየበት ነበር። አንዳንዴ ደግሞ ከእንዲህ መሰሎቹ ክፉ 
ቀናት ጋር  ድርጊታቸውን ለማሰብ የሚከብዱ ክፉ ሰዎች 

ገጽ 12

ማረፊያ/ ትዝብት  
መዝናኛ

አዲስ ዘመን  ቅዳሜ ጥቅምት 23 ቀን 2017 ዓ.ም

ዓለም አቀፍ 

ጭምር በእኩል ይወለዳሉ።
እነዚህ በግብራቸው ‹‹ክፉና ጨካኝ›› ይሉት 

ስያሜ የሚያንሳቸው ግለሰቦች በድንገቴ አደጋዎች ግዜ 
ማንነታቸው በገሐድ  ይገለጻል። ሁሌም ወደስፍራው 
ፈጥነው ሲደርሱ እንደሌሎቹ ከአደጋው ሕይወትና 
ንብረትን ለመታደግ አይደለም። የእነሱ ንስር  ዓይኖች  
ከብዙኃኑ  እይታ  ይለያሉ። እግር እጆቻቸው የሚዘወሩት 
ለእርዳታ፣ አልያም ለበጎ ተግባር አይደለም።

‹‹ግርግር ለሌባ ያመቻል›› እንዲሉ ዓላማና ግባቸው 
ዝርፊያና ዝርፊያ ብቻ ነው። ፈጽሞ ያዩትን አያልፉም። 
ካመቻቸው  ቦታ፣ ከደረሱበት ስፍራ ዘው እያሉ ያገኙትን 
ይዘርፋሉ። ጭካኔያቸው  ደግሞ በአደጋው ሕይወታቸው 
ካለፈ ሰዎች ኪስን  እስከ መበርበር፣ ወርቅ ፍለጋ አንገትና 
ጆሮን እስስ መፈተሽ ይደርሳል። በዚህ ጊዜ ሁኔታቸውን 
የሚያስተውል ቢኖር   ድርጊታቸው የፈጠነ እገዛ እንጂ 
የታሰበበት ዝርፊያ ላይመስለው ይችላል።     

ይህ መሰሉ ጉዳይ በተነሳ ቁጥር መቼውንም 
የማልረሳው አንድ ታሪክ በአዕምሮዬ ይመላለሳል። ጊዜው 
ጥቂት ዓመታትን ወደ ኋላ ሳብ ይላል። ወቅቱ የዩኒቨርስቲ 
ተማሪዎች ምርቃት የሚከናወንበት ነበርና በርካቶች 
ወደ ባሕርዳርና ጎንደር ለመጓዝ ከአዲስ አበባ መናኸሪያ 
ተገኝተዋል። እኔም የልቤ የምላትን የቅርብ ጓደኛዬን 
ለማስመረቅ ለጉዞ ተዘጋጅቻለሁ። አጋጣሚ መንገደኛው  
በርከት ቢል የአውቶቡሶቹ ቁጥር አነሰ። እንደታሰበው 
ትኬት አልተገኘምና ጥቂት ሰዓታት በፍለጋ ባከኑ።

አልረሳውም። ገና ክረምት መግባቱ ነበር። አየሩ 
ይቀዘቅዛል፣ ዝናቡ ያካፋል፣ ሰማዩም ጠቋቁሯል። ከቆይታ 
በኋላ አንድ  መኪና ተገኘ ተብሎ ተሯሩጠን ወንበር 
ያዝን። ሁሉም ለጉዞ ዝግጁ ነበርና ሾፌሩ ግዜ አላባከነም። 
ከደቂቃዎች በኋላ መናኸሪያውን ለቆ ጉዞ ወደ ሱሉልታ 
አቅጣጫ ሆነ።

 የኬላው ፍተሻ በአጭር ግዜ ተጠናቀቀ። ሾፌሩ 
የባከኑ ደቂቃዎችን ሊያካክስ በሚመስል ሁኔታ ፍጥነቱን 
ጨምሮ ተፈተለከ። አሁን የጎጃምን መንገድ ይዘናል። 
በአብዛኛው የተመራቂ ቤተሰቦችን ያሳፈሩ አውቶቡሶች 

ከኋላና ከፊት  እየተፈተለኩ ያልፋሉ። ሁኔታቸው ውድድር 
እንዳለበት ያስታውቃል። በተለይ አንደኛው አውቶቡሰ 
አካሄዱ በእጅጉ ያስፈራል። ውስጡ ያሉ ተሳፋሪዎች 
በተከፈተላቸው ሙዚቃ እየጨፈሩ ነው። አውቶቡሱ እኛን 
ደርቦ እንደንፋስ ሽው ብሎ አለፈ።

 ፍልቅልቅን ተሻግረን የዓባይ በረሃን መንገድ ጀምረናል። 
የግራቀኙ ገደልና የዓለት ተራሮችን ማየቱ እያስፈራን ነው። 
ጥቂት እንደተጓዝን መንገዳችን በመኪኖች መዘጋጋቱን 
አየን።  ጉዳዩን ያወቅነው ዘግይተን ነበር። ከኋላችን እኛን 
ቀድሞ ያለፈው  ፈጣኑ የመንገደኞች አውቶቡስ ሙሉ 
ተሳፋሪዎችን እንደያዘ በጥልቁ ገደል ወድቆ ተገልብጧል።

 የአካባቢው አርሶአደሮች ለድረሱልን እርዳታ 
መሣሪያቸውን ይተኩሳሉ። ከገደሉ አፋፍ ጨኸቱ 
በርክቷል። እዚህም እዚያም በየጥሻው የወደቁ ሰዎች 
አብዛኞቹ በሕይወት አልነበሩም። ከመኪናው ጋር ቁልቁል 
ከተሽቀነጠሩ ተሳፋሪዎች ዘንድ አንዳች የሚሰማ ድምፅ 
የለም። በደቂቃ አፍታ የነበረው እንዳልነበረ ሆኗል። የዓባይ 
በረሀ ገደል፣ በዝምታ ተውጧል።

ከሌሎች መኪኖች የወረዱ መንገደኞች ገደል ውስጥ 
ወደገባው መኪና ለመድረስ ጢሻውን እየቧጠጡ ነው። 
ሙትና ቁስለኛን ለማንሳት ርብርቡ ቀጥሏል። ጥቂት ቆይቶ 
የብዙዎችን ዓይን የሳበ አንድ ወጣት ከገደሉ አፋፍ ብቅ 
አለ። በእጆቹ በርከት ያሉ የኪስ ቦርሳዎች፣ የእጅ ሰዓቶችና 
የወርቅ ሀብሎችን ይዟል። የራሱን መጫሚያ ጥሎ በሌላ 
አዲስ ጫማ ለመቀየሩ ምልክቶቹ ይመሰክራሉ።

ያዩት ሁሉ ወደእሱ አፍጥጠው ስለያዛቸው የበዙ 
ዕቃዎች እንዲያስረዳ ጠየቁት። መዋሸት አልቻለም። 
የእጁን ውድ ንብረቶች በሙሉ በአደጋው ከወደቁና 
በሕይወት ከሌሉ ሰዎች አንገት፣ እጅና ኪሶች ላይ እያማረጠ 
ስለመውሰዱ ተናገረ። ድርጊቱ ከማዘን በላይ በእጅጉ 
ያበሸቃቸው በቡጢና በርግጫ ተቀባበሉት። በመሐል አንድ 
ትልቅ ሰው ለግልግል ገብተው ለሕግ ተላልፎ እስኪሰጥ 
ዱላው ያለማቋረጥ መቀጠሉን አስታውሳለሁ።

እንዲህ አይነቶቹ ራስ ወዳዶች ባሉበት የድንገተኛ 
አደጋ አጋጣሚዎች ይበልጥ ይከፋሉ። ብዙዎች እርዳታ 

በሚያሻቸው ጊዜ ራሳቸውን ለመጥቀም ብቻ በሰው ቁስል 
የሚረማመዱ ክፉዎች በበረከቱ ቁጥር ሰው ይሉት ማንነት 
ትርጓሜው ይዛባል። ሰሞኑን በመዲናችን ትልቁ የገበያ 
ስፍራ መርካቶ መሐል የሆነውም እንዲሁ ነበር።

ምሽቱን በሸማ ተራ የገበያ ማዕከል የተነሳው ድንገቴ 
የእሳት ቃጠሎ በቀላሉ የሚቆጣጠሩት አልነበረም። በትንሹ 
መቀጣጠል የጀመረው እሳት እንደዋዛ ተስፋፍቶ በርካታ 
የንግድ ቤቶችን ከነሙሉ ንብረቶቻቸው አጋየ። ይህን 
አደጋ ለመታደግ በርካቶች ከያሉበት ተገኝተው ሲረባረቡ 
ታይተዋል።

በተቃራኒው ደግሞ ጥቂት የማይባሉ ራስ ወዳዶች 
በአመዱ ላይ ተራምደው ንብረት ሲዘርፉ፣ ኪሳቸውን 
ሲያደልቡ ብዙዎች አይተው ታዝበዋል። የንብረቶቹ 
በእሳት መጋየት ለእነሱ የጨለማ ብርሀን የሆነላቸው 
ክፉዎች በእጃቸው የገባን ዕቃ ያለምንም ይሉኝታ ሲያግዙና 
ሲቀባበሉት ነበር። ይህን ሲያደርጉ ደግሞ እንደራሳቸው 
መብት አንዳች ሳይሸማቀቁና  ማንንም ሳይፈሩ  ነው።

በተመሳሳይ ጎላ ሚካኤል በሚባለው ሰፈር ሰሞኑን 
በደረሰው የእሳት ቃጠሎ የተለመደው አሳፋሪ ድርጊት 
ተስተውሏል። አደጋውን ለመከላከል በሚመስል ቅርበት 
ስፍራው የደረሱ ልማደኛ ዘራፊዎች እንደ ጥሩ ዘመድ 
የተጎጂዎችን ንብረቶች እየተሸከሙ ከስፍራው እብስ 
ብለዋል።

የእሳት አደጋው የተነሳው ሌሊት ላይ ነበር። 
በተቃጠሉት ቤቶች ስጋት የገባቸው የአቅራቢያው ነዋሪዎች 
ንብረቶቻቸውን ማሸሽ ይዘዋል። ይህ  እውነት አሳምሮ 
የገባቸው ልማደኞች ታዲያ አጋዥ ዘመድ መስለው ጉድ 
እንደሠሯቸው ተሰምቷል። 

ወዳጆቼ! በተለያዩ አጋጣሚዎች ይህ መሰሉ ማንነት 
ሕጋዊ እየመሰለ ነው። እንደ አባባል ‹‹ግርግር ለሌባ 
ያመቻል›› ይሉት ተረክ ቢኖርም እንዲህ ሕሊናን በሚነጥቅ 
ደረጃ መስፋፋቱ ግን ከማሳዘን ባለፈ በእጅጉ ያሳፍራል። 
ብዙዎች የሚሉትን ቃል ልጠቀም። ‹‹ጎበዝ!  ወዴት 
እየሄድን ነው ››?

 በግርግሩ መሐል ... 

በጋዜጣው ሪፖርተር

ሰሜን ኮሪያ ለቀጣዩ የአሜሪካ ፕሬዚዳንት 
መልዕክት ነው ያለችውን የአሕጉር አቋራጭ ባለስቲክ 
ሚሳይል ሙከራ ማድረጓ ተገለጸ፡፡ ሚሳኤሉ ከ7 ሺህ 
ኪሎሜትር በላይ ከፍታ እና አንድ ሺህ ኪሎሜትር 
ርቀት ተጉዟል ተብሏል፡፡ 

ፒዮንግያንግ በአሜሪካ ፕሬዚዳንታዊ ምርጫ ቀን 
ተመሳሳይ ሙከራ ልታደርግ እንደምትችል ይጠበቃል፡፡

“በኪም የመሪነት ዘመን ሰሜን ኮሪያ የሀገሪቱን 
መከላከያ ኃይል ፍፁም የበላይነትን በማስጠበቅ ትልቅ 
ደረጃ ያደረሰውን ወሳኝ የሚሳይል ሙከራ ተደርጓል” 
ሲል የሀገሪቱ ቴሌቪዥን ኬሲኤንኤ ዘግቧል፡፡

ሁዋሶንግ 19 የተባለው አሕጉር አቋራጭ ባለስቲክ 
ሚሳይል የኒውክሌር አረርን መሸከም የሚችል ሲሆን 7 
ሺህ ኪሎሜትር ከፍታ መምዘግዘጉ ነው የተሰማው፡፡

የሰሜን ኮሪያው መሪ ኪም ጆንግ ኡን ሀገሪቱ 
የኒውክሌር ጦር መሣሪያን መሸከም የሚችሉ የረጅም 
ርቀት ሚሳይሎችን በማምረት ረገድ የማይቀለበስ ደረጃ 
ላይ መድረሷን ተናግረዋል።

የደቡብ ኮሪያው ዮንሃፕ የዜና አገልግሎት የደቡብ 
ኮሪያን ጦር ጠቅሶ እንደዘገበው ሚሳኤሉ በከፍተኛ 
ፍጥነት ከዋና ከተማዋ ፒዮንግያንግ አቅራቢያ ንጋት 
ጠዋት አንድ ሰዓት አካባቢ ነው የተወነጨፈው፡፡

በምሥራቅ ባሕር ከመውደቁ በፊትም አንድ ሺህ 
ኪሎሜትሮችን እንደተጓዘ ጦሩ ያሰራጨው መረጃ 
ያመላክታል፡፡

ከአንድ ዓመት በኋላ በአይነቱ የመጀመሪያው 
የሆነው አሕጉር አቋራጭ ባለስቲክ ሚሳኤል 
ሙከራ በመጪው ማክሰኞ ከሚካሄደው የአሜሪካ 

ፕሬዚዳንታዊ ምርጫ ጥቂት ቀናት ቀደም ብሎ የተደረገ 
ነው።

ተንታኞች እንዳሉት የሰሜን ጠብ አጫሪ ድርጊት 
ዓላማው የኒውክሌር መሣሪያዎችን ወደ አሜሪካ 
የማድረስ አቅሟን ለማሳየት ነው ።

የደቡብ ኮሪያ የደኅንነት ተቋማት የፒዮንግያንግ 
ሙከራ በዛሬ ብቻ እንደማያበቃ እና ኅዳር አምስት 
ማክሰኞ በ2024 በሚካሄደው ፕሬዚዳንታዊ ምርጫ 
ቀን ተመሳሳይ ሙከራ ልታደርግ እንደምትችል 
አስጠንቅቀዋል፡፡

ሁዋሶንግ 19 የተባለው ሚሳይል 1 ሺ አንድ ነጥብ 
ሁለት ኪሎሜትር በ7687 ከፍታ ለ86 ደቂቃዎች መጓዙ 
ተዘግቧል፡፡

የመንግሥታቱ ድርጅት ዋና ጸሐፊ አንቶኒዮ ጉተሬዝ 
ድርጊቱን አውግዘው የፀጥታው ምክር ቤትን የውሳኔ 
ሀሳብ የተላለፈ ነው ብለዋል፡፡ 

ከሰሞኑ ከምዕራቡ ዓለም እና ከጎረቤቷ ደቡብ ኮሪያ 
ጋር የተካረረ ሁኔታ ውስጥ የምትገኘው ፒዮንግያንግ 
ወደ ሩሲያም 10 ሺህ የሚጠጉ ወታደሮችን በመላክ 
እየተወቀሰች ትገኛለች፡፡

በጋዤጣው ሪፖርተር

የአፍሪካዊቷ ቦትስዋና ገዥ ፓርቲ ከ58 ዓመት በኋላ 
በምርጫ መሸነፉ ተገለጸ፡፡ አምቤሬላ ፎር ዲሞክራቲክ 
ቸንጅ የተባለው ፓርቲ ሥልጣን እንደሚረከብ 
ተመላክቷል።

የቦትስዋና ዲሞክራቲክ ፓርቲ (ቢዲፒ) ሀገሪቱ ነፃነቷን 
ካገኘችበት ከ1966 ጀምሮ በሥልጣን ላይ የቆየ ሲሆን፤ 
በምርጫው እስከ ዛሬ ድረስ አንድ መቀመጫ ብቻ ማሸነፉን 
የቢቢሲ ዘገባ ጠቅሷል።

በቦትስዋና ተዓምራዊ የሚባሉ ለውጦች ቢመዘገቡም 
በቅርብ የተመዘገበው ዝቅተኛ የኢኮኖሚ እድገት እና 
ከፍተኛ የሥራ አጥነት ችግር የቢዲፒን ተወዳጅነት 
እንዳደበዘዘው ተመላክቷል፡፡

ፕሬዚዳንት ማሲሲ በሰጡት መግለጫ እንዳስታወቁት፣ 
ሥልጣን ለቀን በሠላማዊ የሥልጣን ሽግግር ሂደቱ ላይ 
እንሳተፋለን"። ማሲሲ ደጋፊዎቻቸው እንዲረጋጉ እና 
ከአዲሱ መንግሥት ጎን እንዲቆሙም አሳስበዋል።

ቀደም ብለው የተደረጉ ቆጠራዎች እንደሚያሳዩት 
ከሆነ በሰብዓዊ መብት ተሟጋቹ ዱማ ቦኮ የሚመራው 

ዩዲሲ ፓርቲ 25 መቀመጫዎችን አግኝቷል።
ፓርቲው በፓርላማ አብላጫ ድምፅ ለማግኘት 

ከሚያስፈልገው 31 መቀመጫዎች በላይ ያገኛል ተብሎ 
ይጠበቃል። 

ከቢዲፒ በተገነጠሉት በቀድሞው ፕሬዚዳንት ላን 
ካማ የሚመራው ቦትስዋና ፓትሪዮቲክ ፍሮንት (ቢፒኤፍ) 
አምስት ድምፅ ያገኘ ሲሆን፤ የቦትስዋና ኮንግረስ ፓርቲ 
(ቢሲፒ) እስካሁን ሰባት መቀመጫዎችን አግኝቷል።

ፕሬዚዳንት የሚመረጠው በፓርላማው ስለሆነ 
ፓርላማው ለመጀመሪያ ጊዜ በሚያደርገው ስብሰባ ቦኮን 
ቀጣዩ መሪ አድርጎ ይመርጣቸዋል ተብሎ ይጠበቃል። 

አምቤሬላ ፎር ዲሞክራቲክ ቸንጅ (ዩሲዲ) የተባለው 
ፓርቲ ሥልጣን እንደሚረከብ የተገለጸ ሲሆን፤ የዩዲሲ 
ደጋፊዎች በዋና ከተማዋ ጋቦሮኒ እና በሌሎች የሀገሪቱ 
ክፍሎች ደስታቸውን እየገለጹ ነው ተብሏል፡፡

ከ2018 ጀምሮ ሀገሪቱን የመሩት ማሳሲ ያልተሳካውን 
የቢዲፒ ፓርቲ ዘመቻ መርተዋል። ፕሬዚዳንቱ ፓርቲያቸው 
"ለውጥ" ሊያመጣ ይችል እንደነበር፣ ነገር ግን መራጮች 
የሚጠበቅበትን ሠርቷል ብለው አምነዋል የሚል መልዕክት 
አስተላልፈዋል።

የቦትስዋና ገዥ ፓርቲ ከ58 ዓመት በኋላ በምርጫ ተሸነፈ

ሰሜን ኮሪያ የአሕጉር አቋራጭ 
ሚሳኤል ሙከራ አደረገች

       መጋቢ አዕምሮ
ማህበራዊ

እንደ አዲስ መጀመር!
አስናቀ ፀጋዬ

በሕይወታችን ውስጥ ቆራጥነት እንዳለ ሆኖ ለውጥ 
እንዳንጀምር የያዘንን የሆነ ነገር መቀየር፣ ማስተካከል 
እንዳለብን ውስጣችን ያውቃል። አዕምሯችን ተከፍቶ 
ቢታይ በየደቂቃው ሃሳባችን እንደሰከረ ዝንጀሮ ከአንዱ 
ዛፍ ወደ ሌላው በፍጥነት እየዘለለ  ነው። የሃርቫርድ 
ዩኒቨርሲቲው ፍሬድ ለስኪ ‹‹አዕምሯችን በየቀኑ 60 ሺ 
ሃሳቦችን ያስባል›› ይለናል። አስገራሚው ነገር ሃሳባችን 
ተደጋጋሚ ነው። ወይ ስለትናንትና ትካዜ ነው፣ ቁጭት 
ነው ወይ ደግሞ ስለነገ ምኞት ነው። ለውጥ የሚጀምረው 
ግን በመወሰን ነው።

የሆነ ጊዜ ቆራጥ ሆነህ የወሰንካቸው ውሳኔዎች 
የሰጡህ ደስታ አለ። የአዕምሮ ሰላም አለ። ለውጥ 
አለ። ለካ እንደዚህ ጠንካራ ነኝ ያልክባቸው ቆራጥ 
የሆንክባቸው ወቅቶች አሉ። ሰዎች ራሱ መጥተው 
በጆሮህ አንተ እኮ ጀግና ነህ! ኮራሁብህ! ያሉህ በዛ ወቅት 
ነው። በጣም ጀግና ነሽ! አድንቄሻለሁ! ያሉሽ ቆራጥ 
በሆንሽባቸው ጊዚያቶች ነው። አሁንስ መቼ ነው ቆራጥ 
የምትሆኚው? አንተስ መቼ ነው ሱሱን የምታቆመው? 
ያቋረጥከውን ትምህርት የምትጀምረው መቼ ነው? 
ያሰብከውን ቢዝነስ የምትጀምረው መቼ ነው?

ለውጥ እፈልጋለሁ፣ በትምህርቴ፣ በሥራዬ፣ በፍቅር 
ግንኙነቴ፣ በትዳሬ፣ በመንፈሳዊ ሕይወቴ የተሻለ ነገር 
ይገባኛል ካልክ መጀመሪያ መወሰን ከዛ ወደ ተግባር 
መግባት አለብህ። ግን እንዴት አድርጌ ልወስን? እንዴት 
አድርጌ ሕይወቴን ልቀይር? ካልክ በጣም ቀላል፣ 
ለመተግበር የሚመቹ፣ ቆራጥ የሚያደርጉ የለውጥ 
ሃሳቦችን እንካ… 

1ኛ. አዲስ ነገር መጀመርን መፍራት አቁም!
ብዙ ሰዎች ይህን ማቆም አልችልም፤ ብዙ ዋጋ 

ከፍዬበታለሁ በሚል አስተሳሰብ ተይዘዋል። ነገር ግን 
እንደ አዲስ መጀመር እችላለሁ ቢሉ በሕይወታቸው 
ውስጥ ትልቅ አብዮት ያስነሳሉ። ያለኝን ነገር ሁሉ እዚህ 
ነገር ላይ ጨርሻለሁ። ብዙ ዋጋ ከፍያለሁ። ወደኋላ 
መመለስ የማይታሰብ ነው ብለን ልናስብ እንችላለን። 
ነገር ግን በተሳሳተ መንገድ ከሄድን ማቆም ነው ያለብን። 
አንዳንድ ተማሪዎች ህክምና፣ ወይም ሕግ አልያም ደግሞ 
ሲቪል ምህንድስና ይማራሉ። ሁለተኛና ሶስተኛ ዓመት 
ላይ ሲደርሱ ግን ተመርቀው በዛ ሞያ እንደማይሰሩበት 
ያውቃሉ። በቃ አይፈልጉትም ግን ይህን ሁሉ ተምሬማ 
ሁለትና ሶስት ዓመት ሲቀረኝ ሌላ የምፈልገውን ከዜሮ 
አልጀምርም ይላሉ። 

የማይፈልጉትን የሚማሩ፣ የሚሰሩ ብዙ ሰዎች 
ናቸው። ለምን ሥራውን አቁመህ ሌላ ነገር አትሰራም? 
ብትሏቸው ‹‹ትቀልዳለህ እንዴ እዚህ መሥሪያ ቤት ስንት 
ዓመት እንደሰራሁ ታውቃለህ? ይሏችኋል። ረጅም ጊዜ 
ስለተጓዝክ፣ ብዙ ገንዘብና ጊዜ ስላጠፋህ ወደ ግብህ 
አትደርስም። ትክክለኛውን መንገድ መምረጥ አለብህ። 
መድረሻህ ምስራቅ ሆኖ አንተ ወደ ምዕራብ በተቃራኒ 
አቅጣጫ ለአስር ዓመት ብትጓዝ ምን ያደርጋል? 
ጀርባህን አዙረህ ወደ ትክክለኛው መንገድ መጓዝ ነው 
ያለብህ። አስር ዓመት ተጉዣለሁ ብትል ስህተት ስህተት 
ነው። ስህተትን በስህተት ልታርመው አትችልም። 
በነቃህ ሰዓት ቆራጥ ሆነህ ማስተካከል አለብህ። 

ይህ አመለካከት በተለያየ የሕይወት አቅጣጫ ውስጥ 
ይፈትነናል። እንደ አዲስ መጀመር የምንፈልጋቸው ብዙ 
ነገሮች አሉ። ሥራችንን፣ ትምህርታችንን፣ ትዳራችንን፣ 
የፍቅር ግንኙነታችንን ሁሉንም እንደ አዲስ ስለመጀመር 
መፍራት የለብንም። 

2ኛ.መወሰን ለምን እንደሚጠቅምህ እወቅ!
አንድ ነገር ለምን እንደሚጠቅምህ ካወክ ጀምረህ 

አታቁም። ብዙ ሰው ታነቃቃለህ፣ ሰዎች እኮ አዕምሮዬን 
አነቃቁት ብሎ ስፖርት ይጀምራል። ግን በሳምንቱ 
ያቆመዋል። በጠዋት መነሳት ይጀምራል። ካዛ ግን ሲቆይ 
እንዲህ የምሰቃየው ለነብሴ ነው ለሥጋዬ ብሎ አርፍዶ 
መነሳቱን  ይቀጥላል። አዲስ ቋንቋ ለመልመድ ወይም 
አዲስ ሞያ ለመማር ተመዝግቦ በጥሩ ስሜት መማር 
ይጀምራል። ከሳምንታት በኋላ ግን አዬ! ዝም ብዬ ነው 
የለፋሁት፤ ገንዘቤን አወጣሁ፤ ጊዜዬን አባከንኩ ብሎ 
ያቆማል። 

አየህ! አንድን ነገር ለምን እንደምታደርገው ማወቅ 
አለብህ። አላማ ሲኖርህ ከወሰንክ ወሰንክ ነው። ወደኋላ 

ማለት የለም። ስለዚህ ለምንድን ነው የምወስነው?፤ 
ለምንድን ነው የምቀየረው? የሚለውን ማወቅ አለብህ። 
ካልወሰንክ ቆመህ ትቀራለህ። እውነቱን እወቅ፣ 
የምታጣውን አስብ፣ ራስህን የዛሬ አምስት ዓመት 
ባለህበት ታገኘዋለህ። ሁሌም ልታማርር ነው። እድለ 
ቢስ ነኝ፤ አልታደልኩም እያልክ ልትኖር ነው። ብትወስን 
ግን ብዙ ነገር ትቀይራለህ። በስብእና፣ በአመለካከት፣ 
በገቢ፣ በደስታ ማደግ ትጀምራለህ። ፍጥረት ሁሉ 
ለማደግ ነው የተፈጠረው። ዛፍ እስከምን ያድጋል 
ብትለኝ? ማደግ እስከሚችለው ድረስ እልሃለሁ። 
አንተም እንደዛው ነው የተፈጠርከው። እንድትበዛ፣ 
ምድርን እንድትቆጣጠራትና የተመኘኸውን እንድታሳካ 
ነው የጠፈጠርከው። 

መወሰን ስትጀምር ልዩ ስሜት ውስጥ ትገባለህ። 
የመርከብህ ካፒቴን አንተ መሆን አለብህ። በነገራችን 
ላይ ከአምስትና አስር ዓመታት በፊት  የወሰንካቸው 
ውሳኔዎች ናቸው ዛሬ ላይ ያደረሱህ። ድሮ ያነበብካቸው 
መጻሕፍት፣ ያየሃቸው ፊልሞች፣ አብረሃቸው 
ትውላቸው የነበሩ ሰዎች አሁን ለደረስክበት ቦታ ዋና 
መሰረት ናቸው። ነገ ቀጣዩን የሕይወትህን ምዕራፍ 
የሚወስኑት ዛሬ የምትወስናቸው ውሳኔዎች ናቸው። 
ወዳጄ! ከመወሰንህ በፊት ግን ለምን እንደምትወስን 
ለራስህ ንገረው። 

3ኛ. ከሰው መጠበቅን አቁም!
ብዙ ሰው የሆነ ነገር እስኪቀሰቅሰው ይጠብቃል። 

የሚያግዘው ሰው እስኪመጣ ወይ ጥሩ ሁኔታ 
እስኪፈጠር እየጠበቀ አይወስንም። አሳስሮ 
ያስቀመጠህ፣ ጥንካሬ ያሳጣህና ልፍስፍስ ያደረገህ 
ሰውን መጠበቅ ነው። ሁኔታዎች እስኪቀየሩ መጠበቅ 
ነው። ለውጥ ትፈልጋለህ። ግን አትጀምርም። መዋኘት 
እያማረህ መርጠብ አትፈልግም። መለወጥ ትፈልጋለህ። 
መጀመር ግን አልቻልክም። ተኝተህ ፈጣሪ ያውቃል 
ብትል ፈጣሪ የሚያውቀው እንቅልፋም እንደሆንክ 
ነው። ተነስተህ ለውጡን መፍጠር አለብህ። 

አንተ እንድትለወጥ ማን እስኪመጣ ነው 
የምትጠብቀው? ማንንም አትጠብቅ። ማንም 
አይመጣም። እድሎች እንኳ የሚመጡት በራስህ 
የምትችለውን ያህል ስትንቀሳቀስ ነው። ቁጭ ብለህ 
ስትጠብቅ ያልመጡ እድሎች መንቀሳቀስ ስትጀምር ግን 
በላይ በላይ ይደራረባሉ። ፍቅረኛ ሳይኖርህ ዞር ብለው 
ያላዩህ ሰዎች ፍቅረኛ ስትይዝ ግን አላስቆም አላስቀምጥ 
ይሉሃል። ቆመህ ስትጠብቅ ያልመጣው ታክሲ እንኳን 
በእግርህ መንገድ ስትጀምር የሞላ አንድ ሰው ይልሃል። 

ይህች ዓለም የምታደላው ቁጭ ለሚል አይደለም። 
ለሚሮጥ ነው። ከሰው ለሚጠብቅ አይደለም። ለራሴ 
አላንስም ብሎ ለሚታገል ነው። ከሰው መጠበቅ 
ልብህን ይሰብረዋል። እድል እስኪመጣ ቁጭ ማለት 
ብኩን ያደርግሃል። መሮጥ አለብህ። መታገል አለብህ። 
ለሚመጣው መዘጋጀት አለብህ። ካልተዘጋጀህ እድሉ 
ቢመጣ ራሱ ታባክነዋለህ። ከሰው መጠበቁን፣ ሁኔታ 
እስኪስተካከል መጠበቁን አቁምና በራስህ ወስን። 
ለውጡን ጀምረው።    

4ኛ. እንዳትቀየር የሚጎትትህን ነገር አቁም! 
አየህ! እንዳትለወጥ የጎተተህ ምናልባት ውሎህ 

ሊሆን ይችላል። ጓደኞችህ ሊሆኑ ይችላሉ። በዙሪያህ 
ያሉ ሰዎች ሊሆኑ ይችላሉ። እንዳትወስን፣ ቆመህ 
እንድትቀር ያደረገህን ነገር ለይተህ እውቀው። 
አትችልም፣ የትም አትደርስም፣ ይቅርብህ፣ አርፈህ 
ቁጭ በል ከሚሉ ሰዎች የምትርቀው ስለማትወዳቸው 
አይደለም። ነገር ግን ህልምህን ቆፍረው እንዳይቀብሩት 
ነው። አንድ ጥግ አስቀምጠው እንዳያስሩህ ነው። ቆራጥ 
ስትሆን ግን የሚተቹህ ሰዎች እንኳን ያከብሩሃል። እሱ 
እኮ ከወሰነ ወሰነ ነው ይሉሃል። በራስ መተማመንህ 
ይጨምራል።  

ወደኋላ ያስቀረህ ምንድን ነው? እወቀው። ሰበብ 
ነው፣ ምክንያት ነው? ሰበብ ከሆነ ሰበበኛውን ቅበረው። 
‹‹ለራሴ ቃለ የገባሁትንና ያልኩት ሁሉ አደርጋለሁ›› 
በልና ወደ ተግባር ግባ። በሕይወት ከባዱ መጀመር 
አይደለም። መጨረስ ነው። ቆራጥ ሆነህ እስከ ፍፃሜው 
መጓዝ ከፈለክ ወደኋላ የሚጎትቱህን ነገሮች፣ ሁኔታዎች፣ 
ሰዎች ሁሉ ከሕይወትህ አስወግዳቸው። 

5ኛ. ኃላፊነት ውሰድ!
አሁን አንተን የገጠመህ ችግር የሆነን ሰው 

ይገጥመዋል። ትምህርት ናላውን ያዞረዋል። ኑሮ፣ 
ገንዘብ ማግኘት፣ ሥራ ማጣት አብዝቶ ያስጨንቀዋል። 
ከወር እስከ ወር ሕይወት አልገፋ፤ ኑሮ አልጨበጥ 
ይለዋል። ፈተናው ይለያይ እንጂ ሁሉም ይፈተናል። 
ልዩነት ፈጣሪው ግን የገጠመህ ችግር  አይደለም። ያንተ 
ቆራጥነት ነው። ያንተ ምላሽ ነው። ስለዚህ ኃላፊነቱን 
ውሰድ። ከፈጣሪ ቀጥሎ ለራሴ ያለሁት እኔ ነኝ በል። 
ሕይወቴን የማስተካክለው እኔ ነኝ በል። 

ከእኛ በባሰ ሁኔታ ውስጥ ሆነው ሕይወታቸውን 
እስከ መጨረሻው የቀየሩ ብዙ ሰዎች አሉ። እድለ ቢስ 
አይደለህም። ስለማትችል ወይም ሰነፍ ስለሆንክም 
አይደለም እንደምትችል ስላላመንክ ነው። ፈጣሪ ባንተ 
ውስጥ ተአምር እንደሚሰራ ስላላመንክ ነው። አንተ ምን 
ደርሶብህ ነው፤ ምን መአት ወርዶብህ ነው እንደዚህ 
ጭንቅ ጥብብ ያለህ? ዓይንን ቀና አድርጎ ጣራ ከማየት 
ውጭ ለአስር ዓመት ከቤቱ ያልወጣ አንድ ህመምተኛ 
ምን ይበል ወዳጄ! በምድራዊ ችግር ተስፋ መቁረጥ 
የለብህም። ምክንያቱም አንዱ በር ሲዘጋ ሌላው 
ይከፈታል። ኃላፊነቱን ውሰድ። ሕይወቴን እኔ ቆራጥ 
ሆኜ ከዛሬ ጀምሮ አስተካክለዋለሁ በል።    

6ኛ. ከወሰንክ በኋላ ወደ ተግባር ግባ!
አስበህበት፣ አምነህበት ከወሰንክ ወደ ተግባር ግባ። 

ጀምረው ለውጡን መወሰን በቂ አይደለም። ድርጊት 
ያስፈልጋል። ለመብላት ብትወስን ምን ያደርጋል ሆድህ 
አይጠግብም። ባለህበት የምትቀረው ወስነህ ወደ 
ድርጊት ካልገባህ ነው። መወሰን አንድ ነገር ነው። ወደ 
ተግባር መግባት ግን ሌላ ነው። መድኃኒቱ ቢኖርህ ምን 
ያደርጋል ካልዋጥከው አትድንም። 

7ኛ. መፅናት አለብህ!
ጀመርክ ማለት ደረስክ ማለት አይደለም። ግን 

ደግሞ የ42 ኪሎ ሜትር ማራቶን ሩጫ በአንድ ርምጃ 
ነው የሚጀመረው። ቶሎ ለውጥ ካላየሁ አትበል። አንድ 
ሰው የዓመቱን ስፖርት አጠራቅሞ ለአንድ ቀን ቢሰራ 
ጡንቻ አያወጣም። ስትራፖ ነው የሚይዘው። በየቀኑ 
ጊዜውን ከፋፍሎ ለአንድ ዓመት ስፖርት ቢሰራ ግን 
ጡንቻ ያወጣል። ለውጥ ያያል። ውሳኔ አቅጣጫህን ነው 
የሚቀይረው። ሕይወትህን አይቀይርም። ሕይወትህን 
የሚቀይረው የማይቆም ድርጊት ነው። አየህ! የማይቆም 
ጥረት ከፍፃሜው ያደረስሃል። መጀመር ግን አለብህ። 

መለወጥ ከፈለክ ወሳኙ ጊዜ የባነንክበት፣ የነቃህበት 
ቅፅበት ነው። እሱም አሁን ነው። በቃ! አሁን ለውጡን 
ጀምር። እሺ ወስኛለሁ፤ እጀምራለሁ፣ እለወጣለሁ 
ካልክ ለውጥህን የሚያበረታ፣ ከፍርሃት የሚያወጣህ 
አንድ ድንቅ መጽሐፍ አለ። መጽሐፉ አይቤን ማን 
ወሰደው? ወይም /who moved my cheese/ ይሰኛል። 
ደራሲው ደግሞ ዶክተር ስፔንሰር ጆንሰን ይባላል።  
አንብበው። ብዙ ቁም ነገር ታገኝበታለህ።

አስበህበት፣ አምነህበት 
ከወሰንክ ወደ ተግባር 
ግባ። ጀምረው ለውጡ 

መወሰን በቂ አይደለም። 
ድርጊት ያስፈልጋል። 
ለመብላት ብትወስን 
ምን ያደርጋል ሆድህ 

አይጠግብም

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ኢትዮጵያ ድህነትን ታሪክ አድርጎ ለማስቀረት ለጀመረችው ሀገራዊ መነቃቃት የባሕር በር ጉዳይ ወሳኝ 
ነው። ጉዳዩን አስመልክታ ያቀረበችው ጥያቄ እና እያራመደችው ያለው አቋም ከሞራልም ሆነ ከዓለም አቀፍ ሕግ 
አኳያ ተቀባይነት  ያለው ነው፤ እውነታውን ወደ አደባባይ ይዛ የወጣችበትም ሆነ በዓለም አቀፉ ማኅበረሰብ 
በኩል ያገኘው እውቅናም ይህንኑ በተጨባጭ የሚያመላክት ነው።

ኢትዮጵያውያን ከዘመን ዘመን፤ ከትውልድ ትውልድ ከፍ ያለ የመልማት ፍላጎት ያላቸው ሕዝቦች ናቸው፤ 
ይህ ከትናንት የታላቅነት ታሪካቸው በብዙ ቁጭት የሚቀዳው የመልማት ፍላጎታቸው በየዘመኑ በብዙ ፈተናዎች 
ተጨባጭ መሆን ሳይችል  ቀርቷል። በየዘመኑም ለዚሁ የመልማት ፍላጎታቸው ያልተገቡ ዋጋዎችን ለመክፈል 
የተገደዱባቸው የታሪክ አጋጣሚዎች  ጥቂት የሚባሉ አይደሉም ።

የሀገሪቱ እና የሕዝቦቿ የመልማት ፍላጎትም ሆነ ለምቶ የመገኘት እውነታ እንደ አንድ ብሔራዊ ስጋት 
የሚመለከቱ ሀገራት  እና ኃይሎች በግልጽም ይሁን በስውር ባካሄዷቸው ሴራዎች በአንድ ወቅት ከአንድም 
ሁለት፤ ሦስት ወደብ ባለቤት የነበረችውን ሀገር አሁን ላይ የባሕር በር አልባ እንዲሁም በአጭር ርቀት ላይ 
ከምትገኝበት የቀይ ባሕር ፖለቲካ  ባይተዋር  አድርገዋታል።

በርግጥ ሀገሪቱ ከመቶ ሚሊዮን የሚበልጥ ሕዝብ፤ በፍጥነት እያደገ ያለ ኢኮኖሚ እና ለቀይ ባሕር የቀረበ 
መልክዓ-ምድራዊ  አቀማመጥ ይዛ፤ የባሕር በር አልባ የመሆኗ ጉዳይ አጠቃላይ በሆነው የሀገሪቱ ፖለቲካዊ እና 
ኢኪኖሚያዊ ላይ ሊያስከትል  የሚችለው  አሉታዊ ተፅዕኖ አኳያ ችግሩ ከራሷ አልፎ ለአካባቢው ሀገራት ሠላም 
እና መረጋጋት የስጋት ምንጭ  መሆኑ  የማይቀር ነው።

የኢትዮጵያ ሕዝብ እና መንግሥት ይህን ሀገራዊ እና አካባቢያዊ ስጋት ወደ መልካም ዕድል ለመለወጥ 
እየተጓዙበት ያለው  መንገድ፤ በብዙዎች በኩል ተቀባይነት ያለው፤ ዘመኑን የሚዋጅ እና የአካባቢውን ሀገራት 
ሕዝቦች የመልማት ፍላጎት  ታሳቢ ያደረገ፤ አካባቢውን ከግጭት አዙሪት  ለማውጣትም ስትራቴጂክ እሳቤ 
እንደሆነም ይታመናል ።

በተለይም የአካባቢው ሀገራት ሕዝቦች ከሁሉም በላይ በአካባቢው ሠላም እና መረጋጋት ሰፍኖ ያላቸውን 
የተፈጥሮ ፀጋዎችን  አልምተው ከድህነት እና ከኋላቀርነት ለመውጣት ያላቸውም መሻት ተጨባጭ ለማድረግ 
ትልቅ ተስፋ እና አዲስ ጅማሬ፤ አካባቢውን አዲስ የፖለቲካ እና የኢኮኖሚ ኃይል ለማድረግም መልካም 
አጋጣሚ ተደርጎ የሚወሰድ ነው።

የተፈጥሮ ፀጋዎችን  በጋራ አልምቶ፤ ፍትሐዊ ተጠቃሚነትን ሰጥቶ በመቀበል መርሕ እውን ማድረግም 
መሠረት ያደረገው  የኢትዮጵያውያን አዲስ መንገድ፤ ከሁሉም በላይ በአካባቢው ሀገራት ሕዝቦች መካከል 
ያለውን ተፈጥሯዊ  ወንድማማችነት፤ ከዚህ የሚመነጭ ቀናነትን እና አብሮ የማደግ መንፈስን የሚያጎለብት 
ነው።

በሀገራቱ ሕዝቦች መካከል መተማመንን፣ ለጋራ መሻቶች  አብሮ መቆምን፤ በዚህም በአካባቢው ዘላቂ 
ሠላም እና ልማትን ማስፈን የሚያስችል፤ በተሳሳቱ እና በተወናበዱ ትርክቶች በሕዝቦቹ መካከል ተፈጥረው 
የነበሩ አለመተማመኖችን ማረም የሚያስችል ነው።

ጎረቤት ሀገራት ሆነ መላው ዓለም  አሁን ላይ በአግባቡ ሊረዳው  የሚገባው  ኢትዮጵያ፤ እንደ ሀገር 
እያነሳችው ያለው  የባሕር በር ጥያቄ፤ ድህነትን ታሪክ ለማድረግ የጀመረችው ልማት አንዱ አካል ነው። የልማት 
ጉዳይ ለሕዝቦቿ የሕልውና ጉዳይ እንደሆነ ሁሉ የባሕር በር ጥያቄዋም በተመሳሳይ መልኩ የሕልውናዋ ጉዳይ 
ነው።

ሀገሪቱ ካላት የሕዝብ ብዛት እና መልክዓ-ምድራዊ አቀማመጥ አኳያም ከሕልውናዋ ጋር የተያያዙ ስጋቶች 
በአንድም ይሁን በሌላ በጎረቤት ሀገራት  ላይ ሊያስከትሉ የሚችሉት አሉታዊ ተፅዕኖ ለመገመት የሚከብድ 
አይደለም፤ ለአካባቢው ሀገራት  ከፍ ያለ የስጋት ምንጭ መሆኑ የማይቀር  ነው። ለቀጣናው ሠላም እና መረጋጋት 
የሚኖረው ተፅዕኖ ቀልሎ የሚታይ አይደለም ።

ለዚህም ነው ጠቅላይ ሚኒስትር ዐቢይ አሕመድ (ዶ/ር) ከትላንት በስቲያ  በተካሄደው 6ኛው የሕዝብ 
ተወካዮች ምክር ቤት 4ኛ ዓመት የሥራ ዘመን 3ኛ መደበኛ ስብሰባ፤ ኢትዮጵያ ሠላማዊ በሆነ መንገድ በቀይ 
ባሕር ላይ የባሕር በር ያስፈልጋታል ፤ ሀገሪቷ በዚህ ጉዳይ ወደኋላ የማይል ይፋዊ አቋም አላት፤ ይህን ለማሳካትም 
ሠላማዊ አማራጭን ትከተላለች ማለታቸው!

የባሕር በር ማግኘት ኢትዮጵያ ወደኋላ 
የማትልበት ይፋዊ አቋሟ ነው !

በብዙ አማራጭ ብሔራዊ 
ጥቅሟን ለማስጠበቅ

ወልደመስቀል

ብሪክስ እንደ ቻይና፣ ሕንድና ሩሲያ ያሉ ታላላቅ 
የዓለም ኃያላን ሃገራትን አቅፏል። በአሕጉራቸው ላይ ተፅዕኖ 
ያላቸውን እንደ ደቡብ አፍሪካ እና ብራዚል ያሉ ሃገራትም 
አሉ። ቡድኑ ወደ 3ነጥብ5 ቢሊዮን ሕዝብን ይወክላል። 
ይህም 45 በመቶ የሚሆነውን የዓለም ሕዝብ ይሸፍናል 
እንደማለት ነው።

የአባላቱ ድምር ምጣኔ ሀብት ከ28ነጥብ 5 ትሪሊዮን 
ዶላር በላይ ዋጋ አለው። ይህም ከዓለም ኢኮኖሚ 28 
በመቶውን ማለት ነው። ቡድኑ ከፍተኛ የሚባል አቅም 
እንዳለው የሚያስመሰክሩ ማሳያዎች አሉ። ለአብነትም 
የቡድን ሰባት አባል ሀገራት ከዓለም ጠቅላላ ምርት ድርሻቸው 
30 ነጥብ አምስት በመቶ መሆኑ ማንሳት ይቻላል። ኢራን፣ 
ሳዑዲ ዓረቢያና የተባበሩት ዓረብ ኤምሬትስን በአባልነት 
የሚያካትተው የብሪክስ ሃገራት ቡድን 44 በመቶ የሚሆነውን 
ድፍድፍ ነዳጅ ዘይት ያመርታሉ። 

ቡድኑ አባላት የምዕራባውያን እንደ ዓለም አቀፉ የገንዘብ 
ተቋም እና የዓለም ባንክ ያሉ እንዲሁም ለመንግሥታት ብድር 
የሚሰጡ ጠቃሚ ዓለም አቀፍ ተቋማትን ባልተገባ መልኩ 
በቁጥጥራቸው ስር ስለማድረጋቸው በመጠቆም፣ ይህ ፈፅሞ 
ሊስተካከል እንደሚገባው አበክረው ይከራከራሉ።

ከዚህ አንጻር በመልማት ላይ ያሉ ሃገራት “የበለጠ 
ድምፅ እና ውክልና” እንዲኖራቸው ይፈልጋሉ። እአአ በ2014 
የብሪክስ ሀገራት መሠረተ ልማትን ለማሳደግ የሚያግዝ 
ገንዘብ የሚያቀርብ አዲስ ልማት ባንክ አቋቁመዋል። እአአ 
በ2022 መገባደጃ ላይ ለአዳዲስ መንገዶች፣ ድልድዮች፣ 
የባቡር መስመሮች እና የውሃ አቅርቦት ፕሮጀክቶች 32 
ቢሊዮን ዶላር የሚጠጋ ገንዘብ ለሃገራት አቅርቧል።

ሌላው ጉዳይ አባል ሀገራቱ ዓለም በዶላር ከመገበያየት 
በመውጣት ሌሎች አማራጮች መስፋት አለባቸው ብለው 
የሚያስቡ በመሆናቸው፣ የምዕራቡ ዓለም ብቻ የሚመራው 
የዓለም ሥርዓት ብቻ እንዲኖር አይፈልጉም ይህ የተረጋጋና 
እኩልነት የሰፈነበት የዓለም ሥርዓት እንዲፈጠር ዕድል 
ይሰጣል።

ኢትዮጵያ ብሪክስን መቀላቀሏ ትልቅ የገበያ ሥርዓት 
ውስጥ የመግባትን ዕድል ይሰጣታል የሚል እምነት አለኝ፤ 
በምዕራቡ ዓለም ብቻ ተወስኖ ያለው የፖለቲካል የኢኮኖሚ 
ሥርዓት ሌላ አማራጭ እንዲያገኝ ዕድል የሚሰጥ በመሆኑ 
የኅብረቱ ፋይዳ ከፍተኛ ነው። ኢትዮጵያ፤ በመርሕ ደረጃ 
ከሁሉም ጋር በሠላም የመኖር ዲፕሎማሲያዊ ግንኙነት 
ስትከተል የኖረች ሀገር ናት። በዚህም እንደ ሀገር ወደዚህ 
ኅብረት መግባቱ የኢኮኖሚ እና የዲፕሎማሲ አማራጭ 
እንደሚያሰፋ ሳይታለም የተፈታ ሐቅ ነው።

የኢትዮጵያ ብሪክስን መቀላቀል ኢኮኖሚያዊና 
ፖለቲካዊ ተጠቃሚነትን ለማረጋገጥ ያስችላል። የኅብረቱ 
መሥራች ሀገራት በተለይ ቻይናና ሩሲያ የኢትዮጵያ ጠንካራ 
አጋርና ወዳጆች ሆነው መቆየታቸው የሚታወቅ ቢሆንም፣ 
በተለይ ከፖለቲካዊ ድጋፋቸው ባሻገር ኢትዮጵያ በተለይ 
በኢኮኖሚውም ይበልጥ ተጠቃሚ የምትሆንበትን ዕድል 
ያሰፋል።

ኢትዮጵያ እያደገች ያለች ሀገር እንደመሆኗ ወደዚህ 
ጥምረት መግባቷ በዓለም አቀፍ ደረጃ ያላትን የመደራደር 
አቅም ከፍ ያደርግላታል:: ከፖለቲካ እና ኢኮኖሚ አንፃርም 
ፋይዳው የጎላ ነው፤ ሀገሪቱ ወደ ውጭ ለምትልካቸው 
ምርቶች ተጨማሪ የገበያ አማራጭ ያስፈልጋታል:: በእነዚህ 
እና ሌሎች መሰል ምክንያቶች የጥምረቱ አባል መሆን 
ጠቀሜታው እንደ ሀገር ከፍተኛ ነው።

ኢትዮጵያ ዓባይን በማጠናቀቅ የኃይል ልማት 
የአቅርቦት መጠን በእጥፍ በማሳደግና ሠላሟ ተረጋግጦ 
ኢንቨስትመንት መሳብ ከቻለች በኅብረቱ በመቀላቀሏ በብዙ 
ተጠቃሚ እንደምትሆን አያጠራጥርም፤ በኅብረቱ የሚኖራት 
ተሳትፎ የቻይና፣ የሩሲያና የሕንድ ባለሀብቶች ኢትዮጵያ 
ውስጥ መጥተው ኢንቨስት ማድረግ እንዲችሉ ምቹ ሁኔታ 
የሚፈጥር በመሆኑ የውጭ ቀጥታ ኢንቨስትመንት ምንጭን 
ያጠናክራል። በዚህም የውጭ ምንዛሪን ለማሳደግ ምቹ 
ሁኔታ ይፈጠራል። 

የኢትዮጵያ 120 ሚሊዮን ሕዝብ፣ የአፍሪካ ኅብረት 
መቀመጫ መሆን፣ በአፍሪካ ቀንድ የቀይ ባሕር ጂኦ 
ፖለቲካዊ አቀማመጥና በቀጣናው ያላት ተፅዕኖ ፈጣሪ 
ናት። ይህ በዚህ ኅብረት ለመቀላቀሏ ምክንያት ነው። 

ይህንን መልካም አጋጣሚ ደግሞ ለሀገሪቱ ብሔራዊ ጥቅም 
መጠቀም ያስፈልጋል።

ኢትዮጵያ ያለችበት የጂኦፖለቲካ ሁኔታ በጣም ወሳኝ 
ነው። አየር መንገድን የመሰሉ ግዙፍ ተቋማት አሏት:: 
የቴሌኮም ሴክተሩ ሊብራላይዝድ መሆን የሚያመጣቸው 
ዕድሎች ይኖራሉ:: ኢንቨስትመንቶቻቸውን ወደ ኢትዮጵያም 
የሚልኩ ሀገራት ደግሞ ተጠቃሚ የሚሆኑበት ሥርዓት 
ይኖራል።

የህዳሴ ግድብ አሁን ያለውን የኃይል መጠን ከእጥፍ 
በላይ የሚያመነጭ ስለሆነ ከውጭ የሚመጡ ኢንቨስተሮች 
ይህን የኃይል አማራጭ ተጠቅመው ምርቶቻቸውን 
አምርተው ኤክስፖርት አድርገው እራሳቸውንም ኢትዮጵያን 
መጥቀም የሚችሉባቸው መንገዶች ይስፋፋሉ:: 

በዓለም ፖለቲካ ሁልጊዜ የኢኮኖሚ የበላይነት 
እጅጉን ወሳኝ ነው። የፖለቲካ የበላይነትን የሚያመጣው 
ይህ የኢኮኖሚ የበላይነት ነው። የጥምረቱ አባል መሆኑም 
ኢኮኖሚን ከማጎልበት ባሻገር በአንዳንድ አገራት ተፅዕኖ 
ስለዚህ እየተዛወረ ያለውን የዓለም ፖለቲካ የሚገዳደር 
አቅም ለመፍጠር ትልቅ አቅም የሚፈጥር ነው።  

የ‹‹ብሪክስ›› አባል ሀገራት በከፍተኛ ደረጃ 
ኢኮኖሚያቸውን እያሳደጉ ስለሆነ የዓለም ፖለቲካ የኃይል 
ሚዛኑን በመቀየር ደረጃ ትልቅ አስተዋፅዖ አላቸው። ‹እሺ› 
ብሎ ከመቀበል በዘለለ በብዙ ጉዳዮች በልዩነት ለመቆም 
የአንድ ወገን የበላይነትን በመገዳደር ረገድ ሚናው 
ከፍተኛ ነው። በአሁን ወቅት የዓለም ፖለቲካ እና አሰላለፉ 
እየተቀያየረ እየሄደ ነው:: በተፈጥሮውም ተቀያያሪ ነው:: 
በአንድ ቦታ የሚቆም አይደለም፤ ተለዋዋጭ ነው:: በዚህ 
ተለዋዋጭ የዓለም ፖለቲካ ኢትዮጵያ የራሷን ብሔራዊ 
ጥቅም ማስጠበቅ የምትችልበትን አማራጭ ሁሉ መጠቀም 
አለባት፤ ከአንድ ወገን ጋር ብቻ ኅብረት በማድረግ የሚፈለጉ 
ብሔራዊ ጥቅሞች ማሳካት የሚቻል አይደለም:: 

ይህ እንደመሆኑም በዓለም ደረጃ ካሉ ጥምረቶች 
ጋር አጋርነት በመፍጠር እንደ ሀገር ማግኘት ያለባትን 
ኢኮኖሚያዊ እና ፖለቲካዊ ጥቅም ሁሉ ማግኘት ከተፈለገ 
እንደ ‹‹ብሪክስ›› ካለ ጥምረት ጋር ኅብረት በመፍጠር በብዙ 
አማራጭ ብሔራዊ ጥቅሟን ማስጠበቅ እንዲያስችላት 
ኅብረቱን መቀላቀሏ ጠቀሜታው ከፍተኛ ነው።

ኢትዮጵያ ያለችበት 
የጂኦፖለቲካ ሁኔታ 

በጣም ወሳኝ ነው። አየር 
መንገድን የመሰሉ ግዙፍ 

ተቋማት አሏት:: የቴሌኮም 
ሴክተሩ ሊብራላይዝድ 
መሆን የሚያመጣቸው 

ዕድሎች ይኖራሉ:: 
ኢንቨስትመንቶቻቸውን ወደ 
ኢትዮጵያ የሚልኩ ሀገራት 

ደግሞ ተጠቃሚ የሚሆኑበት 
ሥርዓት ይኖራል

ከደቡብ ምዕራብ ኢትዮጵያ ሕዝቦች ክልል መንግሥት ገቢዎች ቢሮ 
ጋር በመተባበር በየ15 ቀኑ የሚታተም

 እየተገባደደ ያለው የደረጃ “ሀ” የግብር መክፈያ ጊዜ  
መንግሥት የዜጎችን ኢኮኖሚያዊ፣ 

ማህበራዊ እና ፖለቲካዊ እድገት ለማፋጠን 
ከፍተኛ ኃላፊነት አለበት። ይሄንን ኃላፊነት 
ለመወጣት ደግሞ የራሱ ቋሚ ገቢ ያስፈልገዋል። 
ስለሆነም ይሄንን ሥራ የሚያከናውንበትን ገቢ 
ከሚያሰባስበብበት የገቢ ምንጭ መካከል ግብር 
አንዱና ዋነኛው መሆኑ ይታወቃል። ግብር 
ወይም ታክስ “ዋነኛው የመንግሥት የፋይናንስ 
ምንጭ በመሆን የአንድን ሀገር ኢኮኖሚ፣ ልማት 
እና እድገት ያፋጥናል” ሲሉ የዘርፉ ባለሙያዎች 
ይገልጻሉ። 

በዓለማችን ታሪክ ሀገራት ከተመሰረቱበት 
ጊዜ ጀምሮ በዜጎች እና በመንግሥት መካከል 
በተፈጸመ ማህበራዊ ውል መሰረት ዜጎች 
መንግሥት የሚባለውን አካል ፈጥረው 
ሕይወታቸውን፣ ነፃነታቸውን እና ንብረታቸውን 
ሊደርስባቸው ከሚችል ማንኛውም ጣልቃ 
ገብነት እንዲከላከልላቸው በመፈለግ መንግሥትን 
ቃል በማስገባት ቃሉን እንዲፈጽም ይፈልጋሉ። 
እነሱም እንደ ዜጋ መንግሥት ለዚሁ አገልግሎት 
መስጫ ወጪ መሸፈኛ የሚሆነውን የገቢ ምንጭ 
ስለሚያስፈልገው ግብር መክፈልን እንደ ግዴታ 
ወስደው በመስማማት የሚጠበቅባቸውን 
ግብር በውላቸው መሰረት ይከፍላሉ። ዜጎችም 
በየጊዜው ይሄንኑ ግዴታቸውን በውላቸው 
መሰረት በመክፈል መንግሥትም በበኩሉ 
ተቀዳሚ እና ጥንታዊ ግዴታው የሆነውን 
የዜጎችን ሰላምና ጸጥታ ለማስጠበቅ በውሉ 
መሰረት እንዲከውን ይሆናል። 

በዘመናዊው የዓለማችን እውነታ ደግሞ 
መንግሥት ጥንታዊ ከሆነው የዜጎችን ሰላም 
እና ደህንነት ማስከበር አልፎ የህብረተሰብን 
መሰረታዊ ፍላጎት ለማሟላት፣ መሰረተ ልማትን 
ለማስፋፋት እና የዜጎችን ሁለንተናዊ እድገትን 
ለማፋጠን የሚያስፈልጉ ሥራዎችን እንዲያከናውን 
እና ማህበራዊ ፍትህን እንዲያሰፍን ይጠበቃል። 
ይሄንን ተግባር ለመከወን መንግሥት ወጪውን 
የሚሸፍንበት የራሱ የሆነ የገቢ ምንጭ ያስፈልገዋል። 
ከዚህ አንጻር ግብር ዋነኛው የገቢ ምንጭ ነው ማለት 
ይቻላል። 

ጠቅለል አድርገን ስናየው ግብር ወይም ታክስ 
ማለት መንግሥት ለጠቅላላው ህብረተሰብ ጥቅም 
ሲባል የሚያወጣቸውን ወጪዎች ለመሸፈን 
እንዲችል ማንኛውም ግብር ከፋይ በተለየ ሁኔታ 
ለከፈለው ግብር በግሉ ቀጥተኛ የጥቅም ጥያቄ ሳያነሳ 
የሚከፍለው በሕግ የተጣለ የግዴታ ክፍያ ነው። 
ስለዚህ ከዚህ ትርጉም ለመረዳት እንደሚቻለው 
ግብር በሕግ የሚጣል ግዴታ ነው። በፍላጎት ሳይሆን 
በግዳጅ የሚከፈል ነው። ይሄም ቀድሞ በተደነገገ 
ሕግ መሰረት የሚፈጸም ነው። አለመክፈልም 
በወንጀል ሕግ እና በአስተዳደር ሕግ ያስጠይቃል። 
ይህንን ከግምት ውስጥ በማስገባት ግብር ከፋዩ 
ማህበረሰብ ለታክስ ሥርዓቱና ሕጉ ተገዥ በመሆን፤ 
በራሱ ተነሳሽነት በወቅቱ የሚጠበቅበትን ግብር 
መክፈል የዜግነት የውዴታ ግዴታ ድርሻው ነው። 

የደቡብ ምዕራብ ኢትዮጵያ ሕዝቦች ክልላዊ 
መንግሥት ገቢዎች ቢሮ በገቢ ግብር አዋጅ ቁጥር 

34/2016 እና በታክስ አስተዳደር አዋጅ ቁጥር 
36/2016 መሠረት የደረጃ “ሀ” ግብር ከፋዮች 
ግብራቸውን አሳውቀው የሚከፍሉበት ጊዜ 
ከሐምሌ 01/2016 ዓ.ም እስከ ጥቅምት 30/2017 
ዓ.ም ድረስ መሆኑን ተቋሙ በድጋሚ ያስታውሳል። 
በዚህ መሠረት በበጀት ዓመቱ የሚጠበቅባችሁን 
ግብር ከተጠቀሰው የግብር መክፈያ መጨረሻ ቀናት 
ቀድማቹህ ላስታወቃቹህና ለከፈላቹህ የደረጃ “ሀ” 
ግብር ከፋዮች በሙሉ የክልሉ ገቢዎች ቢሮ የላቀ 
አክብሮትና ምስጋና ያቀርባል። በአንጻሩ ግብራችሁን 
እስካሁን አሳውቃቹህ ያልከፈላቹህ የደረጃ “ሀ” 
ግብር ከፋዮች ደግሞ የመክፈያ ጊዜው ከመጠናቀቁ 
በፊት ከላይ በተገለጸው ጊዜ የውዴታ ግዴታችሁን 
በመወጣት ከተጨማሪ ቅጣትና ወለድ እንድትድኑ 
ቢሮው በአጽኖት ያሳስባል። 

የሚጠበቅባችሁን ግብር ከተጠቀሰው የግብር 
መክፈያ መጨረሻ ቀናት ቀድማቹህ አሳውቃቹህ 
በመክፈል፤ በመጨረሻዎቹ ቀናት በቢሮው 
አገልግሎት አሰጣጥ ላይ ሊፈጠር የሚችለውን 
ጫና እንዲቀንስ፣ በተገልጋዩ ግብር ከፋይ ላይ 
የሚፈጠረውን ከፍተኛ መጨናነቅና እንግልት 
ለማስቀረት ከወዲሁ ግብራችሁን በወቅቱ 
አሳውቃችሁ እንድትከፍሉ ቢሮው በአክብሮት 
በድጋሚ ይገልጻል። 

ግብርዎን በቴሌ ብር ይክፈሉ!
“ለክልላችን ልማት ግብርን በታማኝነት!” 

የደቡብ ምዕራብ ኢትዮጵያ ሕዝቦች 
ክልላዊ መንግሥት ገቢዎች ቢሮ

ግብር ወይም ታክስ 
ዋነኛው የመንግሥት 
የፋይናንስ ምንጭ 
በመሆን የአንድን 

ሀገር ኢኮኖሚ፣ ልማት 
እና እድገት ያፋጥናል

ከሸገር ከተማ አስተዳደር የቤቶች ልማት ማስተዳደርና 
ማስተላለፍ ልማት ጽ/ቤት 

ጋር በመተባበር በየወሩ የሚታተም

ክፍለዮሐንስ አንበርብር

በሸገር ከተማ አስተዳደር ያለው የቤት ልማት 
ፕሮግራም መሬትና ወጪ ቆጣቢ እንዲሆን፣ 
ያለውን የቤት እጥረት መፍታት የሚችል፣ የልማት 
መመሪያዎችን በመከተል ጥራትን ማዕከል ያደረገና 
ቀጣይነት ያለው መሆኑን ማረጋገጥ እንዲሁም 
መከታታልና መደገፍ የሸገር ቤቶች ልማትና ማስተላለፍ 
አስተዳደር ጽሕፈት ቤት የሥራ ኃላፊነትና ሥልጣን 
ነው።  በተጨማሪም የቤቶች ልማት ፕሮግራሞችን 
ለማስፋፋት የተቀናጀ ሥርዓት መዘርጋት እንደ አንዱ 
ድርሻው ተደርጎ ይወሰዳል። በዚህ ዙሪያም ድጋፍን 
ያደርጋል፤ ይከታተላልም። እንዲሁም በከተማ ውስጥ 
የመኖሪያ ቤት አቅርቦትን ለመጨመር ፕሮግራሞችን 
እና ስልቶችን ያስሳል፤ ይለያል፤ እቅዱን ተግባራዊ 
ያደርጋል። 

እንደ ሸገር ቤቶች ልማትና ማስተላለፍ አስተዳደር 
ጽሕፈት ቤት የመኖሪያ ቤቶች ዝውውር ደረጃውን 
በጠበቀ መልኩ እንዲከናወን በሸገር ቤቶች ልማትና 
ማስተላለፍ አስተዳደር በኩል የሚደረገው ክትትልና 
ድጋፍ የሚበረታታ ነው። በተመሳሳይ መልኩ የመኖሪያ 
ቤት የሰው ሕይወት መሠረት በመሆኑ ዜጎች እነዚህን 
የቤት አገልግሎቶች እንዲያገኙ ለማድረግ ጽሕፈት ቤቱ 
በትኩረት እየሠራ ይገኛል፡፡

የሸገር ቤቶች ልማትና ማስተላለፍ አስተዳደር 
ጽሕፈት ቤት ኃላፊ ወይዘሮ መሰረት አበበ እንዳሉት፤ 
በሸገር በሚገኙ የመንደር ቤቶችና ኮንዶሚኒየም 
ቤቶች ይከሰት የነበረው ግርግር በአሁኑ ወቅት 

የቤቶች ሕጋዊ ባለቤትነት የማዘመን ተግባር- በሸገር
በተደረገው የማጣራት ሥራ እየጸዳ የሄደ ሲሆን፣ 
የእነዚህ ቤቶች ዝውውርም በሕጋዊ መንገድ 
እንዲከናወን ጽሕፈት ቤቱ በትኩረት እየሠራ ነው።  
በቀጣይም ሕጋዊነት ላይ የማያወላውል አቋም ይዞ 
ይቀጥላል። በዚህ ዙሪያ እየተተገበሩ ያሉት ሥራዎች 
አበረታች ለውጦች እየታዩበትም መጥቷል።  ሕገ ወጥ 
ተግባራት እንዳይከናወኑ በልዩ ትኩረት እየተሠራ ነው። 
እየተካሄደበት ያለውን የመንደር ቤቶችና የጋራ መኖሪያ 
ቤቶች ዝውውር በተመለከተ በድሆች፣ አቅመ ደካሞች፣ 
አረጋውያን፣ ወሳኝ የጸጥታ መዋቅሮችና መስዋዕትነት 
የከፈሉ ወገኖች ላይ ትኩረት አድርጎ በሸገር ከተማ 
በርካታ ተግባራትም ተከናውነዋል።

ከለውጡ በፊት በሕገ-ወጥ ድርጊቶች መስፋፋት 
የተነሳ የመንደር ቤቶችን ወይም የጋራ መኖሪያ ቤቶችን 
በሕጋዊ መንገድ እንዲያይዝ አድርጓል፤ አግባብነት 
የሌላቸው ተግባራትም ይስተዋሉ ነበር። በዚህም በሸገር 
ከተማ መኖሪያ ቤቶችን የማስተላለፍ ተግባር አሠራርን 
ብቻ መሰረት ባደረገ ሁኔታ እየተከናወነ ይገኛል። 
ግንባታቸው በተጠናቀቁት ቦታዎችም  ጥብቅ ክትትል 
እየተደረገ በሕጋዊ መንገድ የሚተላለፍ ይሆናል ብለዋል።

አሁን ባለው ሁኔታ የመኖሪያ ቤት ውድ ነው። 
ይህ ባለበት ሁኔታ አንድ ሰው ሁለት ቤቶችን መያዝ 
ሕገ ወጥነት ነው።  ይህን ለማስተካከል ደግሞ ከዘመኑ 
ጋር የሚሄድ አስተሳሰብ እና አሠራር ግድ ይላል። 
በመሆኑም ሕጋዊነትን ለማረጋገጥ የዲጂታል ክትትል 
እየተደረገ ነው። በዚህም መሰረት የሸገር ከተማ የቤቶች 
ልማትና ማስተላለፍ አስተዳደር ጽሕፈት ቤት በሕገ ወጥ 
መንገድ የተያዙ ቤቶችን ማለትም የቀበሌ ቤቶችንና 

የጋራ መኖሪያ ቤቶችን በመከታተል የሕግ የበላይነትን 
ለማስከበር በርካታ ተግባራትን አከናውኗል፤ በቀጣይም 
ይህን እንደሚያጠናክረው አስረድተዋል። 

እንደ ኃላፊዋ ገለፃ፤ እንዲህ ዓይነቱ ርምጃ ወደፊት 
የሚቀጥል ሲሆን፤ ከሕግ ያፈነገጡ መጥፎ ልምዶችን 
ችላ ማለት አይቻልም። በሸገር ከተማ አስተዳደር 
የሚተገበረው የዲጂታል ቴክኖሎጂ አጠቃቀም፣ ሥርዓት 

አልበኝነትን የሚያስወግድ እና ሕዝብ በመንግሥት 
ላይ ያለውን እምነት የበለጠ እንዲያጠናከር ምቹ ሁኔታ 
የሚፈጥር ነው። የሸገር ቤቶች ልማትና ማስተላለፍ 
አስተዳደር ጽሕፈት ቤትም በከተማው በሁሉም 
አካባቢዎች የሚገኙ የቀበሌ ቤቶችንና የጋራ መኖሪያ 
ቤቶችን በመለየት የጣት ዐሻራና ሌሎች አስፈላጊ 
መረጃዎችን በመያዝ በማን እንደተያዙ እና ማንን 
እንደያዙ ለማወቅ ችሏል። 

ይህ ቴክኖሎጂ በክልሉ ውስጥ በዓይነቱ 
የመጀመሪያ ሲሆን፤ ቤቱን በሕግ እና በቴክኖሎጂ 
ውስጥ እንዲያልፍ ይረዳል። ይህ ቴክኖሎጂ ተግባራዊ 
ሲደረግ በቤቶቹ ላይ ይታዩ የነበሩ ብልሽቶች 
የሚወገዱም ይሆናል። የቤቶች ልማትና ማስተላለፍ 
አስተዳደር ጽህፈት ቤትም የባለቤትነት መብቱን 
በመቆጣጠር የቀበሌ ቤቱን እና ኮንዶሚኒየም ቤቱን 
ለባለቤቱ ለማስረከብ በሙሉ አቅም እንደሚሠራም 
ተናግረዋል።

በ2025 ዓ.ም. ነዋሪዎች በተመጣጣኝ ዋጋ ለኑሮ 
ምቹ በሆነ መኖሪያ ቤት ሲጠቀሙ ማየት የሸገር ከተማ 
አስተዳደር የቤቶች ልማት ማስተዳደር እና ማስተላለፍ 
ልማት ራዕይ ሲሆን፤ በሸገር ውስጥ ወቅታዊና ቀልጣፋ 
የመኖሪያ ቤት ልማት፣ አስተዳደርና የማስተላለፍ 
ሥርዓት መዘርጋት እና መተግበር፤ ጥራት ያለውና 
ወጪ ቆጣቢ መኖሪያ ቤቶችን ገንብቶ ፍትሃዊ በሆነ 
መንገድ ማድረስ እንዲሁም የከተማውን ነዋሪዎች 
ደህንነት ማሳደግ ዋነኛ የጽሕፈት ቤቱ ተልዕኮ 
ነው። ስለዚህም ይህንን በማስፈጸም በኩል ጠንክሮ 
እንደሚሰራም አንስተዋል። 

በሸገር ከተማ አስተዳደር 
የሚተገበረው የዲጂታል 
ቴክኖሎጂ አጠቃቀም፣ 
ሥርዓት አልበኝነትን 
የሚያስወግድ እና 

ሕዝብ በመንግሥት ላይ 
ያለውን እምነት የበለጠ 
እንዲያጠናከር ምቹ 
ሁኔታ የሚፈጥር ነው

እንዲህም ይኖራል
ማህበራዊ

ስለ ልጅ - የእናት ትከሻ  
መልካምሥራ አፈወርቅ

    
  በጀርባዋ በዕድሜው ከፍ ያለ ልጅ አዝላ ስትራመድ 

ያያት ሁሉ በሁኔታዋ ይገረማል። ፊቷ ላይ መሰልቸት 
አይነበብም። ሁሌም በፈገግታ፣ በብሩህ ገጽታ ትታያለች። 
እሷ ስለልጇ ካሏት  ጉልበቷ ይበረታል፣ ጥንካሬዋ   ያይላል።  
‹‹ለላም ቀንዷ አይከብዳት›› ሆኖ በየቀኑ  ልጇን አዝላ 
ትጓዛለች። መሽቶ በነጋ ቁጥር ብርቱ  ትከሻዋ ልጇን ለማዘል 
ይዘጋጃል። ሁሌም ፈጣን ነች። ቀልጠፍ ያለ አረማመዷ 
ትልቅ ልጅ ያዘለች አያስመስላትም።

የታምሩ እናት…
ዛሬ ታምሩ አስራሶስት ዓመት ሆኖታል። ለእናት 

እማዋይሽ ግን አሁንም  ልክ እንደ ሶስት ዓመት ህጻን 
ነው።  ታምሩ  ከተወለደ ጊዜ አንስቶ በእግሩ  መራመድ 
አይችልም። እስከዛሬ የእናቱ ጀርባ ምቹ  ማረፊያው ነው። 
የትም ብትሄድ ከእሷ አይለይም። አሁን ደግሞ ዕድሜው 
ጨምሯል፣ ሰውነቱ  ከብዷል፣ ውሎ አድሮ ከጉርምስና፣ 
ከወጣትነት ይደርሳል። ለእናት እማዋይሽ ግን ይህ ሁሉ 
አይገርምም። በሌሎች ዓይን የሚከብደው እውነት  በእሷ 
ዘንድ ሁሌም  ቀላል ነው። ሰው ባያት ቁጥር ለውስጧ 
እንዲህ ትለዋለች፣ ‹‹ልጄ ለእኔ ስጦታዬ ነው›› ።

ከዓመታት በፊት…
የሁለት ሴት ልጆች እናት የሆነችው ወይዘሮ ሶስተኛ 

ልጇን ነፍሰጡር ናት። በሥራ ባተሌ ብትሆንም ስለጤናዋ 
ትኩረት አላት። በየጊዜው የዕርግዝና ክትትል ታደርጋለች። 
እስከዛሬ   የተሻለ ነው   ባለችው  የግል ህክምና  ላይ  
ነበረች። ዘጠነኛ ወሯን ስትይዝ ግን ሀኪሟ ወደ ጥቁር 
አንበሳ ሆሰፒታል   መሄድ እንዳለበት ነገራት። በድንጋጤ  
ክው ብላ ለምን ስትል ጠየቀች። ሀኪሙ የአልትራሳውንዱን 
ውጤት እያነበበ  አራተኛ ወሯ  ላይ የተነገራት  ጉዳይ  
ስለመኖሩ   ጠየቃት። ፈጽሞ የሰማችው ነገር አለመኖሩን 
መለሰች።

እንደተባለው ሆኖ ወደ ጥቁር አንበሳ ሆስፒታል 
አመራች። አሁን የመውለጃ  ወሯ ገብቷል። ቢደክማትም 
በየጊዜው ምልልሷን ጀምራለች። የሀኪሞች ቀጠሮ ቀጥሏል። 
የእሷም ምልልስ እንዲሁ። ሳምንት አልፎ ሳምንት በመጣ 
ቁጥር መውለዷን ናፈቀች። ሀኪሞችም ይህን ቀን ጠበቁት። 
ጊዜ የተቆጠረለት ምጥ በሰአቱ አልመጣም። አሁን እንደዋዛ 
ዘጠነኛው  ወር እያለፈ ነው።

እማዋይሽ ከሆስፒታሉ ደጃፍ አልጠፋችም። በእሷ 
አቆጣጠር እርግዝናዋ አስረኛ ወሩን ይዟል። የሀኪሞቹም  
ግምት ከዚህ አላለፈም። አሁንም ቀን የምትቆጥረው 
ወይዘሮ አስረኛው ወር እንዳለፈ  ተናገረች። ሀኪሞቹ 
‹‹ሀሰት›› ሲሉ አልሞገቷትም። ምጡ በራሱ ጊዜ እስኪመጣ 
መጠበቅ እንደሚያስፈልግ ነገሯት። እየጨነቃት ፣ እያዘነች 
እንደሰማይ  የራቃትን ቀን በትዕግስት ጠበቀች።

የአርግዝናዋ አስራአንደኛ ወር ‹‹አንድ…››ሲል 
ጀመረ። አሁን የወይዘሮዋ ውሎ በዕንባ መታጀብ ይዟል። 
እየጨነቃት፣ በራሷ ክፉ ዕድል እያዘነች ነው። ይህ 
ስሜት ግን  በውስጧ የሚመላለሰውን እውነት  ለሀኪሟ 
አሳውቃ  ከውሳኔ  እንድትደርስ አስገድዷታል። እሷ  ሁለት 
ልጆች አላት። እነሱ አድገው ለቁምነገር እንዲደርሱ የእሷ  
በሕይወት መኖር ግድ ይላል። በሆዷ ያለው ልጅ ጤናማ 
ካልሆነ ደግሞ  ውሳኔ ሊሰጥበት ያስፈልጋል።

ጭንቀቷን  የተረዱት  ሀኪሞች ወይዘሮዋ ሁለት ጊዜ 
እንድትጎዳ አልፈለጉም። አሁንም ምጡ በራሱ ጊዜ እንዲገፋ 
መጠበቁን አምነውበታል። የተባለችውን ሰምታ ወደቤቷ 
የገባችው እማዋይሽ ስለራሷ ማሰብ ትታለች። ዘጠነኛ ወሯ 
ካለፈ ወዲህ አዲሱን ህጻን በጉጉት እየጠበቀችው አይደለም። 
ከሀኪሞቹ ጭላንጭል ተስፋ ያላገኘችው ወይዘሮ ወልዳ 
የምትታቀፈው ህጻን እንደሌለ አውቃለች።  የሚሆነው ሆኖ  
ለልጆቿ በህይወት መትረፍን  ብቻ ትሻለች።

አዲሱ  ዓመት ጀምሯል። ዕንቁጣጣሽ  በድምቀት 
ተከብሮ ካለፈ ጥቂት ቀናት ተቆጥረዋል። የእርግዝናዋ  
አስራሁለተኛ  ወር  የገባው  ወይዘሮ  ዛሬም በተስፋ 
መቁረጥ አንገቷን ደፍታ  ውላለች። መላ የጠፋለት ጉዳይ 
ከእሷ አልፎ የሚውቋትን ሁሉ እያነጋገረ ነው። አሁንም 
‹‹በራሱ ገፍቶ ይምጣ›› የተባለውን ምጥ በተስፋም፣ 

ያለተስፋም  መጠበቁ  ግድ ብሏታል። አሁንም አስራሁለት 
ወራትን ካስቆጠረ እርግዝና መልካም ነገር እንደማይጠበቅ 
እያመነች ነው።

ከአስራ ሁለት ወራት በኋላ …
አዲሱን  ዓመት ተከትሎ የሚመጣው የመስቀል በዓል 

በአክባሪዎቹ ዘንድ በጉጉት ይጠበቃል። ለእማዋይሽ ግን 
ይህ ቀን ከወትሮው የተለየ አልሆነም።  ዛሬም በኀዘን 
አንገቷን አስደፍቶ ያስቆዝማት ይዟል። ለእሷ ዕለቱ  
ዓውደ ዓመት አልሆነም። ልክ እንደትናንቱ በጭንቅ 
ተቀብላዋለች። በድብርትም ውላለች። በድንገት የተሰማት  
ህመም  ግን ሁኔታዎችን  በፍጥነት  ሊለውጥ አልዘገየም። 
ወይዘሮዋ  ይህ ስሜት ምጥ መሆኑ አልጠፋትም። 
ድንጋጤ አይሉት ደስታ ወረራት። ጊዜ አልፈጀችም ። 
በፍጥነት ወደ ሆስፒታል ሄደች።

ከሆስፒታሉ ስትደርስ ጊቢው  ያለወትሮው ጭር 
ብሏል። ከጥቂት ባለሙያዎች በቀር ማንም በሥፍራው  
የለም። ወደሚመለከታቸው ጠጋ ብላ የመጣችበትን 
ጉዳይ ተናገረች። ቀኑ ዓውደ ዓመት መሆኑን ያስታወሷት 
የዕለቱ ተረኞች ሀኪም እንደሌለ ነገሯት፣ አንድ  መርፌ 
ወግተውም   ወደቤቷ  መለሷት።

ከሃያአራት ሰአት ቆይታ  በኋላ ወይዘሮዋ  በሆስፒታሉ 
እገዛ ወንድ ልጅ ወለደች። በሕይወት ስለመኖሩ ዓይኗን 
አላመነችም። እውነቱ ግን ከዚህም ያለፈ ሆነ። አምርሮ  
የሚያለቅሰው አዲሱ ጨቅላ በእርግጥም  አጠገቧ  ነው። 
በግርምታ እያየችው  የሀኪሞቹን ገጽታ አስተዋለች። 
በሕይወት ስለመቀጠሉ ተስፋ አልሰጧትም። 

አምጥተው ያስታቀፏትን አሳዛኝ ህጻን  በስስት እያየች  
ዳሰሰችው። ጀርባው ላይ በግልጽ የሚታይ ፊኛ  መሰል 
ነገር  ተቀምጧል። እናት  ምንድነው? ስትል ጠየቀች። 
ምላሽ ከማግኘቷ በፊት ግን  ፊኛ መሰሉ ነገር  እጇ ላይ 
ፈንድቶ ነበር።

እናት በውቅቱ  በግልጽ ባይገባትም  የህጻኑ ጀርባ 
ክፍት ነበር። ይህ አጋጣሚ ከስንት አንዴ በእርግዝና ጊዜ 
በጨቅላ ህጻናት ላይ የሚከሰት ነው። ሀኪሞቹ በፎሊክ 
አሲድ እጥረት የሚፈጠር ችግር መሆኑን ይናገራሉ።   
ለወይዘሮዋ ግን  ይህ አይነቱ ገጠመኝ ፍጹም አዲስና 
ያልተለመደ ነው።

አሁን ህጻኑ  ሙቀት እንዲያገኝ  ወደ ሌላ ሆስፒታል  
መሄድ ይኖርበታል። ‹‹ልጅ ይኖረኛል››  ብላ ያላሰበችው 
እናት ለህጻኑ የሚሆን   ልብስና  መታቀፊያ አላዘጋጀችም። 
ለሊቱን ወደተባለው ስፍራ ልጁን ለመውሰድ የተነሱ 
ጎረቤቶቿ በጋቢዋ ጠቅልለው ከአጠገቧ  ይዘውት ወጡ።

በሆስፒታሉ  ብቻዋን የቀረችው እናት ህጻኑን ወደ ሌላ 
ሆስፒታል ልካ የሚሆነውን መጠበቅ ያዘች። ከአስራሁለት 
ወራት እርግዝና በኋላ ሕይወት ያለው ልጅ መውለዷ 
አሁንም እያስገረማት ነው። ጥቂት ቆይቶ ህጻኑን ይዘውት 
የወጡት ሰዎች ተመልሰው መጡ። የሄዱበት ጉዳይ 
እንደታሰበው  አልተሳካም። አሁን ልጇ ዳግም  ከጎኗ 
ተኝቷል። ደስ ብሏታል። ማግስቱን ሊጎበኝዋት  የመጡት 
ሀኪሞች ወደ ቤቷ መሄድ እንደምትችል አረጋግጠዋል።

አሁን ወይዘሮዋ ቤቷ ገብታ አረፍ ብላለች። እስካሁን 
በትንሹ ልጅ ያስተዋለችው አዲስ ነገር  የለም። ከቀናት 
በአንዱ ግን በመታቀፊያው ላይ የተለየ ነገር ያየች መሰላት። 
የጠቀለለችበት ፎጣ ባልተለመደ  ሁኔታ እየራሰ፣ እየወረዛ፣ 
ነው። እናት እማዋይሽ ባየችው እውነት በእጅጉ ደነገጠች። 
ቀስ ብላ የልጇን አካል በስሱ ዳሰሰችው።  በጀርባው 
በኩል  የፈነዳ ነገር አለ። የፎጣውን ውርዛት ዳግም እያየች 
መነሻውን አጠናች። ምክንያቱ አልጠፋትም። ከጀርባው  
እየፈነዳ የሚፈሰው እርጥበት ነበር። 

በህክምና ቀጠሮዋ ቀን እማዋይሽ ህጻኑን ይዛ ሀኪሞች 
ፊት ቀረበች። የልጁን ችግር በወጉ የተረዱት ባለሙያዎች 
ቀዶ ህክምና እንደሚያስፈልገው ነገሯት። ብትደነግጥም 
ምርጫ አልነበራትም። ሁለተኛ ወሩ ላይ የመጀመሪያው 
የጀርባ  ላይ  ቀዶ  ህክምና  ተካሄደ። ይህ ከተጠናቀቀ 
ጥቂት ቀናት  በኋላ  በጭንቅላቱ ላይ  የከፍታ ለውጥ  
ታየ።  እያደገ እየተለወጠ የመጣው  ሂደት   መፍትሄ 
ማግኘት ነበረበት። ሁለተኛ ዓመቱ ላይ ሁለተኛው ቀዶ 

ህክምና ተደረገለት።
ልጁን ጠቅልለሽ ጣይው…
እማዋይሽ ጤና ያጣ ልጇን ከአጠገቧ አታርቅም። ብዙ 

መከራና ስቃይ እየከፈለችበት ነውና እንደ ዓይኗ ብሌን 
ታየዋለች። ይህ እውነት ግን በባለቤቷ ዘንድ  አልተደገፈም፣ 
ባልና ሚስት ልጁ ከተወለደ ጊዜ አንስቶ ሰላም የላቸውም። 
ባል  ለእሱ የመጀመሪያ ልጁ  ቢሆንም  ዕለት በዕለት እያየው 
ተስፋ ቆርጧል። ሁልጊዜም እንደማይበጅ፣ እንደማይጠቅም 
አድርጎ  ይናገራታል። ልጃቸው ለመንግሥት፣ አልያም 
ለሚያሳድጉ ሰዎች ቢሰጥ ደስታው ነው። እንደውም 
አንዳንዴ ከቤት እንድታርቀው  ጠቅልላ እንድትጥለው 
ይገፋፋታል።

የእማዋይሽና የባለቤቷ  ኑሮ በተቃርኖ  ሆኗል። 
አሁን ለእሷና ለልጇ  ከራሷ በቀር ማንም እንደሌለ 
አውቃለች። ከቀድሞ ትዳሯ የወለደቻቸው ሁለቱ ሴት 
ልጆች ዕድሜያቸው ገና ነው። ፈጽሞ ከጎኗ የሚቆሙና 
በኑሮ የሚያግዟት አይደሉም። ህጻኑ ሁለተኛ ዓመቱን 
እንዳለፈ አባቱ ቤቱን ትቶ  ሊሄድ ግድ ሆነ። ወይዘሮዋ  
አልተቃወመችውም። ፍርድቤት አቁማ አልሞገተችውም። 
በይሁንታ መልካሙን  ተመኝታ ሸኘችው።

የእናት  እማዋይሽ የመከራ ሕይወት አንድ ሲል  
ቀጠለ። የቤት ኪራዩ ችግር ፣ የኑሮው ጫና፣ ልጆች የማሳደጉ  
ሃላፊነት በእሷ ጫንቃ ብቻ አረፈ። ከሁሉም ግን የትንሹ 
ልጅ ጉዳይ ያሳስባታል። በመከራ ፣በችግርና  በብቸኝነት 
እየተሰቃየች ታሳድገዋለች። ለእሷ የልጇ መኖር  ትርጉሙ 
ይለያል። ብዙ  ብትሆንበትም እንደአባቱ አትሰለችውም፣ 
አትጠላውም። 

ልጇ አይኖርም፣ ይሞታል፣ ቢባልም  ዛሬ  በሕይወት  
አለ። በአባቱ ይጣል፣ ይወርውር ተብሎ የተፈረደበት 
ጨቅላ  አሁንም  ከጎኗ ነው። ይህን  ሀቅ ደግሞ 
ለመጠሪያነት   በሰጠችው ስያሜ ገልጻዋለች። ብዙ 
ላየችበት፣ ለተፈተነችበት  ውድ  ልጇ   ‹‹ታምሩ››   ስትል 
ስም አውጥታለች።

ዛሬም ታምሩና እናቱ ብቻቸውን ናቸው። የጭንቅላቱ  
ቀዶ ህክምና ከተደረገ በኋላ  ጥቂት ለመዳህ ሞክሮ ነበር። 
ውሎ አድሮ ግን የታሰበው አልሆነም። የታየው የዳዴ ተስፋ  
ሳይቀጥል ቀረ። በድንገት ከዊልቸር ላይ መውደቁ  ደም ወደ 
ጭንቅላቱ እንዲፈስ ምክንያት ሆኖ ከእንቅስቃሴ ታቀበ። 
ታምሩ በደረሰበት አደጋ አጥንቱ  ተሰብሮ ነበር።

ችግሩን ተከትሎ የጭንቅላት ቲቪ መከሰቱ ደግሞ 
በብዙ ስቃይ አመላለሰው። ከሁለተኛው የጀርባ ቀዶ 
ህክምና በኋላ ለስምንት ወራት አንዳች ሳይናገር አንደበቱ 
ተዘግቶ ነበር። በተደጋጋሚ ‹‹ሞቷል›› ተብሎ የተለቀሰበት 
ጊዜ ጥቂት አልነበረም ። ከዚህ ሁሉ ትግል  በኋላ የእናት  
ትከሻ እሱን  ለማዘል ተዘጋጀ። ወይዘሮዋ ታምሩን እያዘለች  
በኑሮና ሥራዋ  ባዘነች።

በየቤተክርስቲያኑ በበዓላት ቀን የምትሸጠው ጧፍ 
መተዳደሪያዋ ነው። ልጇን ከጎኗ አስተኝታ  ያያት ሁሉ 
በኀዘኔታ  ከእሷ ለመግዛት ልቡ ይፈቅዳል። የወጥ ቤት 
ረዳትነት ባገኘች ጊዜም  ሰርታ ትገባለች። ልጇ ህክምና 
ባለው ቀን በጀርባዋ  አዝላ  የቻለችውን  በአውቶቡስ 
ቀሪውን በእግሯ  መጓዝ ልማዷ ነው። ዳይፐር  ለመግዛት 

አቅሙ ስለሌላት ለህጻኑ  ሽንት የምታስርለት ጨርቅ  
ከልብሷ  ቀዳ ነበር።

አንዳንዶች ታዲያ ገና ሲያይዋት አፍንጫቸውን ይዘው 
ይርቋታል ፤ እንዳትቀርብ፣ እንዳትጠጋቸው ያገሏታል። 
እማዋይሽ አንዳንዴ በሁኔታዎች ትከፋለች። በሩቅ አይተው 
ከንፈር በሚመጡት፣ አፋቸውን ይዘው በሚያሽሟጥጡት 
ሰዎች ድርጊት  ታዝናለች። ዛሬም ድረስ ታምሩ የዳይፐር 
ተጠቃሚ ነው።    

እንዲያም  ሆኖ እናት ልጇ ከፈጣሪ የተቸራት  ስጦታ  
ለመሆኑ  ለአንድም ቀን ተጠራጥራ አታውቅም። ስለሁሉም 
ፈጣሪዋን ታመሰግናለች። ደግነቱ የቀን ውሎዋ በክፉ  
አጋጣሚዎች  ብቻ  የተሞላ አይደለም ። በርካታ ልበ 
መልካሞች ደግሞ ስለእሷ  ሕይወት ይጨነቃሉ። ችግሯን 
ባዩ ባገኝዋት ቁጥር የእጃቸውን ይሰጧታል። ለዳይፐር፣ 
መግዣ፣ ለቀለብ መሸመቻ  ይሸጉጡላታል። ስለእነሱ 
ሁሌም የተለየ ክብር አላት።

ክፉ ቀናት … 
ታምሩ ገና ህጻን ሳለ እናት እማዋይሽ የሥራ አማራጮች 

አልነበሯትም። እሱን ተንከባክቦ  ሌሎች ልጆቿን ለማሳደግ 
እጅ ያጥራታል። በቂ ምግብ ስለማትወስድ ጡቶቿ 
ይደርቃሉ። ለህጻኑ ቆርሳ እንዳታጎርስ ጓዳ  ሞሰቧ  ባዶ 
ነው። አንገቷን ደፍታ  ታስባለች፣ አምርሮ የሚያለቅስ 
ልጇን ስታይ የምትይዝ ፣ የምትጨብጠው ይጠፋታል። 

አንድ ቀን ግን ነገሮች ሁሉ የከፉ ሆኑባት። በቤቱ የሚላስ 
የሚቀመስ አልነበረም። ዛሬም ልጇ ዓይኖቹን በዓይኗ ላይ 
ያንከራትታል። እንደራበው አልጠፋትም። የደረቁ  ወተት 
አልባ ጡቶቿን  አየያቸው። አንዳች የሚፈይዱት የለም።  
ፈጥና ወደጓዳዋ  ገባችና  ማንጎዳጎድ  ጀመረች። 

በድንገት  እጆቿ  ከአንድ  ዕቃ ጋር ተገናኙ። ፈጥና 
ከፈተችው። ርጋፊ የበቆሎ ዱቄት አለበት። አልዘገየችም። 
በቆሎውን በውሃ በጥብጣ  እንደአጃ  አፈላችው። ከዚህ  
ቀድሞ  በቆሎ ሲበላ እንጂ ሲጠጣ አይታ  አታውቅም። 
እንባ እያነቃት ከታምሩ አፍ አደረሰች። የተራበው ልጅ 
የሰጠችውን አልገፋም። እናት መጠጣቱን ስታይ ‹‹እፎይ››  
አለች። ዛሬም ድረስ እማይዋሽ  እነዚያን  ቀናት ስታስታውስ 
በዕንባ ትታጠባለች። 

ዘመነ ኮረናን  እማዋይሽ በእጅጉ የተፈተነችበት  ነበር። 
ታምሩን አዝላ  ለመዞር ፣በሥራ ላይ እንዳሻት ለመዋል 
የተደናቀፈችበት ክፉ ጊዜ። አንዳንዴ ሕይወት ግድ ሲላት 
ልጇ ላይ በር ዘግታበት ከቤት ትወጣለች። እንዲህ ማድረጓ 
ጊዜው ቢያስፈራት ችግሩ ቢፈትናት ነው።  ከቀናት በአንዱ  
ግን ካልታሰበ አጋጣሚ ተገናኘች። 

የዛን ዕለት ለቤቷ የጎደለውን ማገዶ ለማምጣት ርቃ 
መሄድ ነበረባት። ታምሩ ሁለተኛውን የጀርባ ቀዶ ህክምና 
አድርጎ ከቤት  ተኝቷል። ቁስሉ በወጉ አልጠገገም። ዕንቅልፍ  
እንዳሸለበው ስታይ ከመንቃቱ በፊት ደርሳ ለመምጣት 
አሰበች። አልዘገየችም። እንደሁልጊዜው  በሩን  በላዩ ቆልፋ 
እየተጣደፈች ወጣች። 

እናት ከሄደችበት ስትመለስ  ያየችውን ማመን ተሳናት። 
የታምሩ ቁስል ባልተለመደ ሁኔታ  ክፉኛ እየደማ ነው። 
ቀዶ ህክምናው ለዚህ እንደማያደርሰው ታውቃለች። 
እንደቀድሞው ስፌቱ አይታይም። በአንዴ ልብስና አካሉ 
በደም መነከሩ አልገባትም። እማዋይሽ ጉዳዩን ያወቀችው 
በቤቱ ወዲያ ወዲህ የሚሉ አይጦችን ስታይ ነበር። የታምሩን 
ቁስል እንዳይሆን ያደረጉት እነዚህ ፍጥረቶች  ነበሩ።

ይህ  የሆነው ታምሩ ለስምንት ወራት አንደበቱ ተይዞ  
በዝምታ ወስጥ በቆየበት አጋጣሚ ነበር ። እናት በወቅቱ 
የሆነውን ሳትናገር ለህክምና ብታደርሰውም። ይህ እውነት 
ግን  ዛሬም ድረስ  ዕንቅልፍ  እየነሳ  ያባንናታል።

እናትልጅ ዛሬ…
ዛሬም የእናት እማዋይሽ ጀርባ የአስራሶስት ዓመቱን 

ልጅ ለማዘል አልደከመም። አንዳንዴ በአቅም  ጉልበት 
ማጣት ትፈተናለች። ታምሩ ነገ ዕድሜው ሲጨምር ችግሩ 
እንደሚከፋ አይጠፋትም።  ከዚህ በላይ ግን መፍትሄ 
አላገኘችም። እንደምኞቷ ሆኖ ሞት እሱን ከፊት፣ እሷን 
ከኋላ አስከትሎ እስኪወስዳቸው ስለልጅ መኖር፣ የእናት  
መውደቅ መነሳት  እንዲህ ሆኖ ይቀጥላል።

ሕይወት ፈርጀ ብዙ ገጽታዎች አሏት፤ መውጣት እንዳለ ሁሉ መውረድም ይኖራል።  ከመውረድ ውስጥም በትጋት መውጣት ይቻላል።  አግኝቶ ማጣት እንዳለ ሁሉ አጥቶም ይገኛል።  
ይህ የሕይወት እውነታ ነው፤ በጥቂቶች የህይወት መውጣትና መውረዶች ውስጥ ብዙዎች ይማራሉ።  የህይወትን ፈተናዎችም ያውቃሉ።  በከፍታ ውስጥ የሚገኙት ‹‹እንዲህም ይኖራል 
እንዴ?›› ብለው ራሳቸውን ይጠይቃሉ።  ለተቸገሩት ያዝናሉ፤ ካላቸው ቀንሰው የሌሎችን ችግር ይካፈላሉ፤ በተጨማሪም ችግር ብልሃትን ያስተምራል እንዲሉ ከችግር ጋር ተላምዶ 
ከመኖር ይልቅ ለመፍትሄ የሚታትሩትንም ያበረታታሉ።  በመሆኑም ‹‹እንዲህም ይኖራል›› ብለን በከፈትነው አምዳችን ህይወትን በየፈርጁ ታስተውሉበት፤¸አስተውላችሁም ትማሩበት 
ዘንድ ጋበዝናችሁ።  ለአስተያየቶቻችሁ፤ ለመሰል ታሪኮች ጥቆማችሁ እንዲሁም ለድጋፋችሁ የዝግጅት ክፍላችን አድራሻ ትጠቀሙ ዘንድ ጋበዝናችሁ።  



ይግረማቸው ከፈለኝ

 /ጠበቃና የሕግ አማካሪ እንዲሁም 
በወንጀል ፍትህ አስተዳደር ላይ አሰልጣኝ/ 

0910037554/yigremachewk@
gmail.com

የሕግ ዕድሜ ከሰው ፍጥረት እኩል ነው ቢባል 
ያለ አዋቂ ንግግር አይሆንም። ምክንያቱም ሰው 
ለመጀመሪያ ጊዜ ከፈጣሪ የሰማው ቃል መብትና 
ግዴታን የሚገልጽ ሕግ መሆኑን በቅዱሳን 
መጻሕፍት ተጽፎ እናገኛለን። በሃይማኖት 
ትምህርት መንፈሳዊ ሕግጋት አሉ። በምድር 
አስገዳጅ የሕግ አስፈጻሚ አካል ባይኖራቸውም 
ሰው በመንፈስ እንዲገዛ አድርገውታል።  
በከፍተኛ ደረጃ የሚያከብራቸው እና 
የሚኖርላቸውም ሆነው እናገኛቸዋለን። 

ሳይንስ ሳይቀር የተፈጥሮ ሕግጋት በማለት 
የሚጠራቸው የሕጎቹን ኃያልነት በደንብ 
ስለሚረዳው ነው። የትኛውም የፊዚክስ ፈጠራ 
መሰረት እነርሱ እንደሆኑም ይታመናል። 
ለምሳሌ፡- የመሬት የስበት ሕግ ባይኖር 
ወይም የሚቀያየር ወይም የሚለዋወጥ ቢሆን 
ኖሮ ሰው በአይሮፕላን መብረር ባልቻለ 
ነበር። ፕላኔቶች በፀሐይ ዙሪያ ሲሽከረከሩ 
ምህዋራቸውን(ገደባቸውን) ጠብቀው ባይሆን 
ኖሮ ፀንተው ባልኖሩ ነበር። ሌሎችም እንዲሁ!

ሰው በምድር በጋራ መኖር ከጀመረ ጊዜ 
ጀምሮ ደግሞ በተለያየ ቅርጽ ለራሱ ሕግ ሰርቶ 
መኖር እንደጀመረ የሕግ ታሪክ ትምህርት 
ያሳያል። በሂደትም ቅርፅ የያዙ እና የተጻፉ 
ሕጎችን ሰርቶ በመተግበር ዛሬ ላይ ደርሷል። 
ከቀደምት ስልጣኔዎች መካከል ‘የሜሶፖታሚያ’ 
ስልጣኔ መሪ የነበረው ንጉስ ሀሙራቢ የሰራው 
የሀሙራቢ ሕግ የመጀመሪያው ቅርፅ የያዘ ወይም 
የተጻፈ ሕግ ተደርጎ የሚወሰድ  ነው።

 በዚህ ሕግ ዘመን ሰው “የገደለ ሰው 
እንዲገደል፣ ዓይን ያጠፋ ሰው ዓይኑ እንዲጠፋ፣ 
የሰረቀ ሰው እጁ እንዲቆረጥ፣ የተበላሸ ሕንፃ የሰራ 
ሰው ልጁ እንዲገደል…ወዘተ” ሕጉ ይደነግጋል። 
ከዚህ አንጻርም ኢትዮጵያም የምትመራባቸው 
ክብረ-ነገሥት፣ ፍትሐ-ነገሥት እና ፈውሰ-
መንፈሳዊ የተባሉ ጥንታዊ ሕግጋት ነበሯት።  
በእንደዚህ ሂደት እያደገ መጥቶም ዛሬ ላይ 
የአንድ ሀገር መሠረታዊ መገለጫ እስከመሆን 
ደርሷል።       

ሕግ የሚለው ቃል በብዙ መመዘኛዎች 
ከተለያዩ ምልከታዎች አንፃር በተለያየ መንገድ 
ሊገለፅ እና ሊተረጎም ይችላል። የእኛ ትኩረት 
ሀገር ላይ ያነጻጸረ በመሆኑ ይህንን ስንመለከተው 
ሕግ ማለት የአንድ ሀገር ነዋሪዎች የጋራ 
መግባቢያ፤ የእድገት እና ስልጣኔ መሰረት፤ 
የሀገረ-መንግሥት ሥርዓት መዘርጊያ መሳሪያ፤ 
ጠንካራው ደካማውን፣ ባለጠጋው ደሃውን፣ 
ባለሥልጣኑ ሕዝቡን እንዳይበድለው የሚቀረጽ 
ዋስትና ነው። በጥቅሉ ሕግ ሀገርን የማፅኛ፤ 
መርሆዎችን የማሰሪያ ገመድ ነው ሊባል ይችላል። 

ሕግ የታለመለትን ዓላማ የሚያሳካ ስለመሆኑ 
የተለያዩ መስፈርቶችን በማስቀመጥ መመዘን 
የሚቻል ሲሆን፤ ለመረዳትና ቀለል ባለ መልኩ 
ለመግለጽ ሕግ ዓላማውን በአግባቡ የሚመታው 
አንድም በይዘቱ ከተፈጥሮ ሕግጋት እና ከሰዎች 
ልቦና ጋር የተዋደደ ሲሆን፤ በአተገባበሩ ደግሞ 
የተገዥውም የገዥውም የበላይ ሆኖ ሲቀመጥ 
እና ሲተገበር ወይም በሙያው አገላለጽ የሕግ 
የበላይነት እውነተኛ መሰረት ሲይዝ ነው። 

የሕግ ይዘትን በተመለከተ በ1952 
የፍትሐብሔር ሕጉ መግቢያ ላይ የተፃፈው ሃሳብ 
እጅግ ጠንካራ የሕግ ፍልስፍና ሆኖ እናገኛዋለን። 

  ገጽ 18 አዲስ ዘመን    ቅዳሜ ጥቅምት 23 ቀን 2017 ዓ.ም

ሕግ እና ሀገር !
ሃሳቡም “ማናቸውም ሕግ የሰዎችን መብትና 
ግዴታ ለመግለፅ እንዲሁም በመካከላቸው ያሉት 
ግንኙነቶች የሚተዳደሩበትን መሠረታዊያን 
ሃሳቦች ለመግለጽ የወጣ ሲሆን ሕጉ ከወጣላቸው 
ሰዎች ልብ የሚደርስ ፍላጎታቸውን ልምዳቸውን 
ወይም የተፈጥሮ ፍትሕን የሚጠብቅ ካልሆነ 
በቀር ዋጋ ሊኖረው አይችልም” የሚል ነው። 
ይህ አገላለጽ ሕግ ሊኖረው ይገባል ከሚባለው 
ባህሪው አንዱ የሆነውን ከተፈጥሮ ፍትህ ጋር 
የመጣጣምን መስፈርት የሚያሳይ ነው። ስለዚህ 
ሕግ በሚወጣበት ጊዜ ይዘቱን በውል መመርመር 
ሁልጊዜም አስፈላጊ ነው። 

አተገባበሩን በተመለከተ ደግሞ በአንድ 
ሀገር ሕግ እና ፍትህ አለ ሊባል የሚችለው ሕጉ 
ብቻ ስላለ ሳይሆን ሕጉ ከሁሉም በላይ ሆኖ 
በአግባቡ መተግበር ሲቻል ነው። በዓለም ላይ 
እጅግ ሰልጥነዋል የምንላቸው ሀገራት በተለይም 
የምዕራቡ ዓለም ስልጣኔ ቀዳሚ መለያው የሕግ 
በጥብቅ መተግበር ነው።  የሕግ የበላይነት 
ወይም የሕግ አተገባበር የፖለቲካ ምህዳርን 
ጨምሮ በሌሎች ማለትም በሰዎች የሕግ ግንዛቤ 
ሁኔታ፣ በኢኮኖሚ ሁኔታ፤ በሕግ አስፈፃሚ እና 
ተርጓሚ አካላት አደረጃጀት እና ብቃት ሁኔታ፣ 
በሕግ ባለሙያዎች የሥነ-ምግባር ሁኔታ፣ 
በዴሞክራሲ ተቋማት አይነት እና ጥንካሬ ሁኔታ 
…ወዘተ ሊወሰን የሚችል ነው።

የሕግ ሥርዓት ምንድነው?    
የሕግ ሥርዓት የሚለውን ሐረግ በሕግ ሳይንስ 

ዕይታ ስንመለከተው የሕግ ሥርዓት ማለት 
ሕጉ፣ ሥርዓቱ፣ የሕግ-ሥርዓቱ መርሆዎች፣ 
የሕግ አመለካከት እና እምነቶች ድምር ወይም 
ውህደት ነው ልንል እንችላለን። ከዚህ አንፃር 
በዓለም ላይ የሚታወቁ ሁለት ዋና ዋና የሕግ 
ሥርዓቶች ያሉ ሲሆን፤ እነዚህም የተፃፈ የሕግ 
ሥርዓት እና ያልተፃፈ የሕግ ሥርዓት የሚባሉት 
ናቸው። በተግባር የሀገራትን የሕግ ሥርዓት 
ስንመለከተው ግን የሕግ ሥርዓቶቹ የሁለቱም 
ቅይጥ ሆነው እናገኛቸዋለን። ጉዳዩን በቀላሉ 
ለመገንዘብ በሀገራት ደረጃ መመልከት ጠቃሚ 
ነው።    

ከላይ የጠቀስነው መነሻ ሃሳብ እንደተጠበቀ 
ሆኖ በየሀገሩ ያለው አጠቃላይ የሕግ እና 
የፍትህ ጉዳይ ተጠቃሎ ሲጠራ የሕግ ሥርዓት 
ወይም በእንግሊዝኛው አጠራር “Legal sys-
tem” ይባላል። ታዲያ አንድ ሀገር ሕግጋት 
እና ሥርዓቶች ቢኖሯትም እነዚህ ሕግጋት እና 
ሥርዓቶች ተሰናስነው እና ተናበው የራሳቸውን 
ጠንካራ መልክ እስካልፈጠሩ ድረስ አንድ 
ሀገር የራሷ የሆነ የሕግ ሥርዓት አላት ለማለት 
አይቻልም። ኢትዮጵያም የራሷ የሆነ የሕግ 
ሥርዓት አላት/የላትም የሚለው ክርክር አሁንም 
በባለሙያዎች ዘንድ መደምደሚያ የተሰጠው 
አይደለም። ለዚህ ጽሑፍ ዓላማ ግን ለአረዳድ 
ይመች ዘንድ ኢትዮጵያ የሕግ ሥርዓት አላት 
የሚለውን ይዘን እንቀጥል።

በአንድ የሕግ ሥርዓት ውስጥ ሦስት 
ዋና ዋና የፍትህ አስተዳደር ሥርዓቶች አሉ። 
እነዚህም የወንጀል ፍትህ አስተዳደር ሥርዓት፣ 
የፍትሐብሔር ፍትህ አስተዳደር ሥርዓት 
እና የአስተዳደር ፍትህ ናቸው። በኢትየጵያ 
ውስጥም እነዚህ ሥርዓቶች ይገኛሉ። በወንጀልና 
በአስተዳደር ፍትህ ውስጥ ከሦስቱ የመንግሥት 
ክንዶች መካከል አስፈፃሚው አካል ዋነኛ 
ተዋናይ ሆኖ የሚገኝ ሲሆን፤ በፍትሐብሔር 
ፍትህ አስተዳደር ሥርዓት ውስጥ ደግሞ ዋነኛ 
ተዋንያኖች ሰዎች (የተፈጥሮ እና የሕግ ሰዎች) 
ናቸው። በሦስቱም የፍትህ አስተዳደር ሥርዓት 
ውስጥ ዋናውና ወሳኙ አካል ደግሞ ሦስተኛው 

የመንግሥት ክንድ የሆነው ሕግ ተርጓሚው 
ፍርድ ቤት ነው።

የወንጀል ፍትህ አስተዳደር ሥርዓት
ከሦስቱ የፍትህ አስተዳደር ሥርዓቶች 

ውስጥ እጅግ መሠረታዊ እና አንዱ የሆነው 
የወንጀል ፍትህ አስተዳደር ሥርዓት ከዜጎች 
ሰብዓዊና ዴሞክራሲያዊ መብቶች ጋር በእጅጉ 
የሚቆራኝ፤ አፈፃፀሙ ጥንቃቄ የሚያስፈልገው 
የፍትህ ሥርዓት አይነት ነው። በዚህ ሥርዓት 
ውስጥ ካሉ የሕግ ተግባራት መካከል ወንጀል 
መከላከል፣ ወንጀል መመርመር፤ የወንጀል 
ፍርድ ሂደት እና ጥፋተኞችን ማረም ከዛም ወደ 
ህብረተሰቡ መመለስ ዋና ዋናዎቹ ናቸው። 

ዜጎች እና አስፈፃሚ አካላት በየዕለቱ ሊገናኙ 
የሚችሉት በዚህ የፍትህ ሥርዓት ውስጥ ነው። 
ታዲያ ዜጎች እና ሰዎች በእነዚህ እያንዳንዱ 
ተግባራት ውስጥ ምን ግዴታ አለባቸው፣ ምን 
መብትስ አላቸው? በዚህ አስተዳደር ሥርዓት 
ውስጥ የሚሰሩ አስፈፃሚ እና የፍትህ አካላት 
በተለይም ፖሊስ እና አቃቢ ሕግ ምን ስልጣን 
አላቸው? የስልጣናቸው ገደብስ የት ድረስ ነው 
የሚሉት ጉዳዮች እጅግ ጠቃሚ ናቸው። 

መብቱንና ግዴታውን የሚያውቅ ዜጋ 
ግዴታውን ለመወጣት ኃላፊነት ይወስዳል። 
ለምሳሌ የፍትህ ሥራን መተባበር የሕግ ግዴታ 
መሆኑን ያወቀ ሰው ምስክር ሆኖ ሲጠራ 
የዜግነት ግዴታውን ለመወጣት መንገድ 
መፈለጉ የማይቀር ነው። ለአደጋ የተጋለጠ ሰውን 
አለመርዳት ወንጀል መሆኑን የሚውቅ ዜጋ 
ቢያንስ ለፖሊስ ደውሎ ሁኔታውን የማሳወቅ 
ኃላፊነት እንዳለበት ይገነዘባል፣ ሕጋዊ ሥራውን 
በመሥራት ላይ የሚገኝን የመንግሥት ሠራተኛ 
ሕግ የሰጠውን ስልጣን አስመልክቶ በሚሰራበት 
ጊዜ መቃወምና አለመታዘዝ ወንጀል መሆኑን 
የሚያውቅ ዜጋ ሕግን ጠብቆ እንዲንቀሳቀስ 
ግንዛቤው ያግዘዋል። ሰዎች በሕይወት ያሉ 
ሰዎችን መብት መጣስ ብቻ ሳይሆን የሙታንን 
ክብር መንካት፣ የሞተን ሰው ስም ማጥፋት…
ወዘተ ጭምር በሕግ የሚስጠይቅ መሆኑን 
ስንገነዘብ የሕግ የበላይነትን ብቻ ሳይሆን የሕግ 
ልዕልናንም እንማርበታለን።   

በሌላ መልኩ ደግሞ የአካል ደህንነቱ 
የመጠበቅ መብት እንዳለው የሚያወቅ ዜጋ 
ማንም የአስፈፃሚ አካል ይህንን መብቱን 
እንዳይገፈው የማስረዳት ድፍረት ይኖረዋል፤ 
መብቱ ተጥሶ ጥቃት ከደረሰበትም አስፈፃሚውን 
አካል በሕግ የመጠየቅ እና የመክሰስ መብት 
እንዳለው ይገነዘባል። የመኖሪያ ቤት ነፃነቱ 
በሕግ የተጠበቀ መሆኑን የሚያወቅ ዜጋ ያለ 
ፍርድ ቤት ትዕዛዝ እና በሕግ ከተቀመጡ ልዩ 
ሁኔታዎች ውጭ ማንም አስፈፃሚ አካል መጥቶ 
ቤቱን እንዳይበረብር የመቃወም፤ መብቱ 
ከተጣሰበትም በሕግ የመጠየቅ መብት እንዳለው 
ይገነዘባል። የሕግ አስፈፃሚ አካላትም ያላቸውን 
የሕግ ሥልጣን ገደብ በልኩ አውቀው እና የዜጎች 
መብት ሳይጣስ በጥንቃቄ ሥራቸውን መፈፀም 
መቻል ለሕግ የበላይነት መሠረት መያዝ እና ስር 
መስደድ እጅግ መሠረታዊው ጉዳይ በመሆኑ 
ሁልጊዜም የሕግ ግንዛቤን ለማስፋት መወያያት 
እና መማማር አስፈላጊ ነው። 

ሕግን መገንዘብ በሁሉም የፍትህ አስተዳደር 
ዘርፎች ውስጥ እጅግ ጠቃሚ ብቻ ሳይሆን 
የፍትህ አስተዳደር ዘርፎቹም እንዲያድጉ ወሳኝ 
ነው። በመሆኑም በቀጣይ ጽሑፎች አሁን 
ከጀመርነው የወንጀል ፍትህ አስተዳደር ዘርፍ 
በመጀመር በሌሎች የፍትህ ዘርፍ ውስጥ ስላሉ 
ሕጎች፤ መብትና ግዴታዎች ዙሪያ የተለያዩ 
ጽሑፎችን የምናደርስ ይሆናል።

ነፃ ሃሳብ
ፖለቲካ እና ወቅታዊይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

በአንድ የሕግ ሥርዓት 
ውስጥ ሦስት 

ዋና ዋና የፍትህ 
አስተዳደር ሥርዓቶች 

አሉ። እነዚህም 
የወንጀል ፍትህ 

አስተዳደር ሥርዓት፣ 
የፍትሐብሔር ፍትህ 
አስተዳደር ሥርዓት 

እና የአስተዳደር ፍትህ 
ናቸው



ቦጋለ አበበ

ከዓለም ታላላቅ የማራቶን ውድድሮች አንዱ 
የሆነው የኒውዮርክ ማራቶን ነገ ለ53ኛ ጊዜ ይካሄዳል። 
ኢትዮጵያውያን የረጅም ርቀት ኮከብ አትሌቶችም በሁለቱም 
ፆታ ለአሸናፊነት የታጩ ሲሆን የውድድሩ ድምቀት 
በመሆንም ትኩረት አግኝተዋል።

የረጅም ርቀት የትራክ ውድድሮች የምንጊዜም ድንቅ 
አትሌት ጥሩነሽ ዲባባ በውጤት ከደመቀው ዘመኗ በኋላ 
በማራቶን ብዙ ታሪክ ትሠራለች የሚል እምነት ቢጣልባትም 
ከወሊድና ሌሎች ጉዳዮች ጋር በተያያዘ ብዙ ርቀት 
አልተጓዘችም። ከመም ውድድሮች ሙሉ በሙሉ ፊቷን 
በጎዳና ላይ ውድድሮች ካደረገች በኋላ የመጀመሪያ የማራቶን 
ውድድሯን ከአስር ዓመት በፊት በ2014 ለንደን ላይ ነበር 
ያደረገችው። 

በዚያ ውድድር 2:20:35 በሆነ ሰዓት ሦስተኛ ሆና 
ስታጠናቅቅ አንደኛና ሁለተኛ ሆነው ካጠናቀቁት ኬንያውያን 
አትሌቶች ኤድና ኪፕላጋትና ፍሎሬንስ ኪፕላጋት በ11 
ሰከንድ የዘገየ ሰዓት ነበር ያስመዘገበችው። በመጨረሻ ኪሎ 
ሜትሮች ውሃ ለማንሳት የፈጀባት ሠላሳ ሰከንድ ቀዳሚ ሆና 
እንዳታጠናቅቅ አንዱ ምክንያት እንደነበር ይታወሳል። ከዚህ 
በኋላ ጥሩነሽ የመጀመሪያ ልጇን በመገላገሏ ለረጅም ጊዜ 
ከውድድር ርቃ ቆይታለች። ከዓመት በኋላ ዳግም ወደ ለንደን 
ማራቶን ብትመለስም አቋርጣ ነበር የወጣችው። ይሁን እንጂ 
በተመሳሳይ ዓመት በማንቸስተር 10 ኪሎ ሜትር ውድድር 
ለሦስተኛ ተከታታይ ጊዜ አሸንፋለች። 

በዚያው ዓመት የበርሊን ማራቶን ደግሞ ሰዓቷን አሻሽላ 
በ2:18:55 ሦስተኛ ሆና ስታጠናቅቅ በዴልሂ ግማሽ ማራቶን 
ደግሞ ስድስተኛ ነበረች። ከነዚህ ውድድሮች በኋላ ሁለተኛና 
ሦስተኛ ልጆቿን ከተገላገለች ከዓመታት በኋላ ወደ ውድድር 

አዲስ ዘመን   ቅዳሜ ጥቅምት 23 ቀን 2017 ዓ.ም  ገጽ 47

ስፖርት
የኒውዮርክ ማራቶን በታምራት ቶላና ጥሩነሽ ዲባባ ይደምቃሉ

የተመለሰችው በ2023 ሂውስተን ግማሽ ማራቶን ነበር። ይህን 
ውድድርም በ37 ዓመቷ 16ኛ ሆና አጠናቃለች። ተደጋጋሚ 
የኦሊምፒክና የዓለም ሻምፒዮና ባለድሏ አትሌት ወደ ድንቅ 
አቋሟ ለመመለስ ጥረት እያደረገች በምትገኝበት በዚህ ወቅት 
በነገው የኒውዮርክ ማራቶን ለመጀመሪያ ጊዜ ትፎካከራለች። 

ከጥሩነሽ በተጨማሪ በዚህ ውድድር ኬንያዊቷ 
የፓሪስ ኦሊምፒክ የማራቶን የነሐስ ሜዳሊያ አሸናፊ 
አትሌት ሔለን ኦቢሪ፣ ኢትዮጵያውያኑ አትሌቶች ሰንበሬ 
ተፈሪና ዴራ ዲዳ ለአሸናፊነት የሚያደርጉት ፉክክር 
በጉጉት ይጠበቃል። ጥሩነሽና ኦቢሪ በትራክ ውድድሮች 

የነበራቸውን የተፎካካሪነት ታሪክ በማራቶን ለመመልከት 
ብዙዎች ጓጉተዋል። ጥሩነሽ በረጅም ርቀት የነበራትን ድንቅ 
አቋም በማራቶን መድገም ባትችልም ኒውዮርክ ላይ በርቀቱ 
የመጀመሪያ ድሏን ለማጣጣም ትፎካከራለች። የቦስተን 
ማራቶን አሸናፊዋ ኦቢሪ የወቅቱ የኒውዮርክ ማራቶን አሸናፊ 
መሆኗ ይታወቃል። 

በወንዶች መካከል በሚካሄደው ውድድር እንደሚፎካከር 
ከወራት በፊት ያሳወቀው የኦሊምፒክ ሻምፒዮኑ ታምራት 
ያለፈው ዓመት የኒውዮርክ ማራቶን አሸናፊ ሲሆን የቦታውን 
ክብረወሰን በ2:04:58 ሰዓት ከአስራ ሁለት ዓመት በኋላ 
ማሻሻሉ አይዘነጋም። የ2022 የርቀቱ የዓለም ሻምፒዮን 
ዳግም ኒውዮርክ ላይ እንደሚፎካከር ከወራት በፊት ካረጋገጠ 
በኋላ በሰጠው አስተያየት፣ "የኦሊምፒክ ክብረወሰን አሻሽዬ 
ካሸነፍኩ በኋላ የኒውዮርክ ማራቶንን ክብር ለማስጠበቅ 
ዕድሉን በማግኘቴ ተደስቻለሁ" በማለት ተናግሮ ነበር።

በኦሊምፒክ ውድድሩ ላይ ከዝግጅት ጀምሮ የነበረው 
ፈተና ዘንድሮ ኒውዮርክ ላይ የተሻለ ፈጣን ሰዓት ለመሮጥ 
እንደ ዝግጅት ሊጠቅመው እንደሚችልም ታምራት ተስፋ 
አለው። 

ኢትዮጵያዊው አትሌት አዲሱ ጎበና እንዲሁም ባለፉት 
ሁለት ኦሊምፒኮች በርቀቱ ሜዳሊያ ውስጥ በመግባት 
ጠንካራ ተፎካካሪ መሆኑን ያስመሰከረው ቤልጂየማዊው 
አትሌት አብዲ በሽር የታምራት ብርቱ ተፎካካሪዎች ይሆናሉ 
ተብለው ከሚጠበቁ አትሌቶች በዋናነት ይጠቀሳሉ።

ከሀምሳ ሺ በላይ ተሳታፊዎች እንደሚሮጡ 
በሚጠበቅበት የነገር የኒውዮርክ ማራቶን በርቀቱ ከዚህ በፊት 
ማሸነፍ የቻሉ በአጠቃላይ 14 ፕሮፌሽናል አትሌቶች ተፎካካሪ 
ናቸው። ከወራት በፊት በፓሪስ ኦሊምፒክ የተሳተፉ 31 
አትሌቶችም የፉክክሩ አካል እንደሚሆኑ የውድድሩ አዘጋጆች 
አስታውቀዋል።

በፍ/ባለመብት ወ/ሮ እመቤት ሀይሉ እና በፍ/ባለዕዳ እነ ወ/ሮ ሙሉ ወ/ሰማያት መካከል 

ስላለው የፍርድ አፈጻጸም ጉዳይ የፌዴራል ከፍተኛ ፍ/ቤት በመ/ቁጥር273699 በ19/9/2014 

ዓ.ም እና መ/ቁ 285045 በ24/10/2014 ዓ.ም በ15/5/2015 ዓ.ም በዋለው ችሎት በሰጠው 

ትዕዛዝ መሠረት በየካ/ክ/ከተማ ወረዳ 5 የቤ.ቁ715 የሆነ ቤት የካርታ ቁጥር 15/190703/08

የተመዘገበ ይዞታ ሰከች ዕጣ ኮድ ቢ(B) በሀራጅ የሚሸጠው የቦታው ስፋት 155.5 ካ/ሜ 

የቤቱ ስፋት 69.78 ካ/ሜ የሆነው ቤት የሐራጅ ሽያጭ መነሻ ዋጋ ብር 6,532,579 (ስድስት 

ሚሊዮን አምስት መቶ ሰላሳ ሁለት ሺ አምስት መቶ ሰባ ዘጠኝ ብር ) ሆኖ የትራንዛክሽን ታክስ 

ገዥ የሚከፍል መሆኑ ታውቆ ህዳር 30 ቀን 2017 ዓ/ም በሐራጅ ይሸጣል፡፡ የተጫራቾች 

ምዝገባ በ4፡00 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ 

ጨረታው የሚካሄድ ይሆናል፡፡

የሐራጁ ሽያጭ የሚካሄደው በፌዴራል ፍርድ ቤቶች የፍርድ አፈጻጸም ዳይሬክቶሬት የጨረታ 

አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች ከጨረታው 

ቀደም ብሎ ባሉት አራት የሥራ ቀናቶች ውስጥ ባለመብቱ ለማስጎብኘት በሚመርጧቸው 

ሶስት የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ 

በ3፡30 ጀምሮ በመገኘትና ባለመብቱ በሚያቀርበው ትራንስፖርት ንብረቱን ባለበት ቦታ 

ድረስ በመውሰድ መጎብኘት የሚችሉ ሲሆን፤ እያንዳንዱ ተጫራች በሚጫረትበት ወቅት 

የንብረቱን ግምት 1/4 ኛውን በንግድ ባንክ በተረጋገጠ C.P.O ማስያዝ ይኖርበታል፡፡ ከ1/4ኛ 

አስበልጦም ሆነ አሳንሶ C.P.O የሚመጣ ተጫራች በጨረታው አይካፈልም፡፡ በጨረታው 

አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን 

ጀምሮ በፍ/አ/ዳ/ስም C.P.O አሰርተው በኢትዮጵያ ንግድ ባንክ በተከፈተ አሰርቶ ሙሉ 

ገንዘቡን በ15 ቀናት ውስጥ ገቢ ማድረግ አለበት የፍ/አ/ዳይሬክቶሬት ንብረቱን በህጋዊ 

መንገድ በሀራጅ ስለመሸጡ ለሚመለከተው አካል ማስረጃ ከመፃፍ ባለፈ ስም የማዛወር 

ግዴታ የሌለበት መሆኑን እንገልፃለን፡፡

በኦሮሚያ ብሄራዊ ክልላዊ መንግስት በምዕራብ ሀረርጌ ዞን የጭሮ ወረዳ መንገዶች እና ሎጀስቲክስ ጽ/ቤት በ ጭሮ 
ወረዳ ከ መዲቾ ቁጥር 9 ቀበሌ ገበሬ ማህበር እስከ ኢጀፋራ ቀበሌ ገበሬ ማህበር ድረስ ያለውን መንገድ በ CAT 
Excavator with Jackhamer, Loader, Roller(Compactor), Grader እና Damp Truck ለመንገድ ጥገና ስራ 
በላይ የተጠቀሱትን ማሽኖች በሰዓት ተከራይቶ ለማሰራት ይፈልጋል፡፡ 
ስለሆነም ከዚህ በታች የተዘረዘሩትን መስፈርቶች የሚያሟሉ ተጫራቾችን በጨረታው እንዲሳተፉ 
ይጋብዛል፡፡
1. ተጫራቾች ህጋዊ የመስኩን የታደሰ የንግድ ፈቃድ እና የዘመኑን ግብር የከፈሉ ስለመሆናቸው ማስረጃ ማቅረብ 

አለባቸው፡፡
2. ተጫራቾች የጨረታ ማስከበሪያ ብር 15000 (አስራ አምስት ሺህ ብር) በባንክ በተረጋገጠ ቼክ (CPO) ወይም 

በጥሬ ገንዘብ ጨረታው ከመከፈቱ በፊት ማስያዝ ይኖርባቸዋል፡፡
3. ተጫራቾች ሁሉንም በተናጠል የቀረቡትን የጨረታ ሰነዶች በአንድ ላይ በማድረግ የሚጫረቱበትን የመወዳደሪያ 

ዋጋ በመጥቀስ ኮፒ እና ኦሪጅናል ለየብቻ በማዘጋጀት በሰም በታሸገ ኤንቨሎፕ ውስጥ አድርገው እስከ ህዳር 
10/2017 ከጠዋቱ 4፡00 ሰዓት ድረስ በ ጭሮ ወረዳ የ ገንዘብ ጽ/ቤት ቢሮ ቁጥር (አንድ) ገቢ ማድረግ 
አለባቸው፡፡ ጨረታው በዚያኑ እለት ከጠዋቱ 4፡30 ሰዓት ተጫራቾች ወይም ህጋዊ ወኪሎቻቸው በተገኙበት 
ይከፈታል፡፡ የተጫራቾች ወይም ህጋዊ ወኪሎቻቸው አለመገኘት ጨረታውን ከመከፈት አያግደውም፡፡

4. ጨረታው ይህ ማስታወቂያ በአዲስ ዘመን ጋዜጣ ታትሞ ከወጣበት እለት ጀምሮ እስከ ህዳር 10/2017 ከጠዋቱ 
4፡00 ሰዓት ድረስ ለተጫራቾች ክፍት ይሆናል፡፡

5. ተጫራቾች የጨረታ ሰነዱን የማይመለስ ብር 500 (አምስት መቶ) በመክፈል ይህ ማስታወቂያ በጋዜጣ ታትሞ 
ከወጣ ቀን ጀምሮ ከጭሮ ወረዳ ገንዘብ ጽ/ቤት ዘወትር በመንግስት የስራ ሰዓት መግዛት ይችላሉ፡፡

6. ተጫራቾች ለጨረታ በቀረበው ሰነድ ላይ የማሽን ማምጫ እና መመለሻ የሎቤድ ዋጋ፤ የማሽን ነዳጅ እና 
ሰርቪስንም በሚሞሉት የሰዓት ኪራይ ዋጋ ላይ በአጠቃላይ ጨምረው መሙላት አለባቸው፡፡

7. አሸናፊው ድርጅት መስሪያ ቤቱ የጠየቀውን ማሽን የማቅረብ ግዴታ አለበት
8. መስሪያ ቤቱ የተሻለ መንገድ ካገኘ ጨረታውን በከፊልም ሆነ ሙሉ በሙሉ የመሰረዝ መብቱ የተጠበቀ ነው፡፡
9. መስሪያ ቤቱ ካቀረበው ሰነድ ውጪ ሌላ ሰነድ በአማራጭነት ማቅረብ አይቻልም፡፡
10. ተጫራቾች የተጨማሪ እሴት ታክስ (VAT) ተመዝጋቢ መሆን አለባቸው፡፡
11. ተጫራቾች ያሸነፉበትን ጠቅላላ ዋጋ 10% የውል ማስከበሪያ (Performance Bond) ለማስያዝ ፍቃደኛ መሆን 

አለባቸው፡፡
12. ተጫራቾች የጨረታ ሰነዱን ለመግዛት ሲመጡ ህጋዊ የንግድ ፍቃዳቸውን ኮፒ ማስገባት አለባቸው፡፡
13. ተጫራቾች በወረዳው ባሉ ሳይቶች ተዘዋውረው ለመስራት ፍቃደኛ መሆን አለባቸው፡፡
14. አሸናፊው አካል የማሽኖቹን ስራዎች ቅደም ተከተል ጠብቆ ማሽኖቹን የማስገባት ግዴታ አለበት፡፡

ለተጨማሪ መረጃ
አድራሻችን፡- ምዕ/ሐረርጌ ዞን የጭሮ ወረዳ መንገዶች እና ሎጀስቲክስ ጽ/ቤት

ስልክ ቁጥር᎓- 0255512972
ሞባይል᎓- 0910656041

የጨረታ ማስታወቂያ

በኦሮሚያ ብሄራዊ ክልላዊ መንግስት በምዕራብ ሀረርጌ ዞን 
የጭሮ ወረዳ መንገዶች እና ሎጀስቲክስ ጽ/ቤት

የሐራጅ ሽያጭ ማስታወቂያ

የፌዴራል ፍ/ቤቶች የፍርድ አፈፃፀም 
ዳይሬክቶሬት

